Улсын Их Хурлын 2012 оны намрын ээлжит чуулганы Төрийн байгуулалтын байнгын хорооны 2013 оны 01 дүгээр сарын 29-ний өдрийн хуралдаан Төрийн ордны “Б” танхимд 14 цаг 45 минутад эхлэв.

Байнгын хорооны дарга А.Бакей ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 11 гишүүн ирж, 57,8 хувийн ирцтэй байв. Үүнд:

Чөлөөтэй: Н.Алтанхуяг, Н.Батбаяр, Г.Батхүү, С.Баярцогт, Н.Батцэрэг, Р.Бурмаа.

Өвчтэй: Л.Цог.

Тасалсан: Б.Наранхүү.

Нэг. Монгол Улсын Их Хурлын тухай хуульд өөрчлөлт оруулах тухай хуулийн төсөл /Улсын Их Хурлын гишүүн М.Зоригт нарын өргөн мэдүүлсэн, анхны хэлэлцүүлэг/.
Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хэлэлцэж буй асуудалтай холбогдуулан Улсын Их Хурлын гишүүн М.Зоригт, М.Энхболд нар санал хэлж, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх М.Тайшир тайлбар хийв.
А.Бакей: -Хэлэлцэх эсэх шатанд байгаа Улсын Их Хурлын тухай хуульд өөрчлөлт оруулах тухай гурван хуулийг хэлэлцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.
“Уул уурхайн хөгжил” түр хороо байгуулах тухай Улсын Их Хурлын тогтоолын төслийн анхны хэлэлцүүлэгтэй холбогдуулан ажлын хэсэг байгуулъя гэсэн саналыг дэмжиж байгаа гишүүд гар өргөнө үү.

Гишүүдийн олонхийн саналаар дэмжигдлээ.

Ажлын хэсгийн ахлагчаар Улсын Их Хурлын гишүүн Р.Гончигдорж, гишүүдэд Улсын Их Хурлын гишүүн Ж.Батзандан, Д.Батцогт, С.Батболд, Х.Тэмүүжин, М.Энхболд, Эрх зүй, хууль тогтоомжийн хэлтсийн хуулийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж, С.Энхцэцэг нар ажиллахаар тогтов.

Улсын Их Хурлын гишүүн С.Бямбацогт Чуулганы хуралдаан дээр холбогдох албан тушаалтан үнэнээ хэлнэ гэсэн хуулийн төслийг татаж авах санал хэлэв.

А.Бакей: Ажлын хэсгийн бүрэлдэхүүнийг батлах тухай тогтоолыг дэмжиж байгаа гишүүд гараа өргөнө үү.

Хоёр. “Уул уурхайн хөгжил” түр хороо байгуулах тухай Улсын Их Хурлын тогтоолын төсөл /анхны хэлэлцүүлэг/.
Хэлэлцэж буй асуудалтай холбогдуулан Улсын Их Хурлын Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.

Тогтоолын төслийн талаар Улсын Их Хурлын гишүүн Б.Бат-Эрдэнэ танилцуулав.

Тогтоолын төслийн анхны хэлэлцүүлэгтэй холбогдуулан Улсын Их Хурлын гишүүн Д.Эрдэнэбат, М.Энхболд нарын асуусан асуултад төсөл санаачлагч, Улсын Их Хурлын гишүүн Б.Бат-Эрдэнэ, Ц.Даваасүрэн нар хариулж, тайлбар хийв.
А.Бакей: 1.”Уул уурхайн хөгжил” түр хороо байгуулах тухай Улсын Их Хурлын тогтоолын төслийн анхны хэлэлцүүлгийг хийх нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

2.Тогтоолын төслийг анхны хэлэлцүүлгээр батлах горимын саналыг дэмжиж байгаа гишүүд гараа өргөнө үү.

Хэлэлцэж буй асуудалтай холбогдуулан Улсын Их Хурлын гишүүн С.Ганбаатар, Д.Эрдэнэбат нар санал хэлэв.

Байнгын хорооноос гарах санал, дүгнэлтийг Улсын Их Хурлын гишүүн Д.Бат-Эрдэнэ Улсын Их Хурлын чуулганы нэгдсэн хуралдаанд танилцуулахаар тогтов.

Гурав. Улсын Их Хурлын тухай хууль, Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл,  Тамгын газрын дүрэм батлах тухай Улсын Их Хурлын тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл /Улсын Их Хурлын гишүүн Ж.Батсуурь, Ч.Улаан, Г.Батхүү, А.Бакей нарын өргөн мэдүүлсэн хэлэлцэх эсэх/.

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Улсын Их Хурлын гишүүн А.Бакей танилцуулав.

Хуулийн төсөлтэй холбогдуулан Улсын Их Хурлын гишүүдээс асуулт болон санал гараагүй.

А.Бакей: -Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд өөрчлөлт оруулах тухай хуулийн төслүүд, Тамгын газрын дүрэм батлах тухай, тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийг хэлэлцэх нь зүйтэй гэсэн  саналыг дэмжиж байгаа гишүүд гараа өргөнө үү.

Байнгын хорооноос гарах санал, дүгнэлтийг Улсын Их Хурлын гишүүн Ж.Батзандан Улсын Их Хурлын чуулганы нэгдсэн хуралдаанд танилцуулахаар тогтов.
Дөрөв. Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн С.Бямбацогт, Ж.Батзандан нарын өргөн мэдүүлсэн, хэлэлцэх эсэх/.

Хуулийн төслийн талаарх төсөл санаачлагчийн илтгэлийг Улсын Их Хурлын гишүүн С.Бямбацогт танилцуулав.
Төсөл санаачлагчийн илтгэлтэй холбогдуулан Улсын Их Хурлын гишүүн Д.Эрдэнэбатын асуусан асуултад Улсын Их Хурлын Тамгын газрын Ерөнхий нарийн бичгийн дарга Б.Болдбаатар, Чуулган, байнгын хороодын хуралдаан зохион байгуулах албаны дарга Ж.Чимгээ нар хариулж, тайлбар хийв.

Улсын Их Хурлын гишүүн С.Бямбацогт санал хэлэв.

Хэлэлцэж буй асуудалтай холбогдуулан Улсын Их Хурлын гишүүн С.Дэмбэрэл, Р.Гончигдорж, М.Батчимэг нарын асуусан асуултад Улсын Их Хурлын гишүүн С.Бямбацогт хариулж, тайлбар хийв.

Хуулийн төсөлтэй холбогдуулан Улсын Их Хурлын гишүүн Д.Эрдэнэбат, С.Батболд, М.Энхболд, Р.Гончигдорж  нар санал хэлэв.

А.Бакей: -Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай хуулийн төсөл, Улсын Их Хурлын чуулганы хуралдааны дэгийн тухай хуулийн зарим заалтыг хэрэгжүүлэх арга хэмжээний тухай Улсын Их Хурлын тогтоолын төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Байнгын хорооноос гарах санал, дүгнэлтийг Улсын Их Хурлын гишүүн М.Энхболд Улсын Их Хурлын чуулганы нэгдсэн хуралдаанд танилцуулахаар тогтов.
Тав. Улсын Их Хурлын тухай хууль, Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Түвдэндорж нарын өргөн мэдүүлсэн хэлэлцэх эсэх/.

Хуулийн төслийн талаарх төсөл санаачлагчийн илтгэлийг Улсын Их Хурлын гишүүн Ш.Түвдэндорж танилцуулав.
Төсөл санаачлагчийн илтгэлтэй холбогдуулан Улсын Их Хурлын гишүүн С.Бямбацогт, С.Батболд, М.Энхболд, Д.Батцогт нарын асуусан асуултад Улсын Их Хурлын гишүүн Ш.Түвдэндорж хариулж, тайлбар хийв.

Хэлэлцэж буй асуудалтай холбогдуулан Улсын Их Хурлын гишүүн Д.Эрдэнэбат, Р.Гончигдорж, С.Бямбацогт, Д.Батцогт, М.Энхболд, Су.Батболд, М.Батчимэг  нар санал хэлэв.

Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Байнгын хорооноос гарах санал, дүгнэлтийг Улсын Их Хурлын гишүүн Ж.Батзандан  танилцуулахаар тогтов.

Зургаа. Төрийн албаны тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Су.Батболд нарын өргөн мэдүүлсэн, хэлэлцэх эсэх/.
Хэлэлцэж буй асуудалтай холбогдуулан Төрийн албаны зөвлөлийн дарга Б.Цогоо, Төрийн албаны зөвлөлийн гишүүн н.Даваа-Очир, Улсын Их Хурлын Тамгын газрын Эрх зүй, хууль тогтоомжийн хэлтсийн ахлах зөвлөх Г.Цэрэндулам, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Улсын Их Хурлын гишүүн Су.Батболд танилцуулав.
Хуулийн төсөлтэй холбогдуулан Улсын Их Хурлын гишүүн Д.Эрдэнэбат, М.Энхболд, С.Батболд, А.Бакей нарын асуусан асуултад Улсын Их Хурлын гишүүн Су.Батболд, ажлын хэсгээс Б.Цогоо нар хариулж, тайлбар хийв. 

Улсын Их Хурлын гишүүн Ж.Батзандан, М.Батчимэг, М.Энхболд, С.Батболд нар санал хэлэв.

А.Бакей: -Төрийн албаны тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Байнгын хорооноос гарах санал, дүгнэлтийг Улсын Их Хурлын гишүүн С.Батболд Улсын Их Хурлын чуулганы нэгдсэн хуралдаанд танилцуулахаар тогтов.
Зургаа. Улсын Их Хурлын 2013 оны хаврын ээлжит чуулганаар хэлэлцэх асуудал.
Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн ахлах зөвлөх Г.Цэрэндулам, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Улсын Их Хурлын гишүүн С.Бямбацогтын гаргасан саналын дагуу уг асуудлыг дараагийн 7 хоногт хэлэлцэхээр хойшуулав.
Хуралдаан 17 цаг 50 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН ХОРООНЫ ДАРГА



А.БАКЕЙ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ



Б.БАТГЭРЭЛ






УЛСЫН ИХ ХУРЛЫН 2012 ОНЫ НАМРЫН ЭЭЛЖИТ

ЧУУЛГАНЫ ТӨРИЙН БАЙГУУЛАЛТЫН БАЙНГЫН

ХОРООНЫ 2013 ОНЫ 01 ДҮГЭЭР САРЫН 29-НИЙ 

ӨДРИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

А.Бакей: -Гишүүдийн энэ өдрийн амгаланг айлтгая.

Төрийн байгуулалтын байнгын хорооны ирвэл зохих 19 гишүүнээс одоогийн байдлаар 7 гишүүн ирсэн байна. Эрдэнэбат, Гончигдорж гишүүн, Сайханбилэг гишүүн одоо орж ирэх юм байна. Ингээд 10 гишүүн ирснээр ирц бүрдэх ёстой. Ирц бүрдэж байгаа учраас Төрийн байгуулалтын байнгын хорооны 2013 оны 01 дүгээр сарын 29-ний өдрийн хуралдааныг нээснийг мэдэгдье.

Өнөөдрийн хуралдаанаар хэлэлцэх асуудлыг танилцуулъя. Нийтдээ 9 асуудал хэлэлцэхээр төлөвлөсөн байгаа. Ингээд хэлэлцэх асуудал, эхний асуудал:

1.Монгол Улсын Их Хурлын тухай хуульд өөрчлөлт оруулах тухай хуулийн төсөл /Улсын Их Хурлын гишүүн Зоригт нарын өргөн мэдүүлсэн, анхны хэлэлцүүлэг/.

2.Монгол Улсын Их Хурлын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Н.Энхболд нарын өргөн мэдүүлсэн хуулийн төсөл, мөн анхны хэлэлцүүлэг/.

3.Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай, хууль, Улсын Их ХУрлын бусад шийдвэрийн төсөл боловсруулах, өргөн мэдүүлэх журмын тухай хуульд өөрчлөлт оруулах тухай хуулийн төслүүд. Мөн Улсын Их Хурлын Тамгын газрын дүрэм батлах тухай тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл /Улсын Их Хурлын гишүүн Ж.Батсуурь, А.Бакей нарын өргөн мэдүүлсэн хуулийн төсөл, хэлэлцэх эсэх/.

4.Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай Улсын Их Хурлын гишүүн Түвдэндорж нарын өргөн мэдүүлсэн хуулийн төсөл. Мөн хэлэлцэх эсэх асуудал.

5.Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай хуулийн төсөл /Улсын Их Хурлын гишүүн С.Бямбацогт нарын өргөн мэдүүлсэн хуулийн төсөл байгаа, хэлэлцэх эсэх/.

6.Монгол Улсын Их Хурлын тухай хуульд өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд /Улсын Их Хурлын гишүүн С.Бямбацогт, Д.Ганхуяг нарын 2011 оны 03 дугаар сарын 25-ны өдөр өргөн мэдүүлсэн хуулийн төсөл, анхны хэлэлцүүлэг/. 

Энэ зургаан хууль бол бүгд Улсын Их Хурлын тухай, Улсын Их Хурлын чуулганы хуралдааны дэгийн тухай холбогдолтой, хоорондоо нягт холбоотой зургаан хуулийн төсөл байгаа.

Эхний асуудал бол Уул уурхайн хөгжил, түр хороо байгуулах тухай Улсын Их Хурлын тогтоолын төслийн анхны хэлэлцүүлэг байгаа.

8 дахь асуудал Төрийн албаны тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Су.Батболд нарын өргөн мэдүүлсэн хууль, хэлэлцэх эсэх/.

9.Улсын Их Хурлын 2013 оны хаврын ээлжит чуулганаар хэлэлцэх асуудлын жагсаалтын тухай. Ийм 9 асуудал байна. 

Хэлэлцэх асуудалтай холбогдуулж өөр саналтай гишүүд байна уу?

-Зоригт гишүүн.

М.Зоригт: -Өнөөдөр хэлэлцэх асуудлын бараг тэн хагас, түүнээс илүү нь ч Улсын Их Хурлын хуульд өөрчлөлт оруулах, дэгд өөрчлөлт оруулах асуудлууд байгаа юм. Урьд нь хэлэлцэж байхад урьд хойноо оруулаад хэлэлцээд яваад байсан. Гишүүд, бүлгийн удирдлагуудын ярианаас сонсоход бүлгүүд өөр хоорондоо ерөнхий зөвшилцлүүд хийгдээд байгаа, гурван бүлгийн хооронд. Ерөнхийдөө тохиролцоод явж байгаа л гэх юм. Ганбаатар гишүүн бие даагч нар ч байх шиг байна.

Энэ хуулиудаа нэгтгээд нэг асуудал болгочихож болдоггүй юмуу? Нэгтгээд нэг асуудал болгочихвол дундаасаа ажлын хэсэг гаргаад ч юмуу, аль, алиных нь хуулиа өргөн барьсан үзэл санаануудыг суулгаад нэг дор тогтчихвол энэ чинь амар явчихмаар юм шиг санагдаад байгаа юм. Тэгэхгүй бол, эртээд чуулган дээр хэлэлцэхэд танай хуулийг түрүүлж, манай хуулийг дараа нь гээд бас нэг сонин, сонин юм яваад байгаа юм. Нэгтгэчих арга тал байдаг юмуу, үгүй юу? Би тэрийг сайн мэдэхгүй юм.

А.Бакей: -Улсын Их ХУрлын тухай хууль, Улсын Их Хурлын чуулганы хуралдааны дэгийн тухай хуулиудад өөрчлөлт оруулахтай холбоотой зургаан хуулийн төсөл байгаа. Эдгээр нь хэлэлцүүлгийн өөр, өөр шатанд байна. Зарим нь хэлэлцэх эсэхийг өнөөдөр шийдэх асуудал байна. Зарим нь анхны хэлэлцүүлгийн шатандаа байна. Тийм учраас хэлэлцүүлгийн өөр, өөр шатанд байгаа учраас шууд тэгж шийдэхэд төвөгтэй асуудал бас байна. Үүний зэрэгцээ хамгийн гол нь намуудын бүлэг ойлголцоод тохирчихсон, зөвшилцвөл яаж хэлэлцэх нь гол асуудал биш, дараалуулаад хэлэлцээд явчихаж болно. Хамтад нь хэлэлцэх тухай асуудал бол Улсын Их Хурлын дэгийн тухай хууль дээр байна. Гэхдээ тэр нь хууль санаачлагчид нь зөвшөөрсөн тохиолдолд хамтатгаад хэлэлцэх асуудал байх юм билээ.

Өөр саналтай гишүүд байна уу?

М.Энхболд гишүүн.

М.Энхболд: -Байнгын хорооны гишүүдийн өдрийн амгаланг айлтгая. Би ерөнхийдөө Зоригт гишүүний хэлж байгаа тэр саналыг зөв болов уу гэж бодож байгаа юм. Өнөөдрийн энэ хурлаар мэдээж санаачлагчид нь бүгдээрээ байх юм чинь, өөрсдөөс нь асуугаад. Би сүүлд нь Их Хурлын шийдвэр гарах үед адилхан олон он, сар, дата-тай тэгээд олон хуулийн нэмэлт, өөрчлөлт гэсэн ийм юмнууд болж, бичиг цаасны хувьд ч гэсэн тийм л, үндсэндээ тав, зургаан юм болчихоод байгаа юм. Тэрийг Бакей дарга бодож үзээд, санаачлагчдынх нь саналуудыг аваад. Хэлэлцүүлгийн шатыг бол бид хоёр, гурван талаасаа ойлголцоод, Байнгын хороон дээр ойлголцож чадвал нэг төвшинд болгочихож болно шүү дээ. Тэрийг анхаарвал яасан юм бэ.

А.Бакей: -Тэгвэл  үнэхээр зарим хууль нь ердөө ганцхан заалттай, зарим нь хоёрхон заалттай. Зарим нь бас нэлээн олон заалттай. Ингээд хэлэлцүүлгийн шатны хувьд хэлэлцэх эсэх, анхны хэлэлцүүлэг дээр явж байгаа ийм юм. Бүгдээрээ л чуулганы хуралдааны дэгийг боловсронгуй болгохтой холбоотой ийм хуулиуд учраас санаачлагчид нь өөрсдөө байр сууриа илэрхийлээд, үнэхээр хамтатгаад хэлэлцье гэвэл болох уу, үгүй юу гэдэг тал дээр Тамгын газрын хуулийн зөвлөх тайлбараа хэлэх үү.

М.Тайшир: -Хууль санаачлагчид өргөн мэдүүлсэн төслийг хэлэлцэх эсэх асуудлыг шийдвэрлэж дууссаны дараа анхны хэлэлцүүлгийн явцад зөвшөөрвөл төслийг нэгтгээд нэг төсөл болгож, хэлэлцүүлэгт оруулж болно.

А.Бакей: -Тодорхой хуулийн заалт байна уу?

Хэлэлцэх эсэхийг шийдсэний дараа нэгтгээд анхны хэлэлцүүлгээс эхлээд нэгтгээд хэлэлцэж болох тухай асуудал байгаа гэж ярьж байна. Тийм тохиолдолд бид нар өнөөдөр Зоригт нарын гишүүний өргөн мэдүүлсэн хууль анхны хэлэлцүүлэг дээр байж байгаа. Н.Энхболд нарын өргөн мэдүүлсэн хууль мөн анхны хэлэлцүүлэг дээр байгаа. Дээр нь Бямбацогт, Ганхуяг нарын гишүүдийн ноднингийн, 2011 онд өргөн мэдүүлсэн хууль мөн анхны хэлэлцүүлэг дээр байгаа.

Одоо хэлэлцэх эсэх дээр гурван хуулийн төсөл байна. Тэр нь эхнийх нь Ж.Батсуурь, Бакей нарын өргөн мэдүүлсэн хууль. Түвдэндорж гишүүний өргөн мэдүүлсэн хууль, Бямбацогт гишүүний өргөн мэдүүлсэн хууль байна. Энэ нөхцөлд эхэлж гурван хуулийн хэлэлцэх эсэхийг шийдчихээд, бүгдээрээ анхны хэлэлцүүлэгт орсны дараа цаашаа хэлэлцээд явж болно. Гэхдээ энэ бол цаг хугацааны нэг хүчин зүйл байгаад байна. Одоо урьдчилсан байдлаар 02 дугаар сарын 08-нд Улсын Их Хурлын намрын чуулган завсарлах төлөвтэй байгаа. Тэрнээс наана бид завсарлахаас өмнө Улсын Их Хурлын хуралдааны дэгийг боловсронгуй болгохтой холбогдуулан /багц гэж хэлж болох/ хоорондоо уялдаа холбоотой зургаан хуулийг цаг алдахгүй батлах асуудал хамгийн чухал байна.

Юу ч гэсэн хууль санаачлагчдын саналыг нь сонсъё. Хамтад нь хэлэлцээд явах боломжтой юу, үгүй юу гэдэг дээр.

М.Тайшир: -Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.4 дэх хэсэгт нэг асуудлаар хоёр болон түүнээс дээш төсөл өргөн мэдүүлсэн бөгөөд хууль санаачлагч нь зөвшөөрсөн бол Байнгын хороо тэдгээрийг нэгтгэн нэг төсөл болгож, Байнгын хорооны санал, дүгнэлтийн хамтаар, хэрэв ийнхүү нэгтгэхийг зөвшөөрөөгүй бол тус тусад нь санал, дүгнэлт гаргаж нэгдсэн хуралдаанд хэлэлцүүлнэ гэж байгаа юм.

А.Бакей: -Ийм л заалттай байгаа юм байна. Гэхдээ заавал яг анхны хэлэлцүүлэг, хэлэлцэх эсэх гэж байхгүй юм байна.

О.Тунгалаг: -Гэхдээ яг хэлэлцэх эсэхээ шийдэж байж л.

А.Бакей: -Хуулинд тэгж бичээгүй байна шүү дээ. 

О.Тунгалаг: -Эхлээд наадах хууль нь явах уу, үгүй юу гэдэг нь.

А.Бакей: -Харин тийм болчихоод байна. Гурван хууль бол.

Ш.Түвдэндорж: -Хэлэлцэх эсэхээ өнөөдөр шийдчихвэл бүгд нэг төвшинд очих гээд байна л даа.

А.Бакей: -Эхлээд хэлэлцэх эсэх шатан дээр байгаа гурван хуулийг хэлэлцье гэсэн саналыг дэмжиж байгаа гишүүд гараа өргөе.

Хэлэлцэх эсэх шатандаа явж байгаа гурван хуулийг хэлэлцчихээд анхны хэлэлцүүлгийн шатанд бүгдээрээ нэг шатанд ирэхээр санаачлагчид нь зөвшөөрвөл хамтад нь нэг мөсөн хэлэлцээд явъя гэсэн энэ дээр. Тэгвэл Улсын Их Хурлын тухай хууль, Улсын Их Хурлын чуулганы хуралдааны дэгийн тухай хууль дахь зургаан хуулийн хэлэлцэх эсэх шатан дээр байгаа гурван хуулийг эхэлж хэлэлцэнэ.

Эхлээд дарааллынхаа дагуу Уул уурхайн хөгжил, түр хороо байгуулах тухай Улсын Их Хурлын тогтоолын төслийн анхны хэлэлцүүлэг.

С.Батболд: -9 асуудал дотор хаврын чуулганаар хэлэлцэх хуулиудын жагсаалт гэж орж байгаа. Тэр жагсаалт тараагүй байна. Нэмж өгч болох уу?

А.Бакей: -Тараасан уу, үгүй юу? Байнгын хорооны зөвлөх тайлбар хэлье.

О.Тунгалаг: -Хэлэлцэх асуудлын жагсаалтын тогтоолын төсөл танилцуулгыг бид бүх Байнгын хорооны гишүүдэд тараасан. Дотоод сүлжээнд бас тавьчихсан байгаа. Одоо танд өгчихье.

А.Бакей: -Ер нь тараагдаж байгаа юм байна.

Бас нэг асуудал бол энэ зургаан хуулийг нэгтгэж хэлэлцэх шаардлага гарч байгаа учраас ажлын хэсэг байгуулах шаардлага бий юу? Хугацааны хувьд богино, маш богино хугацаанд бид батлах шаардлагатай байгаад байгаа.

Ажлын хэсэг байгуулахгүйгээр нэгтгэхэд хэцүү гэж байгаа бол ажлын хэсэг байгуулъя гэсэн саналтай гишүүд гар өргөнө үү.

Зөвшөөрсөн

9

Татгалзсан

1

Бүгд


10

Ажлын хэсэг байгуулъя.

Гончигдорж гишүүн зөвшөөрвөл та ажлын хэсгийг ахалж ажиллаж болох уу? Улсын Их Хурлын тухай хууль, Улсын Их Хурлын дэгийн тухай хуульд өөрчлөлт оруулах тухай зургаан хуулийн төсөл орж ирчихээд байна. Гурав нь хэлэлцэх эсэх шатандаа, гурав нь.

М.Энхболд: -Санаачлагчдыг нь ажлын хэсэг болгоод явчихвал яасан юм бэ?

А.Бакей: -Хуулийн дагуу болохгүй байх. Хөндлөнгийн л.

М.Энхболд: -Айхтар зөрүүтэй юм байхгүй шүү дээ.

А.Бакей: -Хөндлөнгийн байсан нь дээр байх.

С.Бямбацогт: -Нэг санал байна. Бид нарын санаачилсан хоёр хууль байгаа. Тэрний хоёр дахь хуулийг нь татаад авчихъя. Ганхуяг, Бямбацогт нарынхыг нь.

А.Бакей: -Алийг нь татаж авч байна вэ? Хурууны хээ?

С.Бямбацогт: -Чуулганы хуралдаан дээр үнэнээ хэлнэ гээд юм байж холбогдох албан тушаалтан гэж байгаа. Тэрийгээ татчихъя.

А.Бакей: -Хэлэлцэх эсэх шатанд байгаа гурван хуулиас нэг нь татагдаж байна.

-Анхны хэлэлцүүлгийн шатанд байгаа билүү?

С.Бямбацогт: -Үгүй, хэлэлцэх эсэх. Дөрвөн хууль, таван ч хууль байгаа байх. Үүний хоёр нь анхны хэлэлцүүлэг, дөрөв нь хэлэлцэх эсэх шүү дээ. Тэгэхээр хэлэлцэх эсэхэд байгаа дөрвөн хуулийн нэгийг нь татаж авч байгаа юм.

А.Бакей: -За.

О.Тунгалаг: -Хурууны хээ гэсэн хууль уу?
С.Бямбацогт: -Үгүй ээ, хурууны хээ хэлэлцэх эсэх шүү дээ. Та материалаа сайн үз.

О.Тунгалаг: -Тэр бол анхны хэлэлцүүлэг шүү дээ.

С.Бямбацогт: -Уучлаарай, анхны хэлэлцүүлэг байна.

А.Бакей: -Ажлын хэсгийн ахлагчаар Гончигдорж гишүүн, гишүүдээр Батзандан гишүүн, Батцогт, С.Батболд, Тэмүүжин, М.Энхболд гишүүд, бусад Хууль тогтоомжийн хэлтсийн хуулийн зөвлөх Тайшир, Төрийн байгуулалтын байнгын хорооны ажлын албаны зөвлөх О.Тунгалаг, Төрийн байгуулалтын байнгын хорооны ажлын албаны референт Чагнаадорж, С.Энхцэцэг гээд ийм бүрэлдэхүүнтэй ажлын хэсэг байгуулах саналтай байна. Болох уу?

С.Бямбацогт: -Тодруулчих уу? Одоо хэлэлцэх эсэх нь шийдэгдчихсэн. Одоо хэлэлцэх эсэхийг дэмжчихээд ажлын хэсэг байгуулж байна гэж ойлгож болох уу?

А.Бакей: -Ерөнхийдөө сая таныг орж ирэхээс өмнө бүгдээрээ хоорондоо холбоотой тийм хуулиуд байна. Тийм учраас өнөөдрийн хуралдаанаар хэлэлцэх эсэхийг нь шийдэх ёстой хуулийг хэлэлцэх эсэхийг нь шийдчихээд, бүгдээрээ анхны хэлэлцүүлэг, нэг шатанд очингуут тэрийг хоорондоо тохироод нэгдсэн журмаар базаад оруулъя. Тэгэхийн тулд ажлын хэсэг байгуулах шаардлагатай гэж үзсэн.

Тэгвэл саяын дурдсан ажлын хэсгийн талаар Төрийн байгуулалтын байнгын хорооны тогтоол гаргая. Ажлын хэсгийн бүрэлдэхүүнийг батлах тухай энэ тогтоолыг дэмжиж байгаа гишүүд гараа өргөнө үү.

Зөвшөөрсөн

Ингээд ажлын хэсэг батлагдлаа.

Одоо хэлэлцэх асуудлын дарааллын хувьд Уул уурхайн хөгжил түр хороо байгуулах тухай Улсын Их Хурлын тогтоолын төслийн анхны хэлэлцүүлэг.

Энэ асуудлаар асуух асуулттай гишүүд байна уу?

Тогтоолын төсөл санаачлагчдыг төлөөлж Ганбаатар гишүүн, Бат-Эрдэнэ гишүүн ирсэн байна. 

Асуух асуулттай гишүүнд Эрдэнэбат, М.Энхболд. Өөр гишүүд байхгүй бол М.Энхболд гишүүнээр асуух асуулттай гишүүдийг тасаллаа. 

-Эрдэнэбат гишүүн асуулт асууя.

Д.Эрдэнэбат: -Би түрүүн нэг асуулт асуусан. Уул уурхайн хөгжил түр хороо байгуулах гээд. Заавал хууль санаачлах эрх байх ёстой гэдэг агуулга тэр дотор яваад байгаа. 

Хоёрдугаарт, 26 гишүүн гэсэн мөртлөө 18 гишүүн өргөн барьсан гээд байгаа юм. Хэд нь өргөн барьсан юм бэ?

Гуравдугаарт, энэ түр хороо ямар зохион байгуулалттай, яаж ажиллах вэ гэдэг тогтоолын төсөл дээр юм байхгүй. Хэн нь ахлах юм гээд. Ойлгомжгүй юмнууд маш их байна. 

Ингээд хурал болгон дээр түр хороо байгуулаад байхаар дараа нь бас баахан эмч нарын, багш нарын ч гэдэг юмуу салбар, салбар руу орсон ийм юмнууд  өдөөгдөөд, наадах чинь буруу тийшээ явчих юм биш биз дээ. Энэний суурийг тавиад байгаа юм биш биз дээ гэсэн болгоомжлол байгаад байгаа юм. Энэ дээр чухам ямар бодолтой явдаг юм бэ.

Хоёрдугаарт, би түр хорооны тогтоолын төсөл дотор Оюутолгой гэдэг нэр олон орсон байсан юм. Оюутолгойн асуудал Монголын хамгийн эмзэг сэдэв болчихоод байхад заавал уул уурхай гэдэг асуудал дээр Оюутолгой гэдгийг түлхүү оруулаад байдаг нь ямар учиртай юм бол? Уул уурхай л бол уул уурхай. 
Дараагийн асуудал. Уул уурхайн хөгжил гэдэг, “хөгжил” гэдэг нь ямар учиртай юм бэ? Уул уурхайн түр хороо гэж байгаагүй юмуу? Уул уурхайг үйл ажиллагаанд нь дүгнэлт өгөх, хяналт тавьж, дүгнэлтийг нь танилцуулах гэж байж болдоггүй байсан юмуу? Энийг хэн ахлаад байгаа юм бол? Хариулт сонсъё.

А.Бакей: -Бат-Эрдэнэ гишүүн хариулъя.

Б.Бат-Эрдэнэ: -Би эхний гурван асуултад хариулъя. Манай төсөл санаачлагчийн зүгээс үлдсэн асуултад болоод нэмэлт хариулна биз ээ.

26 гишүүн эхлээд шаардлага хүргүүлсэн. Ингээд түр хороо байгуулахад 18 гишүүн гарын үсэг зурсан байна гэдэг тухай асуудал асууж байна. Тэгэхээр бид Их Хурлын даргатай уулзсан. Ийм санаачилга гаргаж байна гэдгийг бид ярьсан. Мөн Тамгын газар өмнө нь түр хороо байгуулагдаж ажиллаж байсан энэ жишиг, энэ бүхнийг бид нар харгалзаж үзээд түр хороо бол Байнгын хорооны эрх хэмжээтэй ийм Их Хурлын бүтцийн байгууллага. Тийм учраас хэдийгээр Их Хурлын 26 гишүүн санаачилсан хэдий ч, Байнгын хорооны гишүүдээс олон гишүүдтэй байх нь аль ч талаасаа зохимжгүй юм гэж үзээд бид Түр хороо байгуулах тухай Улсын Их Хурлын тогтоолын төслийг 18 гишүүн санаачилж, өргөн барьсан байгаа.

Хэн ахлах тухай асуудал асууж байна. Хэн нэгэн ахлах тухай асуудал өргөн барьсан Их Хурлын тогтоол дээр тусгах шаардлага байхгүй. Энэ бол Байнгын хороо байгуулагддаг ийм л процедураар явна. Хэрвээ Түр хороо байгуулах тухай бидний өргөн барьсан хуулийн төслийг Улсын Их Хурал хэлэлцээд баталбал дараа нь Байнгын  хорооны гишүүд хуралдаад даргаа сонгодогтой адилхнаар Түр хороо хурлаа хийгээд ахлах хүнээ, даргалах хүнээ сонгох ийм учиртай болно.

Маш олон түр хороо байгуулах ийм асуудал байна гэдэг талаар асууж байна. Нэгэнт хуулинд байгаа, Их Хуралд шаардлагатай бол түр хороо байгуулж ажиллуулж болно. Тодорхой асуудлаар судлаад санал, дүгнэлтээ Их Хурлаар хэлэлцүүлэх ийм үүрэг бүхий түр хороог байгуулж болно гээд заачихсан. Өмнө нь хэд хэдэн түр хороог байгуулаад тодорхой хэмжээнд бас зохих үр дүнтэй ажилласан гэж ингэж үздэг.

Өнөөдрийн бид нарын энэ санаачилж өргөн барьж байгаа хуулийн төсөл бол энэ түр хорооны хувьд өнөөдөр нийгэмд үнэхээр тулгамдсан асуудал мөн үү гэвэл мөн. Тийм учраас энэ талаар өмнө нь төрөөс гаргасан бодлого, шийдвэрүүдийг бүгдийг нэгтгэж дүгнээд дүнг нь Их Хуралд танилцуулъя, дүнг нь Их Хурлаар хэлэлцүүлье гэсэн ийм л маш тодорхой зорилго бүхий ийм Түр хороо байгаа юм. 

Уул уурхайн хөгжил.

А.Бакей: -Даваасүрэн гишүүн нэмж хариулъя.

Ц.Даваасүрэн: -Яагаад хөгжил гэж нэрлэсэн юм бэ гэсэн. Гол нь уул уурхайн ашиглалтынхаа явц байдлыг хараад байхад төрийн бүрэн хяналт тогтоогүй юм ажиглагдаад байгаа юм. Би нэг л жишээ хэлье. Нэг аймагт явж байгаад нэлээн томоохон ордыг хараад нэрийг нь сонсчихоод, ерөөсөө огт сонсоогүй орд байсан. Сүүлд нь би ирээд яамны сайдаас асуухад мэдэхгүй байгаа юм. Засгийн газрын төвшинд хэн ч мэдэхгүй байгаа юм. Тэгээд сүүлдээ хэн мэдэж байна вэ гэхээр зөвхөн Кадастрын албаны дарга л мэдэж байгаа юм. Хонконгийн хөрөнгө оруулалттай ийм компани байгаа юм гэсэн. Тэр нь бүр ашиглалтын үйл ажиллагаагаа эхэлчихсэн. Гэтэл Монголын төр тэрийг мэдэхгүй байгаа юм. 

Ийм зүйл хичнээн байдаг юм бэ гэдгийг жишээлбэл өнөөдөр асуусан ч ашиглалтын лиценз хэн хэн дээр хэд байна, гадныхны мэдэлд хэд байна вэ гэхэд бид нэг их нарийн ширийн хэлж чадахгүй. Энэ асуудлаа бас цэгцтэй, төрийн бодлоготой болгоё. Төрийн бодлогоор зохицуулж, төлөвлөлттэй болгоё гэж. Их Хурал өөрөө төр юм чинь. Ийм л зүйл дээр бид анхааръя. Зарим хэсгийг нь ерөөсөө хойд үедээ үлдээе. Тодорхой шийдэл гаргая л даа. Стратегийн ордуудтай нарийн ярьчихъя.

Стратегийн ордуудаа ярьчихъя гэхээр л нэг хэсэг хүн л айгаад байгаа юм. Янз бүрээр бид нарыг юм шахдаг Түр хороо байгуулж байна гэж хэлээд. Энийгээ цэгцлээд явчих хэрэгтэй. Өмнөхийг нь хаяъя. Дараагийн стратегийн ордуудын хувьд бид нар цэгцтэй явъя. Яахаараа нэг хэсэг нь авч болдог, нэг хэсэг нь хаалттай байдаг юм бэ? Ийм юм байж болохгүй шүү дээ. Бүгдээрээ л хүрч болдоггүй хуулийнхаа дагуу ашиглагддаг ийм л ордууд байх ёстой гэж. Тийм учраас уул уурхайгаа зөв хөгжүүлье гэсэн асуудал.

Хууль санаачлах эрхийн тухай бол угаасаа энэ Түр хорооны гишүүд чинь өөрсдөө хууль санаачлах эрхтэй учраас тэр хууль санаачлах эрхийн хүрээнд л явчихна. Энэ дээр зөвхөн Түр хороо гэж ингэж ойлгож болохгүй байх гэж бодож байгаа юм. Сая бас Ерөнхий сайд дээр Сайханбилэг дарга бид нар энэ асуудлыг ярилаа. Дөнгөж сая. Энэ нь байх нь зүйтэй юм гэж Засгийн газрын тэргүүн бас Оюутолгой дээр хэд хэдэн зүйлийг өөрчилье. Гэхдээ зөвхөн Засгийн газар гал аваад байх биш, Их Хурал дээрээ ийм бүтэц байна гэдэг агуулгаар бид нар асуудалд хандуулаад байж болох юм шүү дээ гэдэг дээр бид ойлголцолд хүрлээ гэж бодож байна. 

Ер нь уул уурхайн хөгжил гээд сая нэрлэчихсэн болохоос биш, өмнө нь бид нар өмнөх Их Хуралд энэ асуудлыг оруулсан юм. Оруулахдаа Оюутолгой гэж оруулж байсан юм. Одоо бас Оюутолгой гээд ярих нь гадна талдаа зохимжгүй юм. Тийм учраас уул уурхайн хөгжил гэж ярья гэж. Оюутолгойнхоо ганц, хоёр асуудлыг бид нар зөв болгоод авъя л даа. Анхны хөрөнгө оруулалт нь байнга нэмэгдээд ингээд. Одоо 02 дугаар сарын 04, 06-нд эдний хурал болно. Тэрэнд Уул уурхайн сайд нэлээн тодорхой асуудлуудаар бас оролцоно. 

Мөн дахиад эд нар гадны томоохон банк, санхүүгийн байгууллагын төлөөлөгчдийг урьчихсан байгаа. Дахиж нэмж зээллэгээ хийлгэх асуудлаар. Энэ чинь 13 тэрбум долларын зээл боллоо гэхэд 34 хувь нь манай зээл шүү дээ. Энэ асуудлыг бид нар сайн бодитой болгож, анхны хөрөнгө оруулалт гэсэн зүйлүүдийг 57 дугаар тогтоолын хэрэгжилт гэсэн хэдхэн тодорхой зүйл дээр. Гэхдээ бид нарт ойлголцохгүй юм байхгүй гэж би бодож байгаа юм. Сая Засгийн газрын тэргүүн ч гэсэн тэгж байна. Тодорхой юмнуудаа сууж байгаад тохирчихъё. Бид ийм, ийм зүйл дээр ярина, та хэд маань ийм, ийм зүйл дээр бас яриарай гээд тохирчихъё. Тэгээд л тэр хүрээнээсээ халихгүй яриад явахад болохгүй юм байхгүй. Оюутолгой эцсийн дүндээ аль ч Засгийн газар гарч ирсэн бай, Эрдэнэт шиг л хүлээн зөвшөөрөгдсөн ийм гэрээ байх тэр хэмжээнд хүртэл бид энэ ажлыг хийе гэж байгаа юм.

А.Бакей: -Баярлалаа. М.Энхболд гишүүн асуулт асууя.

М.Энхболд: -Би ер нь түр хороо байгуулаад ажиллах нь зөв байх гэж ингэж бодож байгаа юм. Тийм ч учраас энэ түр хорооны асуудлыг хэлэлцэх эсэхийг Байнгын хороон дээр ярихад би Байнгын хорооны даргаас санаачилсан хүмүүсийн санаачилгыг гурван сар дарагдууллаа, яагаад ингэж удаж байгаа юм бэ гэж асууж байсан.

Өнөөдөр Байнгын хороод дэмжээд Их Хурлаар шийдэгдээд үйл ажиллагааг тодорхой хүрээнд явуулах байх. Би нэг зүйлийг санаачлагчдаас нь асуумаар байгаа юм. Уул уурхайн хөгжлийн асуудалд хүний эрхийн асуудал хамгийн их зөрчигдөж байгаа. Хүний аюулгүй байдал хамгийн их эрсдэлтэй байгаа ийм хэсэг нь бичил уурхайн асуудал байгаа юм. Та бүхэн маань хөгжлийн асуудал гээд томоохон уул уурхай, томоохон хөрөнгө оруулалттай юм руу явчихав уу, эсвэл олон хүн ам хамарсан олон бүс нутагт асуудал байдаг. Зайлшгүй төрийн зохицуулалт хэрэгтэй. Өмнө нь гарсан хууль төдийлөн бүрэн төгс хэрэгжиж чадахгүй байгаа, энэ бичил уурхайн асуудалд ер нь юу гэж бодож байгаа вэ? Яаж хандъя гэж бодож байгаа вэ гэдгийг санаачлагчдаас тодруулмаар санагдаж байна.

А.Бакей: -Хэн хариулах вэ? 

-Даваасүрэн гишүүн.

Ж.Энхбаяр: -Уул уурхайн түр хороог 19 хүний бүрэлдэхүүнтэй байгуулахаар өргөн барьсан. Ер нь би бодож байгаа юм. Их Хуралд Уул уурхайн түр хороо ч биш, бараг Уул уурхайн байнгын хороо байгуулмаар санагдаад байгаа юм. Үнэхээр Монгол улс бол эдийн засгийн хувьд уул уурхай дээр түшиглэсэн улс боллоо. Зөвхөн Эдийн засгийн байнгын хороо маш олон салбартай, ажлын ачааллаараа тэр болгон уул уурхай руу голлож анхаарч ажиллаж чадахгүй байна. Тэнд бүрдсэн хүмүүсийн ч хувьд. Тийм ч учраас Уул уурхайн түр хороо байгуулах нь зайлшгүй хэрэгтэй гэсэн үндсэн дээр бид нар өргөн барьж ингэж хэлэлцэгдэж байгаа юм.

Уул уурхайн түр хороо бол зөвхөн ашиглалт, олборлолт тал дээр ажиллах биш ээ. Өнгөрсөн, одоогийн байдал ямархуу байгаа тал дээр ажиллах биш, байгаль орчин, экологийн талдаа ямархуу байгаа, уурхайг дагаад нийгэм, эдийн засгийн байдал, хүмүүсийн нүүдэл, суудал, энэ бүхнийг цогцоор нь. Тэгээд Энхболд дарга хэллээ. Бичил уурхайг ч гэсэн хамааруулж бид асуудлыг хэлэлцэх ёстой. Бичил уурхай гээд ямар хүмүүсийн эрх зөрчигдөж байна вэ, тэнд хууль зөрчигдөж байна уу? Энийг төлөвлөлттэйгөөр явуулах ёстой гэж бодож байна. Бичил уурхайн хууль ч гэсэн батлагдан гарах байх гэж бодож байна. Баярлалаа.

А.Бакей: -Ингээд асуулт асууж дууслаа.

-Бат-Эрдэнэ гишүүн.

Б.Бат-Эрдэнэ: -Энхболд гишүүн их чухал асуудал хөндөж байна. Бичил уурхай, ашигт малтмалыг гар аргаар олборлогчдын бүхэл бүтэн давхарга бий болчихсон. Энэ бол Монголчууд өөрсдөө хүсээд, ард түмэн газраа ухаад нүхлээд тарвага, зурам шиг орчихсонтой ижил биш. Эрдэс баялаг, уул уурхайн салбар дахь төрийн бодлого алдагдсантай холбоотойгоор давхар оруулж ирж байгаа нөлөөлөл, бодлого, түлхээсээр энэ ажил ороод ирчихсэн ийм зүйл.

Өнөөдөр ирүүлсэн тоо баримтаас үзвэл албан бус тоогоор 60-аад мянган иргэд хууль бусаар ашигт малтмал гар аргаар олборлож байгаа. Хамгийн ноцтой нь эдний 50-иас илүү хувь нь буюу бараг 2/3 нь 5-17 насны хүүхдүүд байгаа юм. Энэ бол үнэхээр эмгэнэл гэж хэлэхээс өөр арга байхгүй. Өмнө нь Ашигт малтмалын тухай хуулинд тодорхой өөрчлөлт оруулаад зохицуулахаар бас оролдсон. Энэ зохицуулалт өнөөдөр амьдралд төдийлөн үр дүнгээ өгөхгүй байгаа гэдэг нь хэн бүхэнд ойлгомжтой байгаа. Тийм учраас энэ бүхнийг бид бүхэлд нь цогцоор нь авч үзэх ёстой гэж бид үзэж байгаа юм. Тэгээд өнөөдөр энэ уул уурхайн асуудал ярихад дэд бүтцийн асуудал, нутагшил, хүн ам зүйн асуудал, байгаль орчин, экологийн асуудал, олон хүчин зүйлийг бид давхраар нь авч үзэх ёстой.

Өнөөдөр бид Оюутолгойн асуудлаар Эрдэнэбат дарга түрүүн асууж байна. Бид Оюутолгойн асуудлыг тавихаас өөр арга байхгүй. Энэ бол Монголын өнөөдөр нээгдээд байгаа хамгийн том ийм орд газрын асуудал. Энэ хөрөнгө оруулалтын гэрээтэй холбоотой асуудлыг бид тавих ёстой, тавина. Өмнө нь Улсын Их Хуралд бид тавьж байсан. Одоо энэ хүмүүсээс Их Хурлын дарга байна, Уул уурхайн сайд байна, Эдийн засгийн хөгжлийн яамны сайд байна. Тухайн үед та нар Оюутолгойн хөрөнгө оруулалтын асуудлыг тавилаа гэж Ардчилсан намын зүгээс ямар нэгэн буруутгасан асуудал тавьж байгаагүй. Бид тавихдаа хоёр намаас нийлсэн хүмүүс хамтарсан Засгийн газрын тэргүүнийг огцрох тухай асуудлыг хүртэл тавьж байсан. Тэргүүлж байсан ерөнхий сайд байсан хүн Батболд гишүүн энд сууж байна. Шахаж байгаад бид нар Оюутолгойн буюу Рио Тинто компанийн төлөөлөн удирдах зөвлөлийн даргыг нь дуудаж ирүүлээд, уулзалт зохион байгуулаад, хөрөнгө оруулалтын гэрээ, энэ бусад асуудлаар ширээний ард суухаар тохиролцоо хийгээд, тэр хэмжээнд хүртэл бид шахаж байсан. Тийм учраас энэ, энэ асуудлууд дээр бид тавина.

Өнөөдөр уул уурхайтай холбоотой ашиг сонирхлын ийм хүмүүс энэ хэлэлцүүлгийн, анхны хэлэлцэх эсэхийг нь Их Хурал дээр ярьж байхад ч гэсэн хүчтэй эсэргүүцэж байсан. Энэ бүхнийг олон түмэн харж байгаа. Хэн нь хаашаа дэмжиж, хаана эсэргүүцэл илэрхийлж байна, энэ бүхнийг харна. Ил тод байх ёстой. Өнөөдөр харамсалтай нь хэвлэл, мэдээлэл тун цөөхөн байх шиг байна. Гэхдээ энэ байгаа хүмүүс олон түмэнд энийг нь тавьж өгөх байх гэж бодож байгаа.

А.Бакей: -Гишүүд асуулт асууж дууслаа. Хариулт дууслаа.

Санал хэлэх гишүүд байна уу?

-Санал хэлэх гишүүд байхгүй байна. Санал тасаллаа.

Саналын томъёоллыг та бүхэнд танилцуулъя.

Уул уурхайн хөгжил түр хороо байгуулах тухай Улсын Их Хурлын тогтоолын төслийн анхны хэлэлцүүлэг хийхийг дэмжье гэсэн саналаар санал хураалт явуулъя. Энэ саналыг дэмжиж байгаа гишүүд гараа өргөнө үү.

Зөвшөөрсөн

9

Татгалзсан

1

Бүгд


10

Дэмжигдлээ.

Зарчмын зөрүүтэй санал гараагүй учраас тогтоолын төслийг анхны хэлэлцүүлгээр батлах санал гаргаж байна.

Анхны хэлэлцүүлгээр батлах саналыг дэмжиж байгаа гишүүд гараа өргөнө үү.

Зөвшөөрсөн

8

Татгалзсан

2

Бүгд


10

Дэмжигдлээ.

Ингээд Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд Д.Бат-Эрдэнэ гишүүнийг томилох саналтай байна.

Р.Гончигдорж: -Асуулт байна. Бүрэлдэхүүн юу болсон бэ?

А.Бакей: -Бүрэлдэхүүн бол энэ тогтоолд өргөн барьсан төслөөрөө л байна.

Р.Гончигдорж: -Түрүүн Бат-Эрдэнэ гишүүн хэлсэн шүү дээ. Байнгын хорооны тооноосоо нэмэгдүүлэхгүй гэсэн.

Ер нь тогтоолын хэлбэр бол тийм түр хороо байгуулсугай гээд тогтоол гаргачихаад, дараа нь бүрэлдэхүүнийг түр хорооны бүрэлдэхүүн баталдаг тэр хэлбэрээрээ, Байнгын хорооны бүрэлдэхүүн баталдаг хэвээр. Эхлээд түр хороогоо бий болгосон тогтоолоо эхэлж гарга. Дараа нь бүрэлдэхүүнтэй тухай асуудал бол Байнгын хорооны бүрэлдэхүүнийг баталдагтай адил явах ёстой байхгүй юу.

А.Бакей: -Тийм байна. Ер нь Түр хороотой холбоотой дөрвөн заалт байна. Улсын Их Хурлын тухай хууль дээр. 

-Улсын Их Хурлын тогтоолоор байгуулж ажиллана.
-Түр хороо зөвхөн гишүүдээс бүрдэх бөгөөд түүний бүрэлдэхүүний ажиллах хугацааг тухай бүр тогтооно гэсэн байна.

-Түр хороо хариуцуулсан ажлын гүйцэтгэлийг хангахдаа Байнгын хороотой адил эрх эдэлнэ. Түр хороо хариуцуулсан ажлын гүйцэтгэлийг хангаж ажлынхаа дүнг нэгдсэн хуралдаанд танилцуулан зохих шийдвэр гаргамагц түүнийг Улсын Их Хурал татан буулгана гэсэн байна. Тэгэхээр бүрэлдэхүүнийг Байнгын хороо байгуулах тэр процессоор л явна гэсэн үг шүү дээ.

Б.Бат-Эрдэнэ: -Би санаачлагчийн хувьд нэг зүйл хэлье. Түр хороог санаачилсан бүрэлдэхүүнийг та бүхэн хараарай. Энэ бол нам, намын төлөөлөл байгаа. Бие даагчдын төлөөлөл бий. Их Хурлын бүрэлдэхүүнийг нэлээн тодорхой, аль, аль талынх нь төлөөллийг хангасан гэж ингэж үзэж байгаа. Тийм учраас бид түрүүн хэлсэн. Гончигдорж даргыг ирэхээс өмнө, Их Хурлын дарга, Тамгын газрынхантай бид сууж байгаад яг Байнгын хорооны гишүүдийн тооноос илүү байх нь аль ч талаасаа үзсэн зохимжгүй гэж үзээд 26 гишүүд санаачилсан хэдий ч гэсэн бид тогтоолын төсөл санаачлахдаа энэ бүрэлдэхүүнийх нь тоог уялдуулаад 19 гишүүн гарын үсгээ зурж, ингэж өргөн барьсан байгаа.

Р.Гончигдорж: -Би гишүүдийн санаачлаад ингэж байгааг ерөөсөө эсэргүүцээд байгаа юм байхгүй. Ерөнхийдөө зүгээр ингээд харвал түр хороо байгуулаад, түр хороондоо гишүүн болчихъё гэсэн сонирхлоор энийг санаачилсан юм шиг хэлбэртэй харагдчих гээд байгаа юм. Наад зах нь. Тэгж болохгүй юм. Түр хороо шаардлагатай юм байна, уул уурхайн хөгжлийн бодлогыг тодорхойлох, Засгийн газраас явуулж байгаа уул уурхайн бодлого дээр Улсын Их Хурлын хяналтын чиг үүргийг Байнгын хорооны төвшинд тусгайлан хэрэгжүүлэх тийм бүтэц хэрэгтэй юм байна гэдэг. Энэ бол Их Хурлын гишүүдийн санаачлах зүйл юм.  Би өөрөө энэ хорооны гишүүн болох гэж байгаа юм гэсэн агуулга нь шууд илэрхийлэгдсэн тийм зүйл байж болохгүй. Бид нар чинь янз янзын л ёс зүйн болоод ашиг сонирхлын зөрчил гэнэ үү, янз янзын юм их ярьдаг. Түүгээр хэлсэн ч гэсэн энэ ач холбогдол байна гэдгийг олж харсан нь чухал. Тэгээд түр хороо бий болгож байгаа нь чухал юм. 

Дараа нь түр  хорооныхоо бүрэлдэхүүний тухай асуудал бол Байнгын хороог яаж бүрдүүлдэг вэ, хаанаас хэд орох вэ, тэгээд бүлгүүд хоорондоо, бие даагчид хоорондоо тэгж ойлголцоод тэгээд гаргадаг ийм л зүйл шүү дээ. Тэгээд цаашаа түр хороонд орж байгаа нь Байнгын хороотой ажиллах юм бол, Байнгын хороонд нэг гишүүн төдөөс илүүгүй Байнгын хороо гэсэн, тэрэнд нь түр хорооны асуудал хамаарах уу, үгүй юу гэдэг асуудлаа ч бас наагуураа шүүж үзэх хэрэгтэй шүү дээ. Тийм үү, дарга аа? Яг энэ агуулгаар хэлж байгаа шүү. Тэрнээс энд эсэргүүцсэн юм биш, би дэглэм, журмын тухай л ярьж байна. Тэрнээс бодлогын юм яриагүй юм.

А.Бакей: -Гончигдорж гишүүний яриад байгаа ч бас үнэний ортой байгаа юм. Яагаад гэвэл Байнгын хороотой адил эрх эдэлнэ гэдэг чинь Байнгын хороо яаж байгуулагдана, яаж зохион байгуулагдана, тэрэнтэй адилхан л байх ёстой юм.

Р.Гончигдорж: -Бүлэг байгуулах хамаагүй шүү дээ. Янз янзын бүлгүүд байгуулах асуудал өөр.

А.Бакей: -Тийм учраас шууд ингээд батлах нь харагдах байдлын хувьд ч гэсэн Гончигдорж гишүүний ярьж байгаа нь ортой байна. Тийм учраас энд Уул уурхайн хөгжил түр хороо байгуулах тухай л тогтоол гаргая гэсэн санал хэлж байна шүү дээ. Ер нь тэр саналаар л явсан нь дээр байх. Дараа нь тэгж зохион байгуулъя.

Б.Бат-Эрдэнэ: -Наадах чинь хуулинд 25.1-д маш тодорхой заасан. “Гишүүд” гэж байгаа. Гишүүд санаачилж болно. Энэ санаачлах эрхийнхээ хувьд л энийг санаачилсан. Хамгийн гол нь энэ санаачилсан хүмүүсийн бүрэлдэхүүн бол энэ асуудлаар л үнэхээр шаардлагатай бол улс үндэстний энэ том эрх ашгийн үүднээс өлсөж, цангаж байсан, энд тэнд энэ талаар нэлээн гүнзгий ойлголттой ийм хүмүүс энд санаачлагчийн бүрэлдэхүүнд орсон байгаа. 

Хэрвээ энэ түр хороог байгууллаа, тэгээд байгуулсныхаа дараа бид Их Хурлын бүтцийн байгууллага, ялангуяа Их Хуралд олонх суудал авсан энэ улс төрийн эрх баригч хүчнийхээ хувьд энэ эрх мэдлийг нь бүгдийг бид булааж аваад ингээд энэ ажлаа явуулна гэвэл та нар тэрнийхээ дагуу тэгээд явуулна биз. Харин энэ санаачилга гаргасан хүмүүс бол хэрвээ Их Хуралд албан ёсны бүтцийн байгууллага байгуулах ажиллах бололцоо нь хаагдвал бас Их Хурлын гишүүнийхээ хувьд биш юм гэхэд иргэн хүнийхээ хувьд өмнө нь хийж байсан, ярьж байсан, тэмцэж байсан энэ ажил, тэмцлээ үргэлжлүүлэх бололцоо нь нээлттэй байгаа байх гэж би бодож байна.

А.Бакей: -Гончигдорж гишүүн.

Р.Гончигдорж: -Бат-Эрдэнэ гишүүн жаахан өөрөөр ойлгоод байх шиг байна. Жишээлбэл, ингээд Улсын Их Хуралд түр хороо бий болголоо. Энэ түр хороог байгуулахыг санаачилсан гишүүдээр гишүүнчлэлийг нь хязгаарлана гэдэг бол угаасаа ойлгогдохгүй зүйл шүү дээ. Жишээлбэл, би орох хүсэлтэй байж болно. Энийгээ бүлгээрээ дамжуулж илэрхийлж болно. Энэ санаачилгад ороогүй Ардын намын нэг гишүүн орох хүсэлтэй байж болно. Бүлгээрээ дамжуулаад энэ асуудлаа цэгцэлье гээд. Энд ороогүй бие даагчдаас орох хүсэлтэй байж болно. Нийт гишүүдийн тооны хязгаар нь төд байна, тэгээд дараа нь Байнгын хороо байгуулдаг зарчим нь гараад ирнэ.

Өөрөөр хэлбэл, энэ уул уурхайн асуудлаар одоо болоод өнгөрсөн үедээ санал тавьдаг хүмүүс л энийг авч яваа, эд нар л авч явна. Бусад нь энд хэрэггүй гэсэн ойлголт энд хэзээ ч байж болохгүй. Энэ чинь юу гэсэн үг вэ гэхээр ерөнхийдөө Их Хурлыг хоёр талцуулаад л нэг нь асуудлын төлөө байдаг. Нэг нь эд нарын толгойг илээд явж байдаг хэсэг байгаа юм, бид энэ дээрээ гарч ирнэ гэсэн ийм агуулга, ийм ойлголтоор хаяглагдаж би үлдэхийг хүсэхгүй байна. Тэгвэл би энэ хороонд орно. Яагаад гэвэл уул уурхайн хөгжлийн бодлого, уул уурхайн салбар дээр Засгийн газар хэрэгжүүлж байгаа Улсын Их Хурлаас тавих чиг үүргийг тусгайлсан түр хороогоор байгуулахад оролцож цаашдаа бид Ашигт малтмалын тухай хууль батална. Ашигт малтмалын тухай хуулийг Уул уурхайн хуулиас тусад нь байх ёстой. Ер нь Уул уурхайн хууль гэж гарах ёстой. Уул уурхайн хуулин дотроо бичил уурхайн тухай асуудал нь орох байх гэх мэтчилэн Улсын Их Хурал өөрөө хуулиар тодорхойлогдох бодлогуудад энд бэлдэцтэй байж байгаа.

Энэ ч гэсэн яг энэ Уул уурхайн түр хорооны бодлогоороо дамжиж энэ хуулиудын зохицуулалтуудыг бид мэдэх ёстой. Энэ бол өмнөх зүйлээ буруу болчихжээ гэдгийг засах төдийгүй, цаашаа зөв явах тухай асуудлаараа хөгжил гэдэг асуудал орж ирсэн гэж ойлгож байгаа шүү дээ. Ингэмээргүй байна.

А.Бакей: -Ганбаатар гишүүн, дараа нь Эрдэнэбат гишүүн.

С.Ганбаатар: -Энийг санаачлагч 26 гишүүний нэг нь болоод явж байгаагийн хувьд саналаа хэлье. Гончигдорж гишүүний саналтай санал нэгтэй байгаагаа илэрхийлж байна. Учир нь өнөөдөр нийгэм даяар энэ Их Хуралтай Их Хуралгүй, энэ Их Хурлын түр хороотой, хороогүй нийгэм даяараа уул уурхайн талаар том deschutes явж байна, үл ойлголцол явж байна. Энэ дээр бид бодлогоо нэгтгэж, зохион байгуулалтад орж, энийг эмх журам, замбараанд нь оруулъя гэдэг энэ байр суурийг сая Төрийн байгуулалтын байнгын хороо маань дэмжээд, түр хороо байгуулахаар болсон. Энэ бол бас бидний ойлголцол, бие биенээ хүндэлдгийн жишээ. Энд би их баярлаж байгаа.

Харин энийг ямар зохион байгуулалттайгаар яаж хийх вэ гэдэг дээр сая Гончигдорж гишүүний санал туйлын зөв. Нэг хэсэг нь эсэргүүцээд, нөгөө хэсэг нь давхидаг хүмүүс нь нийлэх гээд байгаа юм биш ээ. Энэ дээр чинь, миний хувьд гишүүдийг ерөөсөө шүүмжилдэггүй. Сая мэтгэлцээнд оролцоход би маш ёс зүйтэй, хүлээцтэй байж гарч ирсэн. Яагаад гэвэл монголчууд хоорондоо муудалцаж болохгүй. Үнэхээр бид муудалцаж болохгүй. Дээр нь нэмээд тэр нам, энэ нам, энэ бүлэглэл, тэр бүлэглэл гэж ярлык зүүж болохгүй. Бас зүтгэж байгаа мань мэтийгээ тендер шахах гэж байгаа юм шиг бас ярлыкжүүлдэг. Ерөөсөө бүгд худлаа. Ерөөсөө л энэ дээр бүгд нэг эх оронтой. Харин зарим Улсын Их Хурлын гишүүд маань ая эвийг олж, арга талыг харж эвтэйхэн монголынхоо төлөө шийдэх гэж оролддог байхад, мань мэт нь бушуухан шиг нааштай шийдчих санаатай ч байдаг юмуу. Ингээд арга барилын зөрүү байхыг үгүйсгэхгүй. Ингээд зохион байгуулалт, бүтэц бол намууд, бүлгүүд дээрээ ярина, хоорондоо ярилцана. Ингээд ойлголцох боломжтой. Саяын санааг би сайн санаа байна гэж бодож байна.

А.Бакей: -Баярлалаа. Манай Үйлдвэрчний эвлэлийн ерөнхийлөгч ийм л ухаантай санаа гаргаж байна шүү дээ.

-Эрдэнэбат гишүүн.

Д.Эрдэнэбат: -Би түрүүний анхааруулаад байдаг нь тэр л дээ. Ямар бүрэлдэхүүнтэй, ямар даргатай байх юм бэ, энэ хороо чинь гэсэн. Бат-Эрдэнэ гишүүн тэгвэл бид нар ийм байдлаар хийвэл ингэж тэмцэнэ ч гэх шиг. Эсвэл Их Хурал тэгээд тэмцдэг тал, тэмцдэггүй тал, дайсны тал гээд эртхэн ялгачихсан нь дээр.

Б.Бат-Эрдэнэ: -Энэ ойлгомжтой байгаа шүү дээ.

Д.Эрдэнэбат: -Бат-Эрдэнэ гишүүн ээ, би юмаа ярьчихъя. Би таны өөдөөс юм яриагүй шүү дээ. Тийм учраас би хэлж байна шүү дээ. Их Хурал гэдэг бол нэг институц. Бид энэ улс орныхоо хөгжлийн төлөө уул уурхайн асуудлаар байнгын ярьж байгаа, хэлэлцээд ойлголцох тийшээ явах ёстой. Энэ улс орны төлөө л явж байгаа.

Түр хороо гэдэг юмыг ашигладаг юм, цаашид ийм хэлбэр рүү ордог, нэг хэсэг улс төрчдийг тодруулдаг, нэг хэсэг улс төрчдийг муулдаг. Монгол улсын тусгаар тогтнолын байдалд дэндүү популист байдлаасаа болж сөрөг нөлөө үзүүлдэг ийм юм руу битгий хөтөлчихөөсэй. Би эндээс болгоомжлоод байгаа юм. Энэ нь дагаад олон, олон түр хороо үүсчих ийм үүдийг нээчих гээд байгаа юм биш биз дээ гэдэг ийм л сануулгыг өгөөд байгаа юм.

Хоёрдугаарт, даргын тухай асуудал, бүрэлдэхүүний тухай асуудлыг онцлоод байгаа нь яг одоо гарч ирж байгаа юм. Энэ дээр тэмцдэг байсан нь орох ёстой, тэмцдэггүй нь болих ёстой. Хэрвээ бид нар орохгүй бол бид тэмцэнэ гэдэг ийм утгагүй юм явуулж болохгүй шүү дээ. Наадах чинь ингээд л мордохын хазгай эхэлж байгаа юм. Яах гэж бид нар хийх гээд байгаа юм бэ, юуны тулд энийг хийх гээд байгаа юм бэ? Тийм учраас би эсэргүүцээд байгаа юм. Наадах чинь буруу эхлэх гээд байна гээд. Тийм учраас найзууд минь энийгээ сайн бодож үзээрэй. Би чин үнэнээ хэлж байгаа шүү. Тэрнээс надад уул уурхайг өмгөөлөөд байх ямар ч шалтаг байхгүй. Гэхдээ энэ улс орны эрх ашиг гэж бий, үндэсний аюулгүй байдлын эрх ашиг гэж бий, эдийн засгийн хөгжлийн эрх ашиг гэж бий гэдгийг л хамгийн түрүүнд дотроо бодоорой гэдгийг анхааруулж байгаа юм.

А.Бакей: -Батцогт гишүүн.

Д.Батцогт: -Баярлалаа. Ер нь түр хороо байгуулна гэдэг чинь энэ Улсын Их Хурлын ажилд л тус нэмэр болох гэж л бид байгуулж байгаа шүү дээ. Сая Оюутолгойн асуудлаар бид, баахан гишүүд гарын үсэг зураад шаардлага тавиад ярихаар Ерөнхий сайд зарим нь эх оронч болж харагдаад, зарим нь биш юм шиг харагдаад байна, та нар жаахан хүлээж бай, Засгийн газар энэ талаар асуудал ярьж байгаа гэдэг юмыг ярихад бид нар нэг хэсэг чимээгүй байлаа шүү дээ. Тэгээд Засгийн газар ямар нэгэн үйлдэл хийхгүй учраас бид нар Их Хурлынхаа олгогдсон эрхийн хүрээнд гишүүд санаачлаад ийм юм байгуулаад явж байгаа. Гишүүд түр хороонд ороод ажиллах нь нээлттэй шүү дээ. Угаасаа. Гэхдээ дэмжиж байгаа гишүүд нь. 

Түр хороо байгуулахыг анхнаасаа эсэргүүцэж байгаа гишүүд түр хороонд ороод тэр түр хорооны ажлыг сайжруулах уу, муужруулах уу гэдэг чинь бас өөр асуудал шүү дээ. Оръё гэж байгаа хүмүүст нь хандаж хэлж байгаа юм. Тэгэхээр хэнд ч нээлттэй л байгаа шүү дээ. Түүнээс, бид нар түр хороо байгуулаад, энд улс төр хийгээд, Байнгын хорооны ажлыг булааж аваад, Их Хурлын ажлыг булааж аваад явах гэж байгаа юм ерөөсөө байхгүй шүү дээ. Уул уурхайгаа хариуцлагатай болгоё, уул уурхайн талаар баримтлах бодлого ч байхгүй мөртлөө өнөөдөр Ашигт малтмалын хууль орж ирж байгаа юм. Энэ бодлогоо гаргахад нь бүгдээрээ тал талаасаа элбэж, дэлбээд л ярих ёстой шүү дээ. Энэ талаар л ажиллах гэж ингэж гаргаж байгаа. Тийм учраас манай гишүүд дэмжээрэй. Манай түр хороонд бүгдээрээ гишүүн болоод нэгдээд ажиллая гэж уриалж байна.

А.Бакей: -Баярлалаа. Ер нь одоо.

Б.Бат-Эрдэнэ: -Байнгын хорооны дарга аа, түрүүн Батцогт гишүүн ч хэллээ. Бид энэ санаачилгыг гаргаад, санаачилгыг эхнээс нь дэмжээгүй хүмүүс одоо гэнэтхэн дэмжинэ гэдэг чинь миний түрүүний хэлдэг санаа шүү дээ. Тэгээд энэ түр хороо байгуулагдах юм байна. Энэ түр хороог Улсын Их Хуралд олонх суудал авсан эрх баригч улс төрийн хүчин өөрийнхөө мэдэлд авах юм байна, өөрсдийнхөө хүмүүсийг томилж ажиллуулах юм байна, өөрсдийнхөө бодлого, Засгийн газрынхаа бодлогыг дэмжих ийм хаалт болгоно. Яг бодит байдлаас хол хөндий явна гэдэг ийм л санаа шүү дээ. Өмнө нь ч гэсэн хамтарсан Засгийн газрын үед авч хэрэгжүүлж байсан бодлого бол дандаа хамтраад олонх бүрдүүлсэн нь Засгийн газрынхаа талыг. Засгийн газрын авч явуулж байсан үйл ажиллагааг бүгдийг буруутгаж байгаа юм биш. Гэхдээ бид бас зөв тал руу нь засаж залруулах хэлсэн юмыг үгүйсгээд байдаг учраас бид энд чинь ийм бүтцийн байгууллага байгуулаад ингээд ажиллах нь зөв зүйтэй юмуу гэж.

Хоёрдугаарт, бид хангалттай бүлгүүдээс, намуудаас саналыг нь авсан. Авахад энэ дэмжиж гарын үсэг зурсан, энд орсон хүмүүстээ улс төрийн маш их шахалт, дарамтыг өнөөдрийг хүртэл үзүүлсээр байгаа. Тийм учраас заавал энийг байгуулаад, энүүгээр тодрох гээд байгаа юм ч нэгдүгээрт байхгүй. Ийм аялдан дагалдсан энэ бодлогынхоо үр нөлөө нь гараад өнөөдөр уул уурхай, эрдэс баялгийн салбар чинь ийм болчихоод байгаа учраас бид санаа зовсондоо л энэ тухай асуудлыг ярьж байгаа юм.

А.Бакей: -Ойлголоо. Гишүүд өөрсдийнхөө байр суурийг илэрхийллээ.

Улсын Их Хурлын тухай хуулийн 25.1-ээр бол Улсын Их Хурлын тогтоолоор түр хороог байгуулж ажиллуулж болно гэсэн байгаа юм. Эхлээд байгуулах тухай асуудал байх нь. Дараа нь 25.2-оор бол, түр хороо зөвхөн гишүүдээс бүрдэх бөгөөд түүний бүрэлдэхүүн, ажиллах хугацааг тухай бүр тогтооно гэсэн байгаа юм. Тийм учраас өнөөдөр зөвхөн түр хороо байгуулах тухай шийдвэр гарах нь байна. Дараа нь үнэхээр намын бүлгүүдээрээ дамжуулаад орох хүсэлтэй гишүүд нь ороод, бие даагчдаас орох хүмүүс нь ороод ийм маягаар явах нь. Тийм учраас өнөөдрийн Улсын Их Хурлын түр хороо байгуулах тухай тогтоол гарах нь ээ. Ингэж ойлгож, түрүүчийн гар өргөж зөвшөөрсөн Уул уурхайн хөгжил түр хороо байгуулахыг зөвшөөрсөн ийм байдлаар тогтоолыг гаргах нь зүйтэй гэсэн байдлаар түрүүчийн санал гарлаа гэж ойлгож байгаа шүү.

Ингээд өнөөдрийн энэ хуралдаанаар гарах санал, дүгнэлтийг Улсын Их Хурлын нэгдсэн чуулганд Д.Бат-Эрдэнэ гишүүн танилцуулна.

Эхний асуудал дууслаа.

Одоо хоёр дахь асуудал. Бид түрүүн ярьсан. 

Улсын Их Хурлын тухай хууль, Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулахтай холбоотой зургаан хуулийн төсөл байсан. Эндээс нэгийг нь санаачлагч нь татлаа. Цаана нь таван хууль үлдчихээд байгаа.

Таван хуулиас хэлэлцэх эсэх шатанд байгаа гурван хууль байна. Энэ гурван хуулийг хэлэлцэж эхэлье.

Эхний хууль нь, Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай, хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд өөрчлөлт оруулах тухай хуулийн төслүүд. Мөн Тамгын газрын дүрэм батлах тухай Улсын Их Хурлын тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл байгаа. Эдгээр төслийг Улсын Их Хурлын гишүүн Ж.Батсуурь, Улаан, Батхүү, миний бие өргөн мэдүүлсэн байгаа.

Ингээд би энэ хуулийн төслийн талаар хууль санаачлагчийн хувьд товчхон танилцуулъя.

Өнөөдөр энэ хууль тогтоох үйл ажиллагааны зохион байгуулалтыг сайжруулах, боловсронгуй болгох зайлшгүй шаардлага байгаа. Энийг үндэслээд бид саяын нэр дурдсан дөрвөн гишүүн эдгээр хуулийн төслийг санаачилж өргөн мэдүүлсэн байгаа.

Нэгдүгээрт, Өргөдлийн байнгын хороо шинээр байгуулагдсан учраас иргэдийн зүгээс байгууллага, хуулийн этгээдийн зүгээс Улсын Их Хурлын нэр дээр, Улсын Их Хурлын гишүүдийн нэр дээр ирж байгаа өргөдөл, хүсэлтийг нэгтгэж, үүний шийдвэрлэлтийн байдлыг холбогдох газарт уламжилж байх тухай асуудлын зохицуулалт байгаа. Энэ зохицуулалтыг хуучин Тамгын газрын чиг үүрэгт байсныг Өргөдлийн байнгын хороонд шилжүүлэхтэй холбоотой асуудал тусгагдаж байгаа.

Хоёрдугаарт, өнөөдөр Улсын Их Хурлын үйл ажиллагааг шуурхай болгохын тулд Улсын Их Хурлын үйл ажиллагаанд гишүүдийн үйл ажиллагаанд цахим технологийн хэрэглээг нэвтрүүлэх, нэмэгдүүлэх асуудал зайлшгүй чухал байгаа. Өнөөдөр Улсын Их Хурлын гишүүдэд тараагдаж байгаа, хэлэлцэж байгаа асуудлыг цаасан хэлбэрээр тараахад асар их хэмжээний зардал гарч байгаа. Бүрэн бус тооцоогоор жилдээ 70 сая төгрөгийн зардал зөвхөн энэ зардалд гардаг юм байна. Тийм учраас Улсын Их Хурлаар хэлэлцэж байгаа хууль болоод бусад шийдвэрийн төслийг цахим болоод бусад хэлбэрээр гишүүдэд тарааж байх тухай асуудлыг энэ Дэгийн тухай хуульд бас нэмж оруулж байгаа.

Үүний зэрэгцээ өнөөдөр хууль тогтоох үйл ажиллагаанд Улсын Их Хурлын Тамгын газрын үйлчлэх туслах үйлчилгээ өнөөдрийн шаардлагын төвшинд хүрэхгүй байгаа. Тийм учраас өнөөдөр Улсын Их Хурлын зарим талаар шүүмжлэлтэй ханддаг асуудал байдаг юм байна. 240-өөд ажилтантай мөртлөө яг гишүүдийн үйл ажиллагаанд хэр зэрэг тусалж байна вэ, хууль тогтоох ажиллагаанд. Улсын Их Хурлын үйл ажиллагаанд хэр зэрэг үйлчилж байна вэ гэвэл бас тийм биш байна. Тийм учраас Улсын Их Хурын Тамгын газрын үйл ажиллагааг хууль тогтоох үйл ажиллагаанд туслах, үйлчлэхтэй холбох энэ зарим харилцааг энэ хуулиар зохицуулах үүднээс Улсын Их Хурлаар хэлэлцэж байгаа өргөн мэдүүлсэн төслийг хэлэлцэх эсэх асуудлаар хэлэлцүүлэх явцдаа хууль зүйн болоод салбарын бодлогын, мөн төсвийн зардал нэмэгдэх, орлогыг бууруулах үр дагаврын талаар. Өөрөөр хэлбэл, төсөвт учруулах дарамтын талаар тодорхой дүгнэлт Тамгын газрын зүгээс гаргах.

Ямар нэгэн хуулийн төсөл орж ирлээ гэхэд энэ чинь хууль зүйн хувьд зөрчилтэй байна, эсвэл төсөвт ийм дарамт учруулахаар байна ч гэдэг юмуу. Ийм маягаар Улсын Их Хурал болоод гишүүдэд туслах үүднээс Улсын Их Хурлын Тамгын газрын дүгнэлтийг тухайн асуудлыг хэлэлцэх эсэх үедээ давхар сонсож байя гэж ийм зохицуулалтыг хийсэн байгаа. 

Үүний зэрэгцээ эдгээр хуулийн төслийн хамт бид Тамгын газрын дүрэмд бас зарим нэгэн өөрчлөлт орж байгаа. Товчхондоо ийм хуулийн төслийг өргөн мэдүүлсэн байгаа. Ингээд асуух асуулттай гишүүд байвал. 

Асуулттай гишүүд байна уу?

-Алга байна. Асуултыг тасаллаа.

Санал хэлэх гишүүд байна уу?

-Байхгүй байна. Саналыг тасаллаа.

Зарчмын зөрүүтэй санал гараагүй байна. Тийм учраас санал хураалтын томъёоллыг танилцуулъя.

Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай, хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд өөрчлөлт оруулах тухай хуулийн төслүүд, Тамгын газрын дүрэм батлах тухай, тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийг хэлэлцэхийг дэмжье гэсэн томъёоллоор санал хураалт явуулъя.

Энэ саналыг дэмжиж байгаа гишүүд гараа өргөнө үү.

Зөвшөөрсөн

Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд Батзандан гишүүнийг томилъё.

Ингээд хоёр дахь асуудал дууслаа.

Одоо гурав дахь асуудал.

Улсын Их Хурлын тухай хууль, Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай Улсын Их Хурлын гишүүн Түвдэндорж нарын өргөн мэдүүлсэн хуулийн төслийн хэлэлцэх эсэхийг хэлэлцье.

С.Бямбацогт: -Миний өргөн барьсан хууль байгаа.

А.Бакей: -Таных чинь хурууны хээ байгаа. Угаасаа мөрдөх хугацаа нь арай болоогүй шүү дээ. Тэртэй тэргүй хэлэлцэнэ, тэртэй тэргүй дэмжинэ. Яараад яах вэ гишүүн минь.

С.Бямбацогт: -Ер нь эхнээсээ л дэг, журамтай явмаар байна л даа. Одоо эхнээс нь оруулаад явчих, тэгэх үү? Тэгэхгүй бол, Зоригт гишүүний хууль миний хуулийн дараа байсан. Тэгтэл өмнө нь оруулаад анхны хэлэлцүүлэг хийчихсэн. Өнгөрсөн 7 хоногт өргөн бариагүй, өчигдөр, өнөөдөр өргөн барьсан хуулийг ингээд хойш нь тавиад байх юм. Жаахан шударга бай л даа. Шударга байцгаая, тэгэх үү.

А.Бакей: -Мөрдөх хугацаа нь болоогүй учраас. Энэ чинь яг тэр талын техник, технологи нь орж иртэл бас өдий байна шүү дээ. Түүнээс биш, шударга байх нь байна л даа. Тэгвэл Бямбацогт гишүүний төслийг эхлээд хэлэлцэх үү.
Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл байгаа. Улсын Их Хурлын гишүүн Бямбацогт, Батзандан нарын өргөн мэдүүлсэн хуулийн төсөл байна. Хэлэлцэх эсэх нь.

Ингээд хуулийн төслийн талаарх танилцуулгыг төсөл санаачлагч, Улсын Их Хурлын гишүүн Бямбацогт хийнэ.

С.Бямбацогт: -Улсын Их Хурлын чуулган болон Байнгын хороодын үйл ажиллагаатай холбоотой, зөвхөн энэ парламент ч биш, үе үеийн парламентаас гарч байгаа. Гишүүд маань жаахан хариуцлагагүй байна, өргөсөн тангарагтаа үнэнч биш байна гэсэн асуудлууд их яригддаг. Үүнтэй холбоотой, ер нь Улсын Их Хурлын чуулганы хуралдааны, Байнгын хороодын хуралдааны ирцийг бүрдүүлэхдээ хурууны хээгээр ирц бүрдүүлдэг болъё. Санал хураахдаа бас хурууны хээгээр санал өгдөг болъё гэдэг асуудлыг шийдэж байж энэ асуудал шийдэгдэх юм байна. Тэгэхгүй бол үе үеийн парламент, төрийн эрх барих дээд байгууллага гэж бид ярьдаг. Хууль тогтоох дээд байгууллага маань ийм хариуцлагагүй байгаад байвал цааш, цаашдаа төрийн алба бусад хүмүүст сөрөг үлгэр дууриал болж байна. Тийм болохоор хариуцлагын тогтолцоог өөрсдөөсөө эхэлье. Бусдыг хариуцлагатай бай гэж шаардахаас гадна өөрсдөө бас хариуцлагатай байя гэдэг үүднээс Улсын Их Хурлын нэр бүхий гишүүд энэ хуулийг санаачилсан юм.

Батзандан, Бат-Эрдэнэ, Баярсайхан, Сарангэрэл, Уянга, Энх-Амгалан бид нарын гишүүд энэ хуулийг санаачилж өргөн барьж байгаа юм. Байнгын хороодын болон нэгдсэн хуралдаан явах үед биеийн давхцахгүй өгөгдөл буюу гарын хурууны хээний төхөөрөмжийг ашигладаг болъё гэсэн саналыг оруулж байгаа юм. 

Энэ асуудлаар Солонгосын парламент Монголд туслаад асуудал шийдэх гэж байгаа гэж ярьж байгаа. Энд хөрөнгө мөнгө шийдэхэд жаахан төвөгтэй гэж ярьж байгаа. 

Өнөөдөр Монгол улс маань 2 сая 800 мянган иргэнтэй мөртлөө сонгууль өгөхдөө бид 1 сая гаруй иргэдийн санал хураалтыг хурууны хээгээр явуулж болж л байна. Энд их хүндрэлтэй юм алга. Тэгэхэд санал хураалт явуулахдаа бид хурууны хээ ашиглахад хэцүү биш. 76 хүн дээр хэцүү биш байх гэж бодож байна. Монгол улсын төрд ажиллаж байгаа болон хувийн хэвшилд ажиллаж байгаа бүх хүмүүс өглөө цагаа бүртгүүлэхдээ хурууны хээгээр бүртгүүлээд ажиллаж болж байна. Бид 76 гишүүн яагаад болдоггүй юм бэ?
Гадна, дотноос зээл, тусламж авна гээд хүлээгээд хараад суугаад байвал бас мөд бүтэхгүй. АНУ-ын Мянганы сорилын сангийн зээл өгнө гээд биднийг бүтэн таван жил уясан. Хятад улс бас Монгол улсад 300 сая долларын буцалтгүй тусламж үзүүлнэ гээд долоон жил уясан. Түүнтэй адилхан Солонгосын парламент манайд тусална гээд хэдэн жил болохыг бид мэдэхгүй. Тийм болохоор энийг өөрсдөө хөрөнгө гаргаад шийдчихье. 76-хан гишүүний, 76-хан төхөөрөмжийг шийдчих бололцоотой байх гэж бодож байгаа юм.

Мөн хэцүү, төвөгтэй гээд яриад байна. Бакей гишүүн өөрөө тоног төхөөрөмжийн асуудал гээд сая Их Хурлын мэдээллийг электрон хэлбэрээр дамжуулдаг болох, цаасыг хэмнэх гээд асуудал ярьж байна. Түүнтэй л адилхан хамтад нь шийдчих бололцоотой асуудал гэж үзэж байгаа. Тийм учраас энэ асуудлыг хэлэлцэн шийдвэрлэж өгөөч гэж хүсэж байна.

А.Бакей: -Бямбацогт гишүүнд баярлалаа. Ингээд төсөлтэй холбогдуулж асуух асуулттай гишүүд байна уу?

Эрдэнэбат гишүүнээр асуулт тасаллаа. Эрдэнэбат гишүүн асуулт асууя.

Д.Эрдэнэбат: -Бямбацогт гишүүн ээ, би нэг л юм асуух гээд байна. Хурууны хээ гэдэг дээр санал нэгдээд байгаа юм. Хамгийн гол нь хурууны хээг миний ойлгож байгаагаар бид нарын суудаг юман дээр байх гээд байна шүү дээ. Картны оронд гэж ойлгоод байна шүү дээ. Энэ хуулийн хэрэгжилтийг хэднээс гэж тооцох гээд байгаа юм бэ? Одоо энэ хууль чинь батлагдчихаад явчихна шүү дээ.

Хоёрдугаарт, энийг хэрэгжүүлснээр бидний сөрөг тал юу байна вэ гэдгийг тооцож үзсэн үү?

Гуравдугаарт, яг энэ дээр хичнээн хэмжээний төсөв хөрөнгө ойролцоогоор гарна гэсэн тооцоо байгаа юм бэ? Энийг Их Хурал, жишээлбэл, төсөв дээр хийж суулгах, шууд батлагдсаны дараа хийх боломж, бололцоо гэж юу байдаг юм бэ? Тэрийг хэлээдэхээч.

С.Бямбацогт: -Улсын Их Хурал хууль тогтоох дээд байгууллага. Улсын Их Хурал Монгол улсын төсвийг баталдаг. Тийм болохоор Улсын Их Хурлын төсөвт суугаагүй ч гэсэн энэ асуудлыг одоо байгаа төсвийнхөө хүрээнд шийдэх, төсөвт маань тодорхой хөрөнгө оруулалтын зардлууд байж байгаа. Улсын Их Хурлын Тамгын газрын болон Улсын Их Хурлын гишүүдийн үйл ажиллагааг явуулахтай холбогдуулж тодорхой техник, технологийн хөрөнгүүд суусан байдаг. Нэг их айхтар заавал төсвийн тодотгол хийх шаардлагатайгаар тийм асуудал шийдэгдэхгүй байх. Энийг одоо батлагдсан төсвийн хүрээнд шийдчих бололцоотой гэж үзэж байгаа.

Намрын чуулганы хугацаанд бид баталчихвал хаврын чуулган хүртэл хоёр сарын хугацаа байгаа. Энэ хоёрын сарын хугацаанд гадна, дотнын байгууллагаас судлаад хоёр сарын дотор энэ төхөөрөмжийг суурилуулаад хаврын чуулган эхлэхэд энэ асуудал шийдэгдчих бололцоотой болов уу.

Хэрвээ үнэхээр Тамгын газар маань хэцүү гэж үзэж байгаа бол гадаад, дотоодын хувь, хувьсгалын байгууллагуудтай хамтраад санал тавиад, би өөрөө гардаад хөөцөлдье. Хууль санаачилсан гишүүний хувьд. Ямар ч гэсэн энэ бол цаг хугацаа алдахгүй шийдчих бололцоотой байх гэж бодож байна.

Сөрөг тал гэж яривал, сөрөг тал гарахгүй байх. Өнөөдөр бид нар ярьж байгаа шүү дээ. Санал хураалтыг хурууны хээгээр өгөөд сөрөг тал гэж гарсангүй. Өнөөдөр өглөө болгон цагаа бүртгүүлээд 8 цагт бүртгүүлээд явж байгаа хүмүүс маань сөрөг талтай юм байна, сул талтай юм байна, больё гэж байгаа нэг ч үг сонсогдохгүй байна. Түүнтэй адилхан Улсын Их Хурлын гишүүн бүр чуулганыхаа хуралдаан болон Байнгын хорооны хуралдаанд хариуцлагатай оролцдог, ялангуяа бүлгүүдийн удирдлагууд хариуцлага ярьж байгаа, Их Хурлын удирдлага хариуцлага ярьж байгаа энэ үед нэлээд их ач холбогдолтой болов уу. Тэгэхгүй бол найзан дундаа бид явдаг. Зарим нэг гишүүд нь чуулганыхаа хуралдаанд суудаг, Байнгын хорооны хуралдаанд суудаг. Зарим нэг гишүүд нь суудаггүй ийм байдлаар дундаас нь нэг хэсэг нь  хохирдог ч гэдэг юмуу, нэг хэсэг нь тийм хариуцлагагүй хуралдаан гэдэг. Ард түмнийхээ өмнө хүлээсэн үүргээ биелүүлэхгүй байх асуудлууд гардаг. Энэ олон сөрөг, үр дагавруудыг алга болгоно. Үе үеийн парламентад гарч байгаа сөрөг үр дагаврууд байхгүй болох болов уу гэж бодож байна.

Д.Эрдэнэбат: -Тамгын газраас хүмүүс байгаа юу?

А.Бакей: -Тамгын газраас хүмүүс байна.

Д.Эрдэнэбат: -Их Хурлын Тамгын газраас асуух гэсэн юм. Энэ хууль батлагдлаа гэе. Бямбацогт гишүүний ярьж байгаагаар ирэх хаврын чуулган, 04 дүгээр сард бүх юм бэлэн болчихсон байх ёстой. Яг энийг хийх тоног төхөөрөмж бэлэн юм байгаа юу? Одоо жишээлбэл, хууль батлагдлаа гэвэл бид нар бүх юмаа тавих гэж байна шүү дээ. Энд судалсан бэлэн юм байгаа юу?

А.Бакей: -Хэн нь хариулах вэ?

-Хуралдаан зохион байгуулах албаны дарга Чимгээ хариулъя.

Ж.Чимгээ: -Энэ асуудлыг Тамгын газрынхан урьд нь ч бас судалж үзэж байсан. 2013 оноос хэрэгжих гэж байгаа Койка-гийн шугамаар хэрэгжих Цахим парламент төслийн хүрээнд энэ саналыг бид нар тавьж үзсэн юм. Солонгосын Койка-гийнхан энийг боломжгүй гэсэн хариу өгөөд байгаа юм. Солонгосын парламент энийгээ өөрөө бас туршиж үзсэн юм билээ. Одоогийн байдлаар манай Их Хурлын Тамгын газрын нийт ажилтнууд өглөө болгон ирцээ хурууны хээгээр бүртгүүлж байгаа. Нийт ажилтнуудын 20 гаруй хүн ч байна уу даа, хурууны хээг нь ор тас уншдаггүй. Энэ программаа. Зарим хүмүүсийн хурууны хээ бол уншигддаггүй юм байна л даа. Яг энэ проблем Солонгосын парламентад гарсан учраас энэ асуудлыг Солонгосын парламент өөрсдөө туршиж үзээд боломжгүй гээд энийгээ хойшлуулчихсан. 

Бид нар танай төслийн шугамаар ийм юм хийгээд өгч болно. Тэгэхээр ямар нэгэн сөрөг үр дагавар гарвал бид энэний хариуцлагыг хүлээхгүй гэж байгаа юм. Энийг бид урьд нь Японы талд бас тавьж үзэж байсан. Бас нааштай хариу авч чадаагүй. Тийм учраас яг 04 дүгээр сарын 05 гэхэд бид энийг хийхэд мөнгө нь байгаа ч гэсэн яг одоогоор хийх гарцаа олж харж чадахгүй байна.
Ер нь цаашдаа судлаад, нэлээн сайн ярьж байж, ултай суурьтайгаар хийх талаар бодвол магадгүй юм.

С.Бямбацогт: -Нэмээд хариулчихъя.

А.Бакей: -Санаачлагч Бямбацогт гишүүн.

С.Бямбацогт: -Хурууны хээний төхөөрөмж уншдаггүй гэж хэлж байгаа. Ингээд яривал өнгөрсөн сонгуулиар бид хурууны хээ ашиглаж саналаа өгсөн. Их Хурлын сонгуулиар. Тэгвэл Их Хурлын сонгуулийн, орон нутгийн сонгуулийн хурууны хээ ашиглаж саналаа өгсөн асуудал маань эргэлзээтэй. Үүний цаана бөөн асуудал байж магадгүй юм байна. Санал хураах автомат машинаасаа авахуулаад хурууны хээний төхөөрөмж гээд ийм юм руу явах гэж байна л даа.

Хоёрдугаарт, өнөөдөр би ажлаа яаж хариуцлагатай болгох вэ? Чимгээ даргыг би өдөр болгон хянаад сууж байдаг. Тэгээд хүмүүсийн карт шургуулаад ирц бүртгүүлдэг хүмүүсийн өмнөөс. Би одоо хэлчихье. Та ингэж болохгүй шүү, та гишүүдийн бүрэн эрхэнд та халдаж байна. Удаа дараа халдвал би таны ажил, албаны хариуцлагын асуудлыг ярина шүү гэхээр харин тийм ээ, дарга аа, бас болохгүй байна гэж хэлдэг.

Чуулганы хуралдаан дээр санал хураах гээд эхлэхэд олон гишүүд картаа сугалчихаад ирцээ бүртгүүлчихээд гараад явчихсан, маш цөөхөн гишүүн сууж байдаг. Кнопоо дарахгүй болохоор асуудал нь уначих гээд байдаг. Тэгэнгүүт Чимгээ дарга Хуралдаан зохион байгуулах албаныхаа ажилтнуудыг явуулаад гишүүдийн карт сугалуулдаг. Бас дахиад гишүүдийн бүрэн эрхэнд халддаг. Ийм байдал, үйлдлийг алхам тутамд нь бид мэдэрч байдаг, хянаж байдаг. Энийг байнга өөрт нь хэлж байгаа. Энийгээ ч Их Хурлын удирдлагад хэлдэг байх.

Тэгсэн мөртлөө бид яаж ажлаа сайн хийх вэ, гишүүдийг яаж ажилдаа хариуцлагатай оролцдог болгох вэ, ингэхийн тулд яах ёстой вэ гэж бодохынхоо оронд өнөөдөр “болохгүй гэсэн, бүтэхгүй гэсэн, энэ хэцүү асуудал” гээд яриад сууж байгаа хүн бол ажлаа хийж чадахгүй байна. Оронд нь ажлаа хийж чаддаг, энийг хоёр сарын дотор нэвтрүүлчих, ойрын үед нэвтрүүлчих хүнийг томилъё. Тэгээд энийг нэвтрүүлье гэж л хэлмээр байна.

А.Бакей: -Эрдэнэбат гишүүн.

Д.Эрдэнэбат: -Бямбацогт гишүүн ээ, энийг сонгуультай холбох хэрэггүй юм л даа. Наадах чинь дахиад л чи бид хоёрын сэдэв рүү орчих гээд байна.

А.Бакей: -Улс төр рүү хальтраад орчих юм даа.

Д.Эрдэнэбат: -Сонгууль бол өөр. Сонгууль бол эхлээд танихад нэг удаа наадахыг чинь иргэний бүртгэлийн мэдээллээр хурууны хээ нэг удаа аваад л тулгаж үзэж байгаа тулгалт. Энэ бол байнгын ингэж байх ёстой зүйл юм. Энэ хоёрын хооронд зарчмын ялгаа байгаа.

Би өөртэй чинь яг санал нэг байгаа. Үнэхээр энэ хуралдаан ямар ч хулхи байхгүйгээр хүн саналаа өгчихвөл орчих юмсан гэсэн. Гэхдээ бидэнд физический ийм боломж нь энэ хууль гарсны маргааш нь мөрдөх гээд байгаа юм чинь хийх тэр нөхцөл, бололцоо нь байна уу, үгүй юу гэдгийг тодруулахгүйгээр бид ийм хөнгөн хуумгай баталж болохгүй байна гэдгийг би хэлээд байгаа юм. Тэрнээс эсэргүүцэж байгаа юм ерөөсөө байхгүй. Эсэргүүцэл байхгүй юман дээр янз, янзын илүү, дутуу юм яриад хэрэггүй гэж би ойлгоод байгаа юм. Тийм учраас би бодит байдлыг Их Хурлын Тамгын газрынхан өөрсдөө маш сайн мэдэж байгаа байх.

Хэдүүлээ үнэхээр хардаад байгаа бол, хурууны хээ хариуцлага тооцоход үнэхээр найдвартай ажилладаг бол санал нэг байна, баталчихъя. Ганцхан үйлчлэх хугацаагаа бид нар маш нарийн тооцохгүй, яаран баталчихаад хууль эхлэнгүүт энэ хуулиар хэрэгжиж болохгүй нь ээ гээд дахиад юмаа үгүйсгэх энэ орон зай руу битгий орчихоосой гэж би бодоод байгаа юм. Тийм учраас бие биенээ хардах хэрэг байхгүй. Хэдүүлээ маш зөв хийгээд.

Би өөртэй чинь 100 хувь санал нэг байдаг шүү дээ. Үнэхээр зөв, хариуцлагажуулах нь зөв. Гэхдээ энийг процессын алдаагүй яаж хийх вэ гэдэг дээр хэдүүлээ эхлээд маш зөв ойлголцох ёстой гэдэг дээр л санал асуугаад байгаа юм.

А.Бакей: -Сая гишүүдийн зүгээс, Эрдэнэбат гишүүний зүгээс хурууны хээг унших тоног төхөөрөмж яг найдвартай байна уу, үгүй юу гэдэг талаас асуулт асуусан юм. Солонгосоос авах гэж байгаа дээр. Тэр дээр Чимгээ дарга бас хариулт өгсөн. Улсын Их Хурлын Тамгын газрын Ерөнхий нарийн бичгийн дарга нэмж хариулах юм байна уу?

Б.Болдбаатар: -Гишүүдийн энэ өдрийн амар, амгаланг айлтгая. Улсын Их Хурлын Тамгын газар Солонгосын Олон улсын хамтын ажиллагааны нийгэмлэг Койка-тай хамтарсан төсөл хэрэгжүүлэхээр бэлдэж явуулж байна. 3,5 сая долларын өртөгтэй ийм төсөл явж байгаа. Энэ хүрээнд цахим парламентыг бий болгох. Тэр дундаа санал авдаг цахим карт бол хурууны хээгээр санал авдаг энэ системийг хэрэгжүүлнэ гэсэн ийм зүйл, заалттай төсөл явж байгаа. 

Би өнөө өглөө Койка-гийнхантай уулзлаа. Манай Улсын Их Хурал дээр ийм хуулийн төсөл санаачлаад явж байна. Тийм учраас хэрвээ хуулийн төсөл батлагдвал маш шуурхай хугацаанд энэ хурууны хээгээр санал авдаг энэ төхөөрөмжийг ажилд оруулах ийм боломж юу байна вэ, судалж өгөөч гээд явсан. Яриа хэлцэл хийгдсэн.

Солонгосын талаас хурууны хээний талаар нэг ийм тайлбар хэлдэг юм. Юу вэ гэхээр хүний өөрийнх нь биеийн давхцал нь үйлдлийн систем маань зарим нэг тал дээр алдаа заадаг ийм юм байгаа гэж байгаа. Ямар хүнд алдаа зааж байна вэ гэвэл мэргэжлийн онцлогтой холбоотой, бид нар сонгуулийн үед ярьдаг байсан. Үнээ саадаг ч байдаг юмуу, гар хуруугаараа хар ажил хийдэг энэ хүмүүсийн хурууны хээ алдагдах тал байдаг. Мөн хөгшин настай болох үед хүмүүсийн хурууны хээ алдагдах талын юм яригддаг гэж ярьж байгаа юм. Солонгосууд өөрсдөө ийм юмыг хэрэгжүүлсэн. Шүүмжлэлтэй хандаж байгаа тал бол байгаа. Гэхдээ ер нь хийж болохгүй юм байхгүй, хийж болно гэж байгаа юм.

Хэрэгжүүлэх хугацааг ерөнхийдөө энэ төсөл бол 2014 он хүртэл явагдах ёстой гэж байгаа. Бид нар хүсэлтээ тавиад, энийг наашлуулах бололцоо байна уу гэхэд энэ бололцоог судалж үзье гэсэн. Нэг гол юм нь юу вэ гэхээр одоо Солонгосоос хөгжиж буй оронд үзүүлж байгаа хөгжлийн тусламжийн ерөнхий хэлэлцээр байгуулах талаар дотоодынх нь процедурт өөрчлөлт орчихсон байгаа юм билээ. Тэгээд манай холбогдох яамд энд санал өгөх ёстой. Энэ дээрээ түр гацсан юм байгаа. Энэ хэрвээ зөвшөөрөгдвөл Монгол улсын хэмжээнд 7 төсөл, нийтдээ 17,3 сая долларын ийм өртөг бүхий төсөл хийгдэх юм. Энэ дотор манай 3,5 сая долларын төсөл орчихсон явж байгаа.

Д.Эрдэнэбат: -Болдоо дарга аа, одоо энэ хууль ойлголцоод явбал батлагдчих гээд байна. Ер нь би батлах талдаа байгаа. Гэхдээ найдваргүй юм болчих гээд байна. Ар талд нь та нар яахав, энийг болонгуут нь ярья гэх гээд байгаа юм. Наадах чинь маш буруу юм.

А.Бакей: -Техникийн хувьд хуулийн хэрэгжүүлэх боломж байна уу, үгүй юу гэж. Тийм ээ?

Д.Эрдэнэбат: -Хамгийн гол нь найдвартай тийм юм байна уу, байхгүй юу? Байхгүй бол яах юм бэ? Ямар хугацаа байх вэ гэдгээ бид нартай ядахдаа хугацаа зааж өгвөл, энэ хэсгийг нь төдөн сарын төднөөс үйлчилнэ гээд хийхгүй бол наадах чинь хууль хэрэгжихгүй болчих гээд байгаа юм. Одоо ингээд харсан чинь та нар Койка гээд Солонгосоос өөр яриагүй сууж байна шүү дээ. Жишээлбэл, өөр газартай ярих бололцоо юм байна уу, байхгүй юу? Байхгүй гэвэл яах юм бэ?

Б.Болдбаатар: -Энэ хурууны хээтэй холбоотой асуудал маань 2013 оны төсвийг хэлэлцэж байх явцад энэ асуудал яригдаагүй байсан. Манай өөрсдийн дотоодын боломжоор хийх хөрөнгө мөнгөний асуудал Их Хурлын төсөв дээр тусгагдаагүй. Койка-тай хийсэн 3,5 сая долларын төслийн өртөг дээр байчихсан байгаа. Өөр асуудлаар бид судалгаа хийж байгаа.

Дотоодын нөөц бололцоогоор хийх боломж байна уу гээд манайхан судалсан. Өмнөх Их Хурлын үед ийм яриа хөөрөө судалгаа хийж байсан юм билээ. Өөр газруудаас, заавал Солонгосоос гэхгүйгээр бид хэрвээ Солонгос зөвшөөрөхгүй байвал өөрсдийнхөө бололцоогоор хийх юмыг хайж байгаа.

Д.Эрдэнэбат: -Одоо бид нар та нарыг хуулиар шахах гэж байна. Ойлгож байна уу? Хууль батлагдана. Тэгэхэд хугацаа заах гээд байна, ойлгомж байна уу? Энийгээ надад, бидэнд гранти өг гээд байна шүү дээ. Хэзээ юм бэ? 

Б.Болдбаатар: -Бид нар аль болох бололцоогоороо, Солонгосчуудаас хариу авч чадахгүй бол өөрсдийнхөө дотоодын бололцоогоор хийе гэсэн бодолтой байгаа. Энэ хаврын чуулганаар энэ хууль батлагдвал хийе гэсэн бүрэн итгэл үнэмшил байгаа.

А.Бакей: -Бямбацогт гишүүн.

С.Бямбацогт: -Нэмээд хариулчихъя. Ер нь олон улсын парламентын туршлага байна. Өнөөдөр хурууны хээгээр өгдөг, өөр байдлаар өгдөг. Өнөөдөр Швейцар улс гээд байж байна. Хоёр гараараа санал өгдөг. Заавал хоёр гар нь оролцож санал өгдөг тийм туршлага байдаг юм билээ. Унгар улс гээд Батзандан гишүүн хэлэх байх. Гишүүний өмнөөс өөр нэг гишүүн санал өгвөл тэр хүн шууд тэр өдөртөө бүрэн эрхээсээ түдгэлзэж татгалздаг гэх мэтийн. Тийм болохоор Их Хурлын гишүүний бүрэн эрхэд халдаж байгаа асуудал маань, манай Чимгээ даргын ажлаа хийж чадахгүй. Ажлаа хийж чадахгүй болохоор энэ хуулийг батлах шаардлагагүй гээд хэлээд Их Хурлын гишүүн, гишүүнийхээ бүрэн эрхэд халдах нь дүүрч. Их Хурлын гишүүн биш, Тамгын газрын ажилтан гишүүний бүрэн эрхэд халдчихаад би ажлаа хийж чадахгүй, дандаа халдаж баймаар байна гэж хэлээд сууж байгаа нь үнэхээр харамсалтай байна. Тийм болохоор хуулиа баталчихъя. Тэгээд хууль батлагдаад энэ тоног төхөөрөмж ойрын үед бололцоог хангаад өгье гэдэг байдлаар асуудал явж болно. Заавал хуулийг.

Д.Эрдэнэбат: -Хугацаа заахгүй бол болохгүй шүү дээ. Хууль батлагдсан өдрөөсөө эхэлж явахгүй бол болохгүй шүү дээ.

А.Бакей: -Одоо хэлэлцэх эсэх нь явж байгаа.

С.Бямбацогт: -Хэлэлцэх эсэх явж байгаа, бид маргааш ажлын хэсэг байгуулаад яригдана. Энэ асуудлыг цахим болгох бололцоотой гэж Тамгын газрын дарга хэлж байна. Олшруулан тараах, цахим болон бусад хэлбэрээр хүргүүлэх гээд Бакей нарын гишүүдийн санаачилсан хууль дээр ч гэсэн бас асуудал байж л байгаа юм. Заавал битгий тэг л дээ. Болгоод явчихъя л даа.

Б.Болдбаатар: -Би нэмэлт тайлбар хэлье. Манайхан судалгаа хийж үзээд хурууны хээнээс гадна нүүрний хэлбэрээр таньдаг ийм  төхөөрөмж байна гэсэн ийм юм ярьсан байгаа. Нүүрээр. Тэгэхээр нүдээр ч гэдэг юмуу, нүүрээр ч гэдэг юмуу ийм байдлаар санал өгдөг зүйл байгаа юм билээ. Хэрвээ Койка-гийн асуудал удаашралтай байвал бид өөрсдөө хийх ийм бололцоогоо судлаад байж байгаа.

А.Бакей: -Дэмбэрэл гишүүн.

С.Дэмбэрэл: -Та бүхний энэ хэлэлцэж байгаа асуудлыг гүн их хүндэтгэж байна. Хоёр юм асуух гэсэн юм.

Ёс зүйн дэд хорооны дарга, Халдашгүй байдлын дэд хорооны дарга хоёроос. Энэ асуудлыг нэгдүгээрт, ёс зүйн хүрээнд шийдчих асуудал юм шиг харагдаад байх юм. Энийг хуульчлах шаардлага байна уу гэсэн нэгдүгээр асуулт.

Хоёрдугаар асуулт нь, Гончигдорж даргаас асуух гэж байна. Энэ чинь халдашгүй байдлын асуудал биш үү? Хэрэв нэгэнт ингэсэн бол энэ чинь тухайн хүний, Их Хурлын гишүүний бие, биеийн эд эс бүгд энд хамаарч байгаа. Энийг би халдашгүй байдлын талаас нь би авч үзээд байна. Нүдний торлогоор өгөх, хурууны хээ бол давтагдашгүй зүйл. Тухайн хүнд л байдаг. Энийг халдашгүй байдал талаас нь аваад үзэхэд ингэж болох уу гэсэн ийм л хоёр гэнэн асуулт асуух гээд байна.

А.Бакей: -Гончигдорж дарга та хариулах уу? Байр сууриа.

Р.Гончигдорж: -Дэмбэрэл гишүүн өөрөө хууль өргөн барьсан гишүүн. Ер нь гишүүний халдашгүй байдлын асуудал буюу иммунитетийн асуудал бүрэн эрхийнх нь халдашгүй бүрэн эрхийнх нь халдашгүй байдлын тухай ярьж байгаа юм. Харин энэ асуудал нь өөрөө бүрэн эрхийнх нь халдашгүй байдалд нь бусад гишүүд халдаад байна, тийм учраас тийм биш болгоё гэсэн тэр агуулгаар тавигдаж байгаа тал нь таны асуултын хурууны хээнд давтагдахгүй өгөгдлийн халдашгүй байдал буюу энэ нь цаашаа харин тодорхой нууцлал, тодорхой хамгаалалт нь зайлшгүй байх ёстой. Тодорхой нууцлал, тодорхой хамгаалалтанд байх ёстой. Энэ хүн хурууны хээгээр өөрийн бүрэн эрхээ хэрэгжүүлдэг бусад нарийн зүйлүүдээ хурууны хээ, бусад тусламжаар нэвтэрдэг байхыг үгүйсгэхгүй. Тэгвэл энд байгаа хурууны хээ, бусад өгөгдлүүд бас тэгж тархвал тэр хүний халдашгүй байдлаар хамгаалагддаг түүнийгээ өөрөө хамгаалах арга хэмжээ авсан зүйл рүү нь халдах нөхцөл байдлыг үүсгэх үү, үгүй юу. Үүсгэхгүйгээр тэр хамгаалалтыг хийж чадах уу, үгүй юу гэдэг асуудал бас байгаа юм. Ингээд л хоёуланд нь хариулчихлаа.

А.Бакей: -Батчимэг гишүүн.

М.Батчимэг: -Баярлалаа. Ёс зүйн дэд хорооны хувьд үндсэн үүрэг бол Улсын Их Хурлын ёс зүйн дүрмийг сахиулах үүрэгтэй ийм хороо гэж ойлгож байгаа. Өнөөдрийн байж байгаа ёс зүйн дүрэм зэрэг. Одоо Төрийн байгуулалтын байнгын хорооны хуралдааны дараа Ёс зүйн дэд хороо анхны хуралдаанаа хийгээд энэ дүрмийг шинэчлэх асуудлыг хэлэлцэх гэж байна.

Өнгөрсөн хугацаанд дэд хорооны гишүүд судалгаа хийж үзлээ. Одоо байгаа дүрэм, Их Хурлын гишүүний ёс зүйн дүрэм, Ёс зүйн дэд хорооны дүрэм дээр. Яг энэ дүрмийн хүрээнд гишүүдийн ирцийг Ёс зүйн дэд хороо хариуцах. Үүнтэй холбоотой ирц үнэхээр бүрдүүлэхгүй байгаа тохиолдолд хариуцлага тооцох тийм ямар нэгэн зохицуулалт байхгүй байна. Тэгэхээр энэ дүрмийг цаашдаа Ёс зүйн  дэд хорооны дүрэм батлагдсаны дараа Их Хурлын гишүүний ёс зүйн дүрмийн хүрээнд миний санал  бас Их Хурлын гишүүний ажил, үүргээ гүйцэтгэхтэй холбоотой ирцийн асуудлыг ёс зүйн дүрэмд тусгах нь зүйтэй байх гэсэн саналтай байгаа.

А.Бакей: -Ер нь Улсын Их Хурлын чуулганы хуралдааны дэгийн тухай хуулийн 9.5-д ийм байна. Санал хураалт явуулах үед гишүүн саналаа өгөх эрхээ зөвхөн өөрөө эдлэх бөгөөд энэхүү эрхээ бусдад шилжүүлэх, бусад гишүүний өмнөөс санал өгөхийг хориглоно гэж хуулин дээр угаасаа байж байгаа. Ганцхан хэрэгжүүлэх арга хэмжээгээ л бид нар ярьж байна гэсэн үг л дээ.

Ингээд асуух асуулт дууслаа. Одоо санал хэлэх гишүүд байна уу?

Д.Эрдэнэбат, С.Батболд, М.Энхболд, Р.Гончигдорж гишүүн. Гончигдорж гишүүнээр асуулт тасаллаа.

Д.Эрдэнэбат: -Ер нь гишүүдийг хүний өмнөөс санал өгдөг юмыг болиулаад, үнэхээр энийг нь техникийн хувьд баталгаажуулъя гэсэн санаа л даа. Тэрийг би дэмжиж байгаа. Үнэхээр тэгэх нь зөв. Харин ганцхан, хээ авдаг, техникийнх нь боломжийн хувьд их бүрхэг байгаад санаа зовоод байгаа юм. Тэгэхээр ийм санал байна. 

Хуулиндаа хурууны хээгээр санал авна гэдгээ яг гишүүдийн томъёоллоор оруулчихъя. Ганцхан тэр заалт дээр Их Хурлын Тамгын газраас тодорхой саналыг нь ямар хугацаанд энийг хэрэгжүүлж чадах вэ гэдэг дээр энэ хуулийн энэ заалтыг төдөн сарын төднөөс мөрдөнө гээд ингээд оруулчихвал аль, аль талдаа хариуцлага үүсэх юм биш үү гэж би ингэж хэлэх гээд байгаа юм. Түүнээс биш, энэ чинь бараг ирэх 7 хоногоос  батлагдчихна шүү дээ. Батлагдсан өдрөөс мөрдөнө гэхээр бид нарын өнөөдрийн мөрдөж байгаа бүх юм хүчингүй болчих гээд байгаа учраас энэ дээр анхаараарай гэсэн санал байна.

А.Бакей: -Баярлалаа. С.Батболд гишүүн.

С.Батболд: -Ер нь гишүүд ач холбогдлыг нь хэлчихлээ дээ. Дээрээсээ, Их Хурлаасаа эхлээд зарчимтай, хариуцлагатай байя гэсэн энэ санааг хуульчилж авах нь зүйтэй байх. Энийг гишүүд маань тэр дотроо улс төрийн намууд дэмжиж байгаа юм байна. Энийгээ гаргаад авах нь зүйтэй. Харин саяын хугацааны хувьд айхтар том асуудал биш юм шиг л байгаа юм. Хараад байхад олон газар энэ практик хэрэглэж байна гэж байна, боломж нөхцөл нь байж байгаа юм байна. Нэг их айхтар хойш нь тавиад байх шаардлагагүй болох болов уу. 

Саяын авч байгаа, ярьж байгаа, ялангуяа Их Хурлын Тамгын газрын даргын ярьж байгаагаар бол 04 дүгээр сардаа багтаагаад энэ төслийг хэрэгжүүлэх боломжтой гэж үзэж байна гэж байна шүү дээ. Тийм учраас энийг ирэх чуулгандаа багтаагаад хийх боломжтой юм байна гэж ойлгож байна. Шууд техник, технологийн хувьд баталгаа гээд гаргаад хэлэх зүйл нь бэлэн биш байгаа гэж хэлж байгаа болгоомжлолыг тооцох нь үнэн. Гэхдээ энийг түүгээр их хойшлуулах шаардлагагүй байх гэж үзэж байна.

А.Бакей: -М.Энхболд гишүүн.

М.Энхболд: -Ер нь манай Их Хурал заримдаа инээдтэй зүйлүүдийг ярьж байгаа юм шиг санагддаг юм. Яг гадна талд Их Хурлын гишүүн биш, жирийн оюутан, залуучууд ч юмуу, өнөөдөр Их Хурлын гишүүд ирц нь бүрдэх, бүрдэхгүй, хүний өмнөөс кноп дарах, дарахгүй гээд бараг л сургууль, цэцэрлэгийн хүүхдүүдийн хэмжээний юман дээр бөөн асуудал үүсгээд ингээд ярьж байгаа нь бас Их Хурлын гишүүд бид нар өнөөдөр ямархуу төвшинд байна, энэ үндсэн үүрэгт ажлаа гүйцэтгэхийн тулд ямар санал санаачилга гаргаж оролцож байна гэдэг талаас нь бодвол их сонин зүйл санагдаж байгаа юм. Гэхдээ үнэхээр энэ байдал маань Улсын Их Хуралд байсаар байна. Өмнөх бүрэн эрхийн хугацаанд ч бас хүний кноп дарлаа гээд асуудал ярьдаг байсан. Тэгээд дэгэнд нэмэлт, өөрчлөлт оруулсан. 

Энийг бид боловсронгуй болгох тал дээр нь техник, технологийн шинэчлэлийг ашиглах нь зүйтэй. Би энэ дээр нэг их хүндрэл байхгүй байх гэж бодож байна. Энийг уг нь хууль гэхээсээ бараг л Их Хурлын Тамгын газар шийдээд саналаа өгдөг юмаа ийм байдлаар өгнө гээд шийдчих ёстой шахам л асуудал шүү дээ. Тэгэхэд өнөөдөр хууль санаачилж, тэгээд тэр дээр болно, болохгүй гэж талцаж хуваагдаж, ингэж ярьж байгаа нь харамсалтай л байна.

Би энэ хуулийг дэмжиж байгаа. Гаргах хэрэгтэй. Гаргаад түргэн хугацаанд хийх хэрэгтэй. Энэ ямар 700, 800 мянган хүний хурууны хээгээр санал авах гэж байгаа юм биш шүү дээ. Ерөөсөө  76 хүний хурууны хээг оруулаад л дардаг кноп дээр нь мэддэг сигнал өгдөг тийм дохиоллын юм тавиад тэгээд хийчих асуудал шүү дээ. Энийг ямар нэгэн хүндрэл бэрхшээл байхгүй байх гэж би бодож байна.

Улсын Их Хурлын гишүүн хүн гэдэг чинь нэг сар амраад ирэхдээ л хурууны хээ нь өөрчлөгдчихөөд, гар хуруугаа исгээд хээ нь өөрчлөгдчихөөд ирээд байхгүй байлгүй дээ. Дөрвөн жил ямар ч гэсэн мэдрэмжийг нь алдуулахгүй байж болох байлгүй дээ. Энийг шийдэх хэрэгтэй. Ямар нэгэн саатал, бэрхшээл ярихгүйгээр шийдэх нь зөв байх гэж бодож байна.

А.Бакей: -Гончигдорж гишүүн.

Р.Гончигдорж: -Баярлалаа. Энхболд гишүүний санаатай адил юм. Ер нь бид нар техникийн гацалт үүсвэл Дэмбэрэл гишүүний асуулт үүсэж байгаа юм. Яагаад гэвэл Улсын Их Хурлын гишүүний халдашгүй байдал буюу бүрэн эрхээ хэрэгжүүлж саналаа өгөх байдал техникийн саатлаас боломжгүй болгох тэр байдал үүсэж болохгүй л дээ. Тэр агуулгаар л бас болгоомжлон асуух шиг болсон. Асуудал нь зөв.

Ер нь энийг хэлэлцээд хэлэлцэхдээ заавал хурууны хээ гэдэг асуудлаар биш. Улсын Их Хурлын тухай хуулийн түрүүн хуралдаан даргалагч хэлсэн. Зөвхөн өөрөө өөрийнхөө саналыг. Өрөөлийн саналыг гэхээр санал хураалтын төхөөрөмж нь зөвхөн тухайн гишүүн саналаа өгөх техникийн шийдлээр хангагдсан байх ёстой л гэдэг асуудал. Тэр техникийн шийдлийн асуудал нь заавал хурууны хээ байх юмуу, эсвэл өнөөдөр янз янзын техникийн шийдэл байна шүү дээ. Түрүүн Тамгын газрын дарга хэллээ. Санал хураалт зарлахад тодорхой чиглэлд царай орж ирдэг, шууд тэгэнгүүт санал хураалт идэвхждэг. Тэгээд бид ердийн товчлуураа дарж болох л байхгүй юу.

Хуруугаар гэвэл мэдээж хэрэг хуруугаар yes, no гэж өгнө. Наад зах нь хоёр хурууны оролт байх ёстой. Тийм биз дээ. Эсвэл хурууны хээ өглөө, тэгэнгүүт тэртэй тэргүй энэ санал хураалт нь идэвхжинэ. Идэвхжихээр нь дардаг кнопоо л дарж таарна шүү дээ. Тэр идэвхжээгүй үед дардаг кнопыг яаж ч дараад санал хураалтад оролцохгүй.

Тэгвэл санал хураалтад оролцоогүй хүн ирцэнд бүртгэгдээд, байхгүй байгаа бол “үгүй” гэсэн санал өгөгдөнө гэдэг механизмаа яаж бас хангах вэ? Тийм биз дээ, “үгүй” гэж байгаа гэдгийг хэн нотлох вэ? Тэгэхэд тэр санал хураах механизм чинь өөрөө эхлээд ер нь таних систем. Энэ хүн гэдэг таних системийн систем байх юмуу гээд. Ингээд техникийн шийдлүүд нь, одоо би хурууны хээ гэдэг энгийн үгээр илэрхийлж байгаа боловч цаад санаа нь санал хураалт зөвхөн тэр хүн өөрөө энэ дээр санал өгөх боломжоор хангагдсан техникийн хангалтаар зохион байгуулагдах ёстой  ийм л зүйл. Бараг сүүлдээ ингэж томъёолоод хэлэлцүүлэг дээр явах нь зүйтэй байх гэж бодож байгаа юм. Шийдэл нь зохион байгуулах ажлын асуудал. Ийм олон юм бодогдоод байгаа юм. Яг техникийн шийдлийнхээ хувьд.

Тэгээд хурууны хээ нь гардаг, гардаггүй, олон удаа зэрэгцвэл. Бид нар чинь тавин хэдэн санал хураадаг биз дээ. Тавин хэдэн саналын давтамж дээр тэр аппарат ажиллаж байх гэдэг. Нөгөө ердөө нэг удаа бүртгэлд өгөх, эсвэл нэг удаа компьютертээ орох оролт дээр дарлаа, дууслаа, баахан цаг ажиллалаа. Тэгж хэдхэн минутын дотор тавин хэдэн оролт үүсгэдэггүй л юмнууд байгаа шүү дээ. Энэ онцлог бол би техникийнх нь хувьд өөр өөр шийдлүүдтэй байгаа гэж бодож байгаа. Ер нь бол. Тийм учраас энийгээ хэлэлцье. Ганцхан зүйл л Улсын Их Хурлын түрүүний Байнгын хорооны даргын уншсан тэр хууль  хэлбэрэлтгүй заалт нь хэрэгждэг л байх ёстой. Хэрэгждэг байхад тэр техник нь шууд тэрийг нь техникийнхээ чадавхаар тэрийг хангасан байх ёстой ийм л зүйлийг Бямбацогт гишүүн хүсээд байна шүү дээ. 

Хэлэлцье. Хэлэлцэх явцдаа томъёолол болоод бусад зүйлүүд, тэгээд найдвартай ажиллагааны тухай асуудлаа нарийвчилъя.

А.Бакей: -Баярлалаа. Тэгэхээр энэ асуудлаар Улсын Их Хурлын гишүүдийн хэлж байгаа техникийн шийдэл, найдвартай байдал, мөн хуулийг хэрэгжүүлэх хугацааны талаарх саналыг хэлэлцэх явцдаа анхааръя. Тамгын газар ч гэсэн хэрэв батлагдвал энэ хуулийг хэрэгжүүлэх явцдаа энэ саналуудыг онцгой анхаарах хэрэгтэй гэдгийг хэлье. 

Ингээд гишүүд санал хэлж дууслаа. Санал хураалтын хэлбэрийг танилцуулъя. 

Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай хуулийн төсөл болон Улсын Их Хурлын чуулганы хуралдааны дэгийн тухай хуулийн зарим заалтыг хэрэгжүүлэх арга хэмжээний тухай Улсын Их Хурлын тогтоолын төслийг хэлэлцэхийг дэмжье гэсэн томъёоллоороо санал хураалт явуулъя. Дэмжиж байгаа гишүүд гараа өргөнө үү.

Зөвшөөрсөн

Дэмжигдлээ.

Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд М.Энхболд гишүүн танилцуулъя.

Дараагийн асуудал.

Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай Улсын Их Хурлын гишүүн Түвдэндорж нарын өргөн мэдүүлсэн хуулийн төслийн хэлэлцэх эсэхийг хэлэлцье.

Хуулийн төслийн талаарх танилцуулгыг Улсын Их Хурлын эрхэм гишүүн Түвдэндорж танилцуулна.

Ш.Түвдэндорж: -Эрхэм гишүүдийн энэ өдрийн амгаланг эрье. Монгол Улсын Их Хурлын стратегийн төлөвлөгөөг 2002 оны Улсын Их Хурлын 22 дугаар тогтоолоор баталсан байдаг. Энд ардчилсан нийгмийн хөгжлийн чиг хандлага, зарчмын дагуу хууль тогтоох үйл ажиллагааны зохион байгуулалтыг бүх талаар хөгжүүлж, чанар, үр дүнг дээшлүүлэх гэж заасан байгаа юм. Үүнтэй холбогдуулж хуралдааны дэгийн тухай хуульд нэмэлт, өөрчлөлт оруулж байгаа нь боловсронгуй болгох тал дээр тодорхой алхам гарна гэж үзэж байгаа юм.

Хоёрдугаарт, тодорхой асуудлаар санал хураах цаг, өдөр тусгайлан тогтоосон цаг байхгүй байгаа учраас Улсын Их Хурлын гишүүдийн хууль тогтоохоос гадна бас зочид төлөөлөгчтэй уулзах, иргэдтэй уулзах, ялангуяа тойргоор сонгогдсон гишүүд зөвхөн хуралд суух биш, бас тойрогт иргэдтэйгээ ажиллах ажил гардаг. Ялангуяа өвлийн цагаар цас, зуд. Ийм нөхцөлд ингэж тойргоор явж ажиллах ийм асуудал гардаг. Энэ үед тодорхой хэмжээгээр хуулийг батлахад оролцох, санал өгөхөд оролцох сонирхол байдаг, ажил давхацдаг энэ бүх зүйлийг тодорхой болгохын тулд хуралдааны Дэгийн тухай хуульд санал өгөх цагийг тодруулан заах нь зүйтэй гэж үзсэн.

Мөн энэ цаг тодорхой болсноороо иргэд сонгогчид нээлттэй, чөлөөтэй, энэ хуулиуд яаж батлагдаж байна, хэн дэмжиж байна, ямар, ямар асуудлууд батлагдаж байна вэ гэдгийг нэг мөр хүлээж авах. Ялангуяа  телевизийн сувгууд ил болсон боловч зарим асуудлууд хоёр, гурван 7 хоног, сар, улирлаар хойшилж явагдаад батлагдсан ч юмуу, үгүй ч юмуу, мэдэгддэггүй. Энэ нь ард түмнийг залхаах, үл итгэх байдалд хүргэж байгаа. Ийм учраас санал өгөх цагийг тодорхой болгох нь зүйтэй гэж үзэж энэ хуулийн төслийг өргөн барьж байгаа.

Энэ хууль батлагдсанаар хууль тогтоол батлах, зарчмын зөрүүтэй санал хураах асуудлыг нэг мөр явуулна. Горимын болон бусад, нэн яаралтай цаг үеийн тулгамдсан асуудлыг тухай бүр нь хурал даргалагч шийдээд явна. Жишээлбэл, Ерөнхийлөгчийн хоригийг хэлэлцэх ч юмуу, Үндсэн хуулийн цэцийн дүгнэлт хэлэлцэхэд ч гэдэг юмуу, тиймэрхүү Их Хурлын өөрийнх нь онцлог, тулгамдсан асуудлуудыг шийдвэрлэхийг энд зааж өгсөн байгаа. Тэгээд ер нь ээлжит бус болон ээлжит чуулганы нэгдсэн хуралдааны хэлэлцсэн бүх асуудлын санал хураалтыг ажлын нэг өдөр буюу Баасан гаригийн тогтмол цаг 11 цагт явуулах хуулийн төслийг санаачилж боловсруулж оруулж байгаа юм.

Ингээд та бүхнийг хэлэлцэн шийдвэрлэж өгөхийг хүсье.

А.Бакей: -Түвдэндорж гишүүнд баярлалаа.

Хэлэлцэж буй асуудалтай холбогдуулж асуулт асуух гишүүд байвал саналаа өгье.

Бямбацогт, С.Батболд, М.Энхболд, Батцогт гишүүн. Ингээд Батцогт гишүүнээр асуулт тасаллаа.

-Бямбацогт гишүүн саналаа хэлье.

С.Бямбацогт: -Улсын Их Хурлын гишүүдийн үндсэн үүрэг нь чуулган болон Байнгын хороо, бүлгийнхээ хуралдаанд оролцох үүрэгтэй. Ингэхийн тулд ч намрын чуулган, хаврын чуулган гэж хуралддаг. Чуулганы завсарлагааны хугацаагаар бид сонгогдсон тойрогтоо очиж ажилладаг. Ийм л чиг үүрэгтэй явдаг. Энэ хугацаанд ч гэсэн Улсын Их Хурлын дарга гишүүдийг гадагш, дотогш явуулах, томилолт өгөх, тойрогт нь ажиллах боломжийг хангаж өгдөггүй. Бид энэ үндсэн үүргээ л биелүүлмээр байгаа юм.

Хуралдаанд суухдаа бас Баасан гаригийн 11 цагт ирээд хуралдаанд оролцоод яваад байдаг, санал хураалтанд оролцдог. Бусад үед нь, дөрөв дэх, Пүрэв гаригийн хуралдаан, Баасан гаригийн 11 цагаас өмнөх, хойших хуралдаан, энд оролцоод байх шаардлагагүй болох гээд байна. Их Хурлын гишүүд маань тухайн хэлэлцэж байгаа асуудлыг уншиж байж, судалж байж, бусад гишүүдийн асуусан асуултад хариулах, хэлж байгаа саналыг сонсож байж, өөрийн гэсэн итгэл үнэмшилтэй. Бид нар чинь хууль тогтоох дээд байгууллага. Асуудлыг шийдэхдээ аль болох олон өнцгөөс сонсож, олон талаас нь бодож улс эх орны эрх ашгийн асуудлыг хөндөж байгаа учраас асуудалдаа хариуцлагатай хандах ёстой. Тэгэхгүй, зүгээр л санал хураалт болсон шүү, санал хураалт болох үед очиж саналаа өгөх л үүрэгтэй шүү гээд, ийм байдлаар оролцоод байвал бидний хэлэлцэж гаргаж байгаа, улс орны хувь заяа шийдэж байгаа, ард түмний амьдралыг шийдэж байгаа олон нийгмийн харилцааг зохицуулж байгаа асуудлууд маань хэр зэрэг чанартай, бодитой, Монгол улсын төрийн эрх ашигт нийцэн гарах бол? Энэ талаас нь бодож үзсэн үү? Нэгдүгээр асуулт.

Хоёрдугаарт нь, гишүүд маань ерөөсөө л санал хураах үедээ ирчихье, бусад үед нь чуулганы хуралдаанд суухгүй байя гээд эхэлбэл чуулганы хуралдаанд ер нь Монгол улсын хууль тогтоох дээд байгууллагын нэр хүнд маань юу болох бол? Энд бас томоохон асуудал үүсэж магадгүй. Их Хурлын хуралдаан гэж дуртай нь үг хэлж л байдаг юм, 76 гишүүн суух ёстой байтал 5 гишүүн суугаад 2 нь асуугаад, 3 нь хариулсан болоод л явж байдаг юм. Тийм л байгууллага болчихсон шүү дээ гээд ийм юм руу орчих юм биш байгаа? Эцсийн эцэст энэ Их Хурлын маань, бидний энэ байгууллагын маань, хууль тогтоох дээд байгууллагын маань нэр хүнд ард иргэдийн дунд уначихвал Монгол төрдөө итгэх ард түмний итгэл яах бол? Үүнтэй холбоотой ер нь томоохон асуудал үүсэж магадгүй. Энэ дээр юу гэж хариулах вэ? Энийг энэ талаас нь бас хариулж өгөөч.

Ш.Түвдэндорж: -Мэдээж Их Хурлын гишүүний үндсэн үүрэг бол байнгын болон нэгдсэн хуралдаанд оролцох явдал байгаа. Би энэ дээр ирцгүй болгоно гэсэн тийм ганц ч өгүүлбэр оруулаагүй. Ирц бол харин хурууны хээгээр ирцээ өгөөд, ирц байнгын тогтмол ирцтэй байна гэж би ойлгож байгаа. Энэ дээр амьдрал дээр гарах зарим нэг ажил, байдлаас болох иймэрхүү, Үндсэн хуулиас авахуулаад юу гэдэг юм, Засгийн газрын гишүүн, Их Хурлын гишүүн давхцаж хийж байгаа энэ ажлын шаардлагыг зарим, ихэнх гишүүд маань ийм байна. Энэ бүхнийг харж үзэхээр. 

Мөн манай Монгол орон мэдээж цагийн дөрвөн улиралтай. Янз бүрийн асуудал гарахад ямар ч гэсэн тухайн тойргоос сонгогдсон гишүүд тэр тойрог дээрээ очоод ажиллах тийм боломжоор хангагдаж байвал зөв юм болов уу. Мөн тэгэхдээ хажуугаар нь өөрийнхөө хууль тогтоох үйл ажиллагаанд оролцох боломжоор нь харин нэмж хангахын тулд би энэ цаг тогтоох нь зөв гэж үзээд байгаа юм.

Байнгын хороод бол хуучин хуралддагаараа энэ маягаар хуралдана. Мэргэжлийн Байнгын хороод бол Улсын Их Хуралд орох гэж байгаа бүх асуудлуудыг шим шүүсийг нь шахаж, маш сайн хэлэлцэж ярьж оруулдаг учраас гишүүд ирцгүй болоод, манай гаргах гэж байгаа хууль тогтоомжууд ус нь ихэдсэн тийм юм гарахгүй гэж би үзээд байгаа юм. Тэгээд ч саналуудыг бид нар цаас хэмнэе, электрон, цахим хэлбэрээр явуулъя, и-мэйл, энэ үүднээсээ гишүүд маань энэ оруулж байгаа хуулиуд дээр саналуудаа ийм хэлбэрээр өгөөд байж болох бас байгаа.

Хамгийн гол нь хоёр дахь асуултанд тань хариулахад би ер нь ирцгүй болгоно гэсэн юм яриагүй. Харин энэ санал хураахад бүх хүнийг оролцуулж байя, хэлэлцэх асуудалд хүмүүс хурууны хээгээр бүгд оролцож байна. Тэгээд түрүүний яриад байсан юмнууд байгаа шүү дээ. Хүний өмнөөс кноп дардаг энэ асуудлуудыг цэгцэлье гэсэн ийм санааны үүднээс энэ хуулийн төслийг өргөн барьсан шүү.

А.Бакей: -М.Энхболд гишүүн.

М.Энхболд: -2012 оны сонгуулийн үр дүнгээр бүрдсэн Улсын Их Хурал ирцийн тухай асуудал дээр маш их ач холбогдол өгч, маш олон хуулийг шинээр нэмж, санаачилж, 8 тасалбал бүлгийг чинь байхгүй болгоно, тэгээд тогтсон цагт санал хураана, хурууны хээгээр хураана, хажуудахыгаа дарвал ийм ёс зүйн алдаа болно гэж байна.

Энийг би сая бас бодож суулаа. 2004 оны сонгуулийн үр дүнгээр, 2008 оны сонгуулийн үр дүнгээр байгуулагдсан парламент ямархуу харьцаатай байлаа гэж. Бас сөрөг хүчинтэй байсан, 23 хүнтэй, 28 хүнтэй сөрөг хүчнүүдтэй л байсан. Одоо бол 25 хүнтэй сөрөг хүчинтэй л байгаа. Өмнөх парламентын үед ирцээ яаж бүрдүүлж байсан юм, саналаа яаж өгөөд байсан юм бэ гэхээр ийм хуульчлан баталж, ямар нэгэн шахалт, дарамт хийхгүйгээр саналаа өгөөд Их Хурал шийдвэрээ гаргаад, Засгийн газрын гишүүд нь ч ажлаа амжуулаад болоод л байсан. 2012 онд олонх болсон нөхдүүд маань ирцээ бүрдүүлж чадахгүй их л сандруу тэвдүү байгаа юм болов уу даа гэж бодогдохоор байна.

Би Түвдэндорж гишүүнээс ийм зүйл асуух гэсэн юм. Таны санаачилж, өргөн барьж байгаа энэ хууль Зоригт гишүүний өргөн барьсан хуультай утга агуулгын хувьд их зөрчилтэй болж байгаа юм биш үү? Та бол ирцийг сулруулах гэж ингээгүй, 5 дахь өдрийн 11 цагт илүү их сайн ирцтэй, илүү сайн оролцоотой байлгахын тулд л энэ хуулийг санаачилсан гэж. Гэхдээ та можаритороор сонгогдсон 48 гишүүдийг тойрогтоо явах бололцоогоор хангаж өгөхөд их тустай дэмтэй ийм хууль санаачилж байна гэж байна.

Зоригт гишүүн бол байнга л Байнгын хороо, чуулганы хуралдаанд сууж байх ёстой гэсэн ийм хууль санаачилсан. Энэ хоёр хууль чинь хоорондоо зөрчилтэй юм болж байгаа юм биш байгаа даа. Хоёр өөр, эсрэг тэсрэг ийм зорилготой ийм хууль болчихож байгаа юм биш байгаа даа. Тэр талаас нь та бодож үзсэн үү? Ер нь энэ асуудлыг Эрдэнэбат дарга, танай бүлгийн хоёр гишүүн ийм хоёр хууль санаачлаад, та бас хэрхэн яаж үзэж байгаа вэ? Ер нь гишүүдээ их идэвхтэй оролцуулах, байнга ажлаа хийлгэж байх талаасаа зөв л шийдвэрүүд байх. Энэ дээр хариулт өгөхгүй юу.

Ш.Түвдэндорж: -Уг нь ирц, санал өгөх асуудал бол ёс зүйн дүрмээр зохицуулагдах нь зүйтэй гэдэг дээр манай Их Хурлын гишүүд санал нэг байгаа юм. Би зүгээр л энэ процессыг нь зохицуулаад хэлэлцэх асуудлуудаа хэлэлцээд, тогтоосон цагт саналаа өгчихдөг тийм дэгтэй л болгоё гэсэн санаа байгаа юм.

Зоригт гишүүн бол бүх хуралдаан дээр сууж бай гэсэн. Би тэр бүх хурал дээр битгий суу, 11 цагт л суу гэсэн юмыг энэ хуулинд ерөөсөө тусгаагүй. Зөвхөн энэ процессыг нь хэлэлцэх цаг, санал өгөх цагтай болгоод журамлачихвал эвтэйхэн юм болов уу гэсэн үндсээр л би ийм хуулийг санаачилсан юм.

Д.Эрдэнэбат: -Энэ хоёр хуулин дээр мэдэхгүй царайтай суугаад байна гээд байх шиг байна. Мэдэж байгаа. Сайн, мэдэхийн дээдээр мэдэж байгаа.

Хууль хэлэлцэх процесс, санал хураах процесс хоёр хоёр өөр байгаад байгаа юм. Хамгийн гол нь кнопчингууд гарч байна гэж байгаа шүү дээ. Тэр бол санал хураалт дээр гардаг зүйл шүү дээ. Хууль хэлэлцэх асуудал бол ирцийн тухай асуудал яах аргагүй мөн. Санал хураалт болж өгвөл нэг цагт гэдгийн онцлог нь юу вэ гэхээр гишүүн болгон өөрийнхөө саналыг тэр тухайн хуулинд өгсөн байх  шаардлага юм. Ийм хоёр тусдаа зүйл юм гэж бид үзээд байгаа юм. Энэ дээр эмзэглэх хэрэггүй юм. Тэртэй тэргүй хэд хэдэн хуулиар баталгаажих нь байна шүү дээ. 

Их Хурал их л хариуцлагатай болох нь. 50-иас доошгүй ирцтэй ирэх юм байна. Ирсэн нь ингэх юм байна, ингэсэн нь дараа нь хуралдаа суугаад хэлэлцэх юм байна. Нэг цагт санал хураачих юм байна гэдэг энэ процесс нь өөрөө их эрүүл юм. Энийг дахиж ийм маргаан гаргахгүйгээр бүгдийг нь багцаар нь шийдчихвэл энэ олонх, цөөнхийн тухай асуудал биш юм. Ялгаа байхгүй 50 хувь гэдэг бол олонход ч адилхан үйлчилнэ, цөөнхөд ч адилхан үйлчилнэ. Санал хураалт гэдэг нэг цагт байна. Бүгдэд тэгш үйлчилж байгаа Их Хурлын өөрийнх нь л эрх ашгийн асуудал байгаа юм гэдгийг манай гишүүд зөв ойлгоосой гэж бодож байгаа юм. Тийм учраас санал хураалт гэдэг бол өөрөө онцлогтой зүйл. 
Харин би энэ дээр нэг юман дээр санал нэгдэхгүй байгаа юм. Ний нуугүй хэлэхэд Түвдэндорж гишүүн 5 дахь өдрийн 11 цагт авъя гэсэн байна. Хоёр хуралдааны юмыг нэгтгээд. Миний бодол юу байсан бэ гэхээр өдөрт нэг удаа авчихдаг байя гэж байгаа юм. Жишээлбэл, 4 дэх өдөр 11 цагаас, дараа нь хэлэлцээд амжаагүй бол 5 дахь өдөр нь 11 цагаас авчихдаг. Энэ өөрийнх нь санал хураалтын үед үүсдэг онцлог нь юу вэ гэхээр би хүртэл тамхичин хүн тамхи татаад гарах хооронд санал хураалт явчих гээд сандаргаад байдаг юм. Тэгэхээр тийм юм байлгахгүй, гишүүд бас гадны хүнтэй уулзалтын үеэрээ санал хураах цагаа мэдчихдэг. Тэр үедээ ороод өөрийнхөө саналыг өгчихдөг энэ боломжийг олгоё гэсэн ийм зүйл байгаа юм шүү. Тэгээд энийг аль, аль талдаа ойлголцоод явчих нь зөв байх.

Ш.Түвдэндорж: -Би нэг тайлбар хэлчихье. Хэлэлцүүлгийн явцад хэлэлцэх эсэхээ шийдчихвэл хэлэлцүүлгийн явцад. Би заавал 5 дахийн 11 цаг гэж хатуу юм байхгүй.
Д.Эрдэнэбат: -Тийм байх.
А.Бакей: -С.Батболд гишүүн асуулт асууя.

С.Батболд: -Зарчмын хувьд зөрчилтэй гэдэг юмуу үүрэг хариуцлага талаасаа ч гэсэн. Их Хурлын гишүүд хөдөө, орон нутагт цас, зудаар ажиллана гэдэг нь үндсэн үүрэг бас биш л дээ. Яг тэр хөдөө, орон нутгийн ард түмэн харин Их Хурлын гишүүд бидний төлөөлөл болоод төрд очиж ажлаа сайн хийгээрэй гэж сонгож өгч байгаа юм. Цас, зуднаар явдаг ажлыг Засгийн газар, Засгийн газрын хариуцсан байгууллагууд, яам, Тамгын газар, агентлаг зөндөө юм байгаа шүү дээ. Тэр бол яг шалтаг болгоод юмуу, шалтгаан болгож тавина гэвэл харин Их Хурлын өөрийнх нь үндсэн үйл ажиллагаанд зөрчилтэй зүйл болох байх. Энийг тэгж ярих нь буруу байх гэж бодож байна. Тайлбар нь ч тийм хүнд сонсогдохгүй байна.

Хоёрдугаарх нь, ер нь шийдвэр өөрөө, аливаа шийдэл ч гэсэн, аливаа процесс өөрөө дүгнэгдэхдээ асуулт яваад, өрнөлт яваад тэгээд шийдвэр гарч  байдаг. Яг шийдвэр гаргах процесс дээрээ энийг больё, яг санал цаг өгөх үедээ өгнө шүү гэж хэлээд, ядахдаа хүн бодож байсан юмаа мартчих тийм ой санаа муудсан гэж би үзэхгүй байна л даа. Гэхдээ л хүн чинь мартана шүү дээ. Эмчээр яривал хагалгаа хийгээд сайхан үдээд оёх гэж байснаа 11 цагт оёно, маргааш оёно, энэ нөхөр гэдэс нь задгай байж байг ч гэдэг юмуу, тийм утгагүй ярианууд руу шилжинэ л дээ. Ийм хариуцлагатай процессыг механикжуулсан хэлбэрээр харж болохгүй байх аа. Энэ хэтэрхий механикжуулсан ийм хэлбэр болж байна гэж би бодож байна. Энийг юу гэж бодож байна вэ?

Энэ чинь маш нарийн, амьд сэтгэл орох ёстой, итгэл үнэмшил орох ёстой ийм процесс явж байтал тэрийг нь гэнэт зогсоогоод маргааш 11-ээс, энийг ингээд орхиё гэж орхино гэдэг нь өөрөө тэр процессыг амьд биш болгож байна. Хэтэрхий хуурай, хөндий, механик болгож байгаа процесс болж байгаа юм. Энэ юуны асуудал вэ гэхээр бидний ард түмний, улс орны амьдралын асуудал юм. Амьдралын асуудлыг механикжуулах тийм асуудал болно. Энийг юу гэж бодож байна вэ? Тэгээд хоёр өдөр байна уу, ялангуяа энийгээ олонх түрээд явна гэвэл өглөө нь чуулган эхлээд асуудлаа боловсруулж бодож амжаагүй, өглөө нь хийнэ гэхээр би ядахдаа тэр ажлын цагаа ч гэсэн авч байгаа нь ерөөсөө ойлгомжгүй. Энэ бол тийм сайн бодсон асуудал юмуу даа гэж хэлмээр байна.

Хоёрдугаарт, сая Эрдэнэбат дарга хэлж байна. Мэдээгүй биш, мэдсэн гээд. Энэ олон асуудлуудыг нэг, нэг гишүүдээрээ оруулж байгаа юмуу, эсвэл энийгээ боловсруулалт хийж байгаа юмуу? Ер нь Их Хурлын дэгийн тухай асуудлуудаа бүлгүүд тэгвэл их сайн ярих хэрэгтэй юм байна. Бүлгүүд дээрээ нэлээн сайн тогтож яриад, энэ чинь аль нэгэн, түрүүн гишүүд өөрсдөө хэлж байна шүү дээ. Улс төрийн асуудал биш гэж. Энийг синхронный болгох, хооронд нь уялдаатай болгох энэ асуудлаа үзэх асуудал байгаа юм биш байгаа гэж сая бодогдчихлоо. Энийг асууж байгаа юм.

А.Бакей: -Түвдэндорж гишүүн хариулъя.

Ш.Түвдэндорж: -Их Хурлын гишүүд намаас нэр дэвшээд, тойргоос ард түмнээс санал авдаг. Жишээлбэл, нам чамайг тэгнэ гэх нэг хэцүү, сонгогчид жишээлбэл, Их Хурлын гишүүнийг эргүүлэн татахтай холбоотой, ялангуяа тойргоос сонгогдсон гишүүдийн иймэрхүү маргаантай гэх юмуу, онолын иймэрхүү юм явдаг шүү дээ. Тэрэнтэй адилхан. Би ойлгохдоо бас тойргоос сонгогдсон гишүүд иргэдтэйгээ, орон нутагт очиж ажиллах тодорхой хэмжээнийх нь, ядаж 1/3 хэмжээний ажил нь байх ёстой гэж ойлгоод байгаа юм.

Тэр нь нэгдсэн хуралдааны үеэр таарвал энэ асуудлыг зохицуулахад ийм зохицуулалт шаардлагатай гэж би үзэж өргөн барьсан юм. Тэрнээс гадна иргэд, сонгогчидтой уулзах, гадны төлөөлөгч гээд Их Хурлын гишүүн их ажил зөндөө. Тэгээд тэр уулзалт хийж явж байхдаа, сая Эрдэнэбат гишүүн хэлж байна. Энэ үед нь санал хураалт явчихдаг ч юмуу, өөрөө нэг санал хэлээд асуудалд оролцох байсан чинь ажил нь давхацдаг ч юмуу. Ийм юмнуудыг л би зохицуулах гэж оролдсон.

Хоёрдугаарт, 11 цаг гэдэг бол хатуу тогтсон зүйл биш. Өдөр болгоны тодорхой, тухайн өдрийн Пүрэв гаригийн орой, Баасан гаригийн үдээс өмнө ч юмуу, үдээс хойш, орой ч юмуу ингээд санал хураагаад байж болно гэж үзэж байгаа юм.

А.Бакей: -Батцогт гишүүн.

Д.Батцогт: -Баярлалаа. Ер нь Улсын Их Хурлын гишүүн бол зарим чуулган дээр үг хэлдэг, асуулт асуудаг. Үг хэлж, асуулт асуухгүй чимээгүй сонсож сууж байгаа ч гэсэн бусдын ярьж байгаа зүйлээс, асууж байгаа зүйлээс өөрийнхөө итгэл үнэмшлийг олж авч тухайн хуулийг дэмжих үү, үгүй юу гэдгээ шийддэг. Зарим тохиолдолд ажлын хэсэг, Байнгын хорооны хуралдаанд идэвхтэй оролцоод ингээд явахаараа энэ хуулийн төслийг би дэмжинэ, дэмжихгүй гэдэг шийдвэр нь гарчихдаг.

Тухайн чуулган дээр, би бусад ажлын хэсэг, Байнгын хорооны хуралдаануудад ороогүй мөртлөө тухайн чуулган дээр яг хэлэлцүүлгийн шатанд явагдаж байгаа хуулийн төсөл дээр маргалдаж байгаа, мэтгэлцэж байгаа, асууж байгаа, хариулж байгаа энэ бүх юмнаас өөрийнхөө итгэл үнэмшлийг олж авч саналаа өгдөг юм. Миний энэ итгэл үнэмшил яах вэ? Улсын Их Хурлын гишүүний. Гол асуудал эндээ байгаа юм.

А.Бакей: -Түвдэндорж гишүүн хариулъя.

Ш.Түвдэндорж: -Ийм л ойлголт эхнээс нь Бямбацогт гишүүн төрүүлчихэв үү, яав. Ерөөсөө 11 цагаас гээд хэлчихээр Их Хурлын гишүүд 4 дэх өдөр өглөө орж ирж саналаа өгөөд, хурууны хээгээрээ. Тэгээд алга болж байгаад 5 дахь өдрийн 11 цагаас цуглаад саналаа өгнө гэж л ийм ойлголтыг түрүүлээд ярьчихсан болохоор одоо яг тэр агаараар л яваад байна. Тэгэхээр би ингэж хэлэх гээд байна л даа. Жишээлбэл, мэргэжлийн Байнгын хороон дээр асуудлыг нэлээн шүүж ярьдаг. Энийг хэн ч үгүйсгэхгүй. Хоёрдугаарт, нэгдсэн хуралдаан дээр маргаан мэтгэлцээн явдгаараа явна. Ирц ирдгээрээ ирнэ. Хуучнаараа бүх юм явна. Харин санал хураалтыг тогтсон цагтай, 4 дэх өдрийн орой, 5 дахь өдрийн орой ч юмуу болгож процедурын хувьд цэгцэлчихье гэсэн ийм саналаар л энэ хуулийг өргөн барьчихаад байгаа юм шүү дээ.

Су.Батболд: -Би бодохдоо асуудлыг хэтэрхий хялбарчлах гээд байх шиг санагдаад байх юм. Энэ хоёр санаачилсан хоёр хуулийг хоёуланг нь харахаар Их Хурал гишүүдийг робот шиг болгох гээд. Ирээд орж ирээд ингээд, ингээд гээд. Тэгээд парламентын үйл ажиллагааны дэгийн тухай ном байгаа юм. Шинэ гишүүдэд өгсөн юмуу, үгүй юу. Олон улсын парламентын үйл ажиллагааны дэг гээд олон юм байгаа. Парламент өөрөө уламжлалтай байх учиртай. Энэ бүгдийг олж харж үзсэн юмуу, үгүй юу.

Өнөөдөр яахав, гишүүдийг хараад байхад гэнэтхэн их сонин, сонин хууль санаачлаад яваад байгаа юм. Парламентын дэг гэдэг бол уг нь нэг гишүүн санаачлаад өөрчлөөд байдаг зүйл биш л дээ. Энэ парламент нэлээн сайн ярьж байж, Байнгын хороо нь өөрөө оролцож байж дэгээ тогтоодог байхгүй юу. Тэгэхгүй бол нэг гишүүн өглөө нэг юм санангуутаа энийг ингэчихвэл гишүүд бүгдээрээ гүйж ирээд байх юм байна ч гэдэг юмуу, ийм байдлаар явахаар энэ өөрөө дэг биш болчихоод байгаа юм.

Түрүүчийн парламент дээр ч гэсэн дэгийг сайн ярьдаг байсан. Одоо би зарим нэгш хуулийг санаачлахдаа гишүүд ямар байдлаар хандах ёстой юм, гишүүд намын бүлгийг санаачилж байх ёстой юм гээд төсөвтэй холбоотой юм байдаг юм байна. Энийг бас Байнгын хороо янзлаасай гэж би бодож байгаа юм. Тэрийг нэгдүгээрт асууж байгаа юм.

Хоёрдугаарт, Их Хурлын дэгийн тухай хуулин дээр нэг асуудлаа хэлэлцэж дуусаад, заавал дуусчихаад дараагийн асуудалдаа орох ёстой. Дундуур нь дараагийн асуудлыг хэлэлцэх гэсэн тийм дэгтэй шүү дээ. Гэтэл 4 дэх өдөр ингээд хууль хэлэлцлээ, чуулганы нэгдсэн хуралдаанаар дуусчихлаа. Гэхдээ тэр процесс нь өөрөө хуулийг батлаад дуусаж байгаа шүү дээ. Гэтэл одоо энэ хэлэлцээд дууслаа, энийг 5 дахь өдрийн өглөө 11 цагт батална, одоо дараагийн тэр хуулиндаа оръё гээд. Энэ чинь өөрөө, бид дэгийн тэр хуулийг маш их зөрчиж байгаа юм. 

Улсын Их Хурлын даргын үйл ажиллагааг ч юмуу, парламентын үйл ажиллагааг хэтэрхий ингэж хялбарчлах гэсэн оролдлого бол буруу зүйл шүү дээ. Ийм байдлаар асуудалд хандаж болохгүй ээ, Эрдэнэбат дарга аа. Манай намын гишүүдийн л санаачилсан юм байвал юу ч хамаагүй дэмжих ёстой гэсэн байдлаар бүлгийн дарга битгий хандаач ээ гэж би хүсмээр байна. Уучлаарай, дараа нь хууль оруулах гэж байгаа хүн та нарын уурыг жаахан хүргэчих шиг боллоо. Миний хуулийг битгий дэмжихгүй байгаарай, би тэсэлгүй хэлчихлээ шүү, уучлаарай.

А.Бакей: -С.Дэмбэрэл гишүүн.

С.Дэмбэрэл: -Өнөөдөр та бүхний хуралдааныг сонирхоод байгаа юм. Надад ийм юм ажиглагдаад. Би Их Хуралд хэдэн сар байхад дэгтэй холбоотой хэд хэдэн зүйл ажиглагдлаа. Гэхдээ яг 5 дахь өдрийн 11 цагт нохой цаг гэсэн тэр биш. Хамгийн гол нь жишээлбэл, нэгдсэн хуралдаан дээр Их Хурлын гишүүд яг мэтгэлцээд, чанартай шийдвэр гаргах тэр менежментийн цагийн боломж их муу байдаг юм. Энийг ажигласан.

Хоёрдугаарт, ерөнхий сайд ч гэдэг юмуу, хэн нэгний мэдээллийг сонсоход 3 минут ярьчихаад чив чимээгүй, ямар ч шийдвэр санал тавих тийм юм байхгүйгээр ингээд мэдээллийнхээ утгыг алдуулдаг ийм дэгтэй.

Гуравдугаарх нь, Байнгын хороод дээр энэ их ажиглагддаг. Ямар сайндаа би хэлээд байгаа шүү  дээ. Миний харьяалагддаг нэг Байнгын хороо сая нэг дүрэм хийж авлаа. Засгийн газрын байгууллагуудыг ингээд ажлын хэсэг байгуулахад жишээлбэл, асуудлаа мэддэг сайд нь ирэх ёстой, нэг доогуур, асуудлаа мэддэггүй ч гэдэг юмуу, эсвэл тийм байдлаар үл хүндэтгэсэн байдлаар ханддаг. Ийм зүйлийг арилгахын тулд бид өөрсдөө хороон дотроо жишээлбэл, Хүнс, хөдөө аж ахуйн хороон дотроо ажлын хэсгийн дүрэм гээд гаргачихсан. Энэ бас дэгтэй холбоотой асуудал. Өөрөөр хэлбэл, бидний хууль тогтоох процессын үйл явцад чөлөөт мэтгэлцээн, гаргах гэж байгаа шийдвэрт чанарын талаас нөлөөлөх ийм зүйлд дэгийн асуудал их дутагддаг юм билээ. Тэгээд би яг одоо саяын хуультай холбогдохоор би бас ойлгохгүй байна. 

Энэ Их Хурал дотор тойргоос гадна жагсаалтаар сонгогдсон гишүүд байгаа. Миний хувьд Монгол улс нэг тойрог. Би аль ч аймаг руу явж магадгүй. Асуудал хаана байна, аль ч дүүрэгт очиж магадгүй. Өөрөөр хэлбэл, бодлогыг, хууль тогтоох үйл ажиллагааг, ард түмний санал бодлыг. Энэ саяын хэлсэн аргументууд маань 5 дахь өдрийн 11 цаг гэдэгтэй нэг л миний энэ толгойд бууж өгдөггүй. Энэ яг яах гээд байгаа юм. Өмнө нь бас нэг юм ярьчихлаа. Гар хуруугаа ашиглуулах юм байна. Одоо тэгсэн чинь тодорхой цаг шаардаж байна. Гэтэл 11 цагт би, миний толгой ажиллахгүй байдаг байж болно, эсвэл би тодорхой асуудлаар өөрийн саналаа бүрдүүлээгүй, бусад хүмүүсийн саналыг сонсож байж эцсийн дүгнэлтээ хийх гэж байж болно шүү дээ.

Энэ мэтийн асуудлууд, өөрөөр хэлбэл, энэ хурлын чанарт нөлөөлсөн асуудлуудыг л илүү анхаарсан тийм л дэгийн өөрчлөлтүүд хиймээр байх юм. Би ажигласан зүйлүүдээ л хараад хэлээд байгаа юм шүү дээ. Энийг л та бүхэн маань бодож болгоовол сайн байна гэсэн ийм л зүйл хэлэх гэсэн юм.

А.Бакей: -Үндсэндээ санал хэлчихлээ. Сая, ойрын хугацаанд гишүүдийн өргөн мэдүүлсэн дэгтэй холбоотой 5 хуулийн төслийг нэгтгээд бид сая Байнгын хороон дээр ажлын хэсэг байгуулсан. Тэгээд ажлын хэсэг нэлээн сайн ярьж байж дараа нь анхны хэлэлцүүлэгт бэлдээд оруулахаар боллоо. Тэр үедээ та бүхний хэлж байгаа саналыг бас манай ажлын хэсэг судалж үзэх байх гэж бодож байна.

Асуулт дууслаа. Саналаа асуултаараа бараг хэлчихлээ. Нэмж санал хэлэх гишүүд байна уу?

Д.Эрдэнэбат: -Санал хэлэхгүй юмуу? Би саналаа хэлчихье.

А.Бакей: -Д.Эрдэнэбат, Гончигдорж, Бямбацогт, Батцогт, М.Энхболд гишүүд. Су.Батболд гишүүнээр саналаа тасаллаа.

-Д.Эрдэнэбат гишүүн.

Д.Эрдэнэбат: -Дэгтэй холбоотой асуудлаар янз янзын байр суурь байгаа нь ойлгомжтой. Ганцхан л юм байгаа. Бид нар парламентынхаа үйл ажиллагааг роботчилох ч юу юм бэ. Ямар ч гэсэн сахилгатай, зохион байгуулалттай, байнгын тасралтгүй ажилладаг болгочихъё гэсэн хүсэл эрмэлзэл байгаа шүү дээ. Тэрийг нь зарим хүмүүс коммунист маягаар, 20 жил коммунист яваад ирсэн юм, одоо юуг нь өөрчлөх гээд байгаа юм бэ гэж Нямдорж гуай тэгсэн. Би тасалдгаа тасална ч гэх шиг. Бид тэгж болохгүй л дээ. Наадах чинь олон нийт хараад байгаа шүү дээ. Гэхдээ би зарим нэг юман дээр үнэхээр санал нэг байгаа. Санал хураах цагийн асуудал дээр яаж зөв зохицуулах вэ гэдгийг бид нар бодож үзэх ёстой юм байна. Хурууны хээ өгөхдөө хэзээ, ямар хугацаагаар хийх вэ гэдгийг бодож үзэх юм бидэнд бас байна. Техникийн талаасаа гээд.

Би нэг юман дээр гишүүд санал гаргасанд баярлаад байгаа юм. Ерөөсөө энэ бүгдийг багцлаад ажлын хэсэг байгуулаад.

А.Бакей: -Ажлын хэсэг байгуулахаар болсон.

Д.Эрдэнэбат: -Ажлын хэсгээ бараг өнөөдөр байгуулахгүй бол оройтчихно шүү дээ. Энэ 7 хоногт яриад дараагийн 7 хоногт орох гээд байна шүү дээ. 4 дэх, 5 дахь гээд орох гээд байна шүү дээ. Тэгэхээр ажлын хэсгийг нам, эвсэл, бие даагчид юу байдаг юм, энэ бүх төлөөллийг хангасан ийм нэг ажлын хэсэг өнөөдөр байгуулаад. 

А.Бакей: -Ажлын хэсэг байгуулчихсан. Гончигдорж гишүүнээр ахлуулаад ажлын хэсэг байгуулсан шүү.

Д.Эрдэнэбат: -За, уучлаарай. Би мэдээллээс хоцорчихсон байна, анзаараагүй юмуу. Энэ ажлын хэсгээ саяын зарчмын санал зөрүүтэй юман дээр хийгээд. Гэхдээ би энэ дээр ганцхан Түвдэндорж гишүүний өргөн барьсан санал дээр нэг юмыг маш их хүлээн зөвшөөрч байгаа нь ямар ч байсан бид нар санал хураах цагаа тогтмол мэддэг байх юмуу, мэдүүлдэг схемийг дэгд хийж өгье. Яагаад гэвэл гишүүд саналаа заавал өгөх ёстой. Санал хураалтаа. Орох ёстой нь, үүрэг болгох юмны учрыг олохгүй бол болохгүй юм байна гэж анзаарагдаад байгаа юм. Миний хувьд. Тийм учраас энэ дээр бүгдээрээ ажлын хэсэг дээрээ ойлголцоод цаашаа явчих боломж бүрдэх байх. Хэлэлцэх эсэхийг хэлэлцээд, дэмжээд явчихъя гэсэн ийм саналтай байна.

А.Бакей: -Гончигдорж гишүүн.

Р.Гончигдорж: -Баярлалаа. Ерөнхийдөө асуудлууд хоорондоо их уялдаатай л даа. Ер нь хоёр хувилбар байгаа шүү дээ. Гишүүн санал хураалтыг тэртэй тэргүй сүлжээтэй болчихсон. Тийм олон гишүүд ярих юм байна, тийм олон гишүүд асуух юм байна, болоогүй байна гэж бодож байтал гэнэтхэн санал хураалт эхэлчихдэг. Өөрөөр оролцъё гэж бодсон боловч хоцорчихдог. Зарим нь зүгээр ирэхгүй хүмүүс ч байж л байна. Тэгээд асуудал дээр хүний саналыг дарах гээд.

Энд бид ийм л юмыг бодож, магадгүй энийг хэлэлцээд явахаар ер нь эцэст нь түрүүн Батболд гишүүн ч хэллээ. Хууль хэлэлцлээ, хэлэлцүүлэг явж байна. Хэлэлцүүлэг явахад Их Хурлын дарга энэ хуулийн талаарх зарчмын зөрүүтэй саналыг төдөн цаг, төдөн минутад хураана шүү гэдгийг зарлачихдаг. Тэгээд тэр зарлагдсанаар нь орж ирээд саналаа өгдөг. 

Түвдэндорж гишүүнийх бол нэлээн багцлаад ганц өдөр, нэг цагт л яриад байна. Тийм үү. Тэгье гэвэл бас өөр бусад хуулиудыг дэс дараагаар нь хэлэлцдэг, нэгийг хэлэлцэж дуусаагүй байхад нөгөөг нь хэлэлцэхгүй гэх мэтчилэн. Нөгөө нь саналаа тархи толгой свежие байхдаа. Тэр хүмүүсийн мэтгэлцээн дундаас бодсон, тэр олж авсан мэдээллээ шинэлэгдүү байх үед нь саналаа тодорхой болгочихсон. Тэгээд тэр үедээ саналаа өгье гэсэн ийм саналууд гараад байгаа учраас хэлэлцэх явцад бид нар энийг ямар ч гэсэн хууль болгон дээрээ хэлэлцье гэсэн. Төдөн цаг төдөн минутад санал хураалт явагдана гэж Их Хурал даргалагчаас зарлачихсан. Тэр хооронд жижигхэн зай гарсан ч гэсэн, бид нар түр хүлээж байгаад, яг тэр цагтаа санал хураалт нь эхэлдэг.

Тэрнээс одоо бол гэнэтхэн богинодоод, эрт санал хураачихдаг, гэнэт сунжраад санал хураалт нь бүр алга болчихдог. Тэгэхээр ерөнхийдөө хэдэн хүн үг хэлэх нь вэ, хэдэн хүн санал хэлэх вэ гэдэг тэр бүх баримжааны дараа тийм байдлаар ингэж хийгээд явчихвал болох байх. Энэ нь бид нарт, бас Улсын Их Хурлын бүрэн эрхээ хэрэгжүүлэх боломжийг хангахтай холбоотой асуудал.

Хөдөөгүүр явна, тойрогтой, тойроггүй гишүүд гэдгээ мартъя. Ямар ч гэсэн энэ ордны танхимд байж байхад өөрийнхөө ажлын менежментийг бас хийх хэрэгтэй байна шүү дээ. Би тэртэй тэргүй гишүүдийн ярьж байгааг сонсож болохоор байна. Гэхдээ би нэг сонгогчтой өрөөндөө уулзчихмаар байна, тийм биз дээ. Тэгээд би төдөн цагт орж ирээд саналаа өгнө. Тэгэхэд болж байна гэсэн. Ийм байдалтай зохион байгуулалт руу орвол нэгдүгээрт, бидний менежмент сайжирна. Хувь гишүүдийн үйл ажиллагааг зохицуулах менежмент. Хоёрдугаарт, санал хураалтад бүгдээрээ цаг мэдэж оролцох тэр боломж нь нэмэгдэнэ. Тэгээд Бямбацогт гишүүнийхийг нэмчихвэл ингээд хүн хүний төлөө саналаа өгөхгүй болчихно. Ингээд нэг гишүүнд байгаа эрх, үүргүүдийн нэгдлүүд чинь энийг л шаардаад байгаа юм. Энэ агуулгаараа бол цогц байдалтай. Ийм л саналтай байна.

А.Бакей: -Бямбацогт гишүүн.

С.Бямбацогт: -Энэ хуулийн төслийг би дэмжихгүй байгаа юм. Яагаад дэмжихгүй байна вэ гэхээр манай Эрдэнэбат дарга маань улс төржиж байна, юмыг дандаа хойш нь чангаадаг гэж арай ойлгохгүй байх. Би Эрдэнэбат даргаа бодоод байгаа юм. Их Хурлаа бодоод байгаа юм.

Бид нар Их Хуралд орж ирэх гэж маш олон жил зүтгэж байж, нэлээн их тэмцэж байж, нэлээн хүч, хөдөлмөр гаргаж байж орж ирдэг. Ороод ирсэн Их Хурал маань тэгсэн чинь, Их Хурлын дарга, хоёр, гурван бүлгийн дарга дөрвүүлхнээ хуралддаг. Бусад гишүүд нь бүлгийн дарга нар асуудлыг шийдчихдэг юм чинь бид нарт ямар хамаа байх юм бэ гээд гадуур гулялаад, зугаалаад явж байдаг ийм юм руу л явж байгаа юм. Энэ хууль чинь. Ийм Их Хурал болчихвол энэ Их Хурлын нэр хүнд, бидний хүч хөдөлмөр, тэмцэж, зүтгэж орж ирсэн энэ төрийн эрх барих дээд байгууллагын нэр хүнд маань ард түмэнд яах бол? Энийг л бид бодмоор байна. Эрх баригчид маань муухай харагд гэж бодвол дуугүй дэмжчихмээр байна. Тэгж бодохгүй байна. Би Их Хурлаа бодож байна.

Өнөөдөр тийм л болно шүү дээ. Бүлэг дээр шийдвэр гарсан. Гишүүд 4 дэх зугаалж явж байгаад 5 дахь өдөр зугаалж явж байгаад бүлгийн дарга аа, энийг дэмжих үү, унагаах уу, дээшээ юү, доошоо юу гээд танаас асууна. Манай бүлгийн даргаас асууна. Би бүлгийн дэд дарга, надаас бас асууна. Уг нь дарга гээд бодвол их гоё байна. Бүх гишүүдэд тэгж дар, ингэж дар гээд үүрэг өгөөд сууж байх нь надад сайхан санагдаж байна. 

Гэтэл ийм байдлаар хууль гараад ирвэл түүхий хууль чинь, нөгөө чанаргүй хууль чинь гараад эхэлнэ. Ийм байдлаар Улсын Их Хурлын гишүүд асуудалд хандаад эхэлбэл энэ асуудал маань үнэхээр хэцүү болно. Тэгээд Их Хурлын даргатайгаа гурван бүлгийн дарга, дөрвүүлээ сууж байдаг. Тэгээд Их Хурлын дарга нь ийм асуудал хэлэлцэж байна гэдэг, яах вэ гэхээр нь ингэж байна, тэгж байна гээд хоёр, гуравхан гишүүн ярьж байдаг. Тэгээд бүлгийн дарга нар маань Бямбацогт оо, Батзандан, Батчимэг ээ, тэгнэ шүү, ингэнэ шүү гээд үүрэг өгчихдөг. Тэрнийх нь дагуу бид нар за гээд эсвэл yes, no гээд дарчихдаг. Ингэж л явах хууль руу ороод байна л даа. 

Асуудлыг улам л амар, хялбар болгох гээд оролдох тусмаа улам л залхуурна, улам л асуудал маань хэцүү болно. Тийм болохоор төрийн эрх барих дээд байгууллагынхаа нэр хүндийг бодъё. Хуулиа бид нар уншаад, судлаад, гишүүдийнхээ ярьж хэлэлцэж байгаа, мэтгэлцэж байгаа дундаас өөрсдийнхөө итгэл үнэмшлийг олж аваад, тухайн ямааны мах халуун дээрээ гэж ярьдаг. Тэр үедээ өөрийнхөө итгэл үнэмшлээр саналаа өгөөд явбал энэ чинь олон ургальч үзлээр асуудалд хандаж байгаа болно. Тэгэхгүй бол  ерөөсөө л Их Хурлын дарга, бүлгийн дарга нарын л хурал болох гээд байна шүү дээ. Бид нар Их Хурлын дарга, бүлгийн дарга нарын үүргийг биелүүлэгч болох гэж байна л даа. Ийм хуулийг битгий явуулаач гэж хүсмээр байна. Тийм учраас дэмжихгүй байна.

А.Бакей: -М.Энхболд гишүүн.

М.Энхболд: -Ажлын хэсэгт ороод ярья.

А.Бакей: -Батцогт гишүүн.

Д.Батцогт: -Улсын Их Хурлын гишүүд бүх хуулин дээр саналаа өгнө гэдгээр уг нь аятайхан сонсогдож байгаа юм. Гэхдээ энэ бол бусдын толгойгоор санал өгөх ийм юм руу л Улсын Их Хурлын гишүүдийг түлхэж байна гэж ойлгож байна. Энэ утгаар нь би дэмжихгүй байгаа юм. Гишүүд өөрсдөө саяын маргалдаан, мэтгэлцээн, асуулт хариултынхаа явцад өөрийнхөө итгэл үнэмшлийг олж аваад яг тухайн хуулин дээрээ саналаа өгөх. Ингэж байж энэ хууль чинь амьд болно. Тэгэхгүйгээр маргааш санал хураалтын өдөр, яг энэ хуулин дээр ингэж саналаа өгнө шүү гэж хайрцаглаж орж ирэх ийм юм руу түлхэж байгаа гэж ойлгож байна.

Улсын Их Хурлын гишүүд уг нь өөрсдөө итгэл, үнэмшлээрээ саналаа өгдөг бол сайнсан. Ийм юм руу л намын бүлгүүд Улсын Их Хурлын гишүүдийг шахдаг тийм юм л болоод ирвэл энэ чинь буруу тийшээ л явж байна гэсэн үг. Би ажлын хэсэгт орчихсон. Ажлын хэсэгт орсон мөртлөө энэ хуулийг эсэргүүцэх хэрэг гарах нь л дээ.

Д.Эрдэнэбат: -Батцогт гишүүн ээ, энэ бас буруу яриад байна. Энд бүлгийн дарамт тухайн гишүүний санал өгөхөд ямар ч тийм юм байхгүй. Одоо ийм байгаа юм. Тэр бол өнөөдөр жишээлбэл, Эрдэнэбат бий болсноор асуудал үүссэн юм биш л дээ. Энэ бол та нарын урд талын парламент олон жил өвлөгдөөд уламжлаад ирсэн зүйлийг надад халдварлуулж байгаа юм. Яг үнэнээ хэлэхэд. Гэхдээ ийм байгаа юм. Одоогийн нэг дутагдалтай юм нь юу вэ гэхээр нэгдүгээрт, үнэхээр би санал өгье гээд амжихгүй, уулзалттай байгаад хоцорчихдог нь түгээмэл. Хоёрдугаарт, ирц хүрэхгүй, ороод ир гээд дуудаад санал хураах гээд байна гэдэг нь аль, аль талд түгээмэл болчихсон зүйл юм.

Хоёрдугаарт, энэ дээр яадаг вэ гэхээр карт байдаг болохоор /бидний зовлон/ дургүй юман дээрээ сэмээрхэн гараад явчихдаг. Эсвэл картаа үлдээгээд, эсвэл картаа сугалчихаад ингээд дайсагнаад явчихдаг. Санал өгөгдөөгүй саналд давхиад орчихдог юм. Гэх мэтчилэнгийн ийм зөрчилдөөнтэй зүйл байгаа болохоор л энийг яг л албан ёсоор нэг цагт ордог, бүгд орж ирээд, дургүй бол дургүйгээр, дуртай бол дуртайгаа. Зугатаад итгэл үнэмшлээ илэрхийлнэ гэж байж болохгүй шүү дээ.

Д.Батцогт: -Эрдэнэбат дарга аа, би нэг л юмыг сайн мэдэж байна. Яг санал хураалтын өдөр хангалттай олон гишүүн сууна, бусад үед нь гишүүд оролцохгүй. Цөөхөн хэдэн гишүүд оролцоно.

А.Бакей: -Дэгээрээ явъя. Су.Батболд гишүүн.

Д.Эрдэнэбат: -Хоорондоо ярилц. Ажлын хэсэг ярилц. Ёстой итгэл үнэмшлээрээ наадахаа ярилц, за юу.

А.Бакей: -Эрдэнэбат гишүүн ээ, дараагийн гишүүн санал хэлэх гээд.

Су.Батболд: -Дэгийн асуудал өөрөө их ярвигтай асуудал. Би хэтэрхий хялбарчлах гээд байна, гишүүдийн эрхэнд нь халдах гээд байна гэж хэлж байгаа юм. Саналаа өгөх, өгөхгүй байх, эсрэг дарах, эсвэл дэмжиж дарах зэрэг бол өөрийнх нь эрхийн асуудал шүү дээ. 

Улсын Их Хурлын гишүүн буюу парламентын гишүүнээр сонгогдож байгаа хүний цорын ганц юм бол саналаа өгөх асуудал шүү дээ. Тэр саналаа өгөх эрхэнд хэн ч халдахгүй байх ёстой. Тэр утгаараа энэ санал өгөх асуудлыг бид нар хэтэрхий хялбарчилсан байхгүй юу. Солонгосчууд ирээд Монголын парламент их мундаг автомат системээр саналаа өгчихдөг юм байна гээд очоод Солонгосын парламент яг ийм автомат санал хураагчтай болсон. Тэгээд тэрийгээ хэзээ ч ашиглаагүй. Яагаад гэвэл парламентын гишүүний санал өгөх эрхэнд энэ нөлөөлөх юм байна.

Одоо олон улсын парламент ихэнх нь дандаа өөрөө биечлэн санал өгч байгаа. Японы парламентыг харж байгаа биз дээ. Японы парламент санал өгөхдөө мод шиг юм бариад парламентынхаа спикерийнхээ өмнүүр яваад, тэр модыг нь дэмжиж байгааг нь нэг талд хураагаад, дэмжээгүйг нэг талд нь тавиад, сүүлд нь тэр модыг тоолоод саналыг гаргаж байгаа юм. 

Санал өгөх гэдэг бол өөрөө бидэнд сонгогчдоос өгсөн нандин эрх нь юм.  Тэр утгаараа энэ санал өгөх юмыг яах вэ гээд, би бодохдоо бид нар шинэ тутам парламент учраас батлах хууль зөндөө байна. Хэдэн зуугаар нь батлах шаардлага байгаа учраас бид нарын ажлыг хялбарчилж байгаа. Цаашдаа бид автомат санал хураалтын системийг юун дээр ашиглах вэ, ямар үед нь гар санал хураалт байх вэ гэдгийг хуульчлах ёстой гэж үзэж байгаа юм.

Хэрэв энэ асуудлыг шийдэх гээд байгаа бол ийм шүү дээ. Гончигдорж дарга бид хоёр Америкийн Конгресст явж байсан билүү, Сенатын хуралдаанд сууж байсан билүү. Би бас Их Британы парламентын гишүүдтэй уулзаж байсан. Тэр парламентын танхимд бид нар гадныхантай уулзалт хийгээд сууж байхад Америк, Их Британ хоёр яг адилхан байгаа юм. 5 минутын өмнө хонх дуугардаг юм билээ. Парламентын хэлэлцүүлэг дээр санал хураах гэж байна гээд аймаар хүчтэй, том хонх дуугардаг юм билээ. Дүлий хүн ч сонсохоор. Тэгээд бид нартай уулзалт хийж байсан гишүүд маань, би санал хураачихаад ирье, уучлаарай, санал хураалт дээр би өөрөө очиж биеэрээ санал өгөх ёстой. Би энэ дээр эсрэг саналтай байгаа учраас ингэх гэж байгаа юм гээд гарч байгаа юм.

Бид нар тийм байдлаар зохицуулах ёстой юм. Тэрнээс 11 цагт чи сууж байж саналаа өг. Эрдэнэбат дарга аа, энэ парламент чинь өөрөө уламжлалтай, 20 жил бас яваад ирсэн парламент шүү дээ. Өнөөдөр орж ирсэн хүмүүс гэнэтхэн ийм гоё болгоно, тийм сайхан болгоно гэж болохгүй шүү дээ. Одоо хонхоо хийх ёстой байхгүй юу.

Д.Эрдэнэбат: -Хонхоо хийж байхгүй юу хийж байсан юм бэ?

Су.Батболд: -Битгий та нар юм болгон дээр урьд нь тэгэхгүй яасан юм бэ гэж тэгж барьцаж байгаач.

Тийм учраас бид нар яг ийм дэгэнд орох ёстой. Тэрнээс өнөөдөр хэлэлцвэл жинхэнэ дэгийн хуулиа зөрчинө. Өнөөдөр энийг хэлэлцээд больё, одоо дараагийн асуудалдаа ороод дараа нь үүний санал хураалтыг хийнэ гэвэл энэ чинь зөрчинө шүү. Дэгийн хууль зөрчилтэй шүү.

Би ажлын хэсгийнхэнд хэлэхдээ энэ хуулийг маш сайн ярилцаарай. Эрдэнэбат даргад хэлэхдээ та манай намын гишүүн дэмжсэн гэсэн  байдлаар битгий тэгж хандаасай. Энэ парламентын дэг гэдэг юмыг энэ парламентынхаа уламжлал, юмтай нэлээн сайн хослуулаарай гэж хэлмээр байна.

Д.Эрдэнэбат: -Би яг манай намынх гэж зүтгүүлээгүй шүү. Би харин энэ санал хураалтаар маш зөв юмаа олоод хийе л гэж байгаа шүү дээ. Зүтгүүлж байгаа юм шиг яриад байх юм.

А.Бакей: -Су.Батболд гишүүн та үгээ хэлж дууссан. Батчимэг гишүүн.

М.Батчимэг: -Би бас гишүүдийн санаа зовж байгаа зүйлтэй нэлээд талаар санал нэг байна. Яг амьдрал дээр процедурыг нь бодоод үзэхээр нэг хуулин дээр 40-50 зарчмын зөрүүтэй санал гарч ирдэг. Тэрийгээ тухай бүрд нь хураахгүй бол, тэрийгээ ярьж, ярьчихаад дараа нь буцаад 40, 50 асуудлаараа нэг бүрчлэн цаг зарлаж байгаад санал хураах юмуу? Энэ чинь өөрөө парламентын, Их Хурлын хуралдааны цагийг хүртэл хэд дахин нэмэгдүүлэх, маш их хүндрэл учруулахаар харагдаад байна.

Мэдээж, би бол ирц бүрдүүлэх асуудал, үнэхээр би бүлгийн даргын санаа зовж байгааг маш сайн ойлгож байна. Энийг шийдэх ёстой асуудал. Яаж шийдэх вэ гэдэг дээр сайн ярихгүй бол энэ шийдэл маань эргээд  бас нэг сөрөг юм руу явчих вий гэдэг ийм санаа зовнил бодитойгоор байна. Тийм учраас одоо бид нар энийг ойлголцол дээр л явах ёстой байх гэж бодож байна. Ирцээ бүрдүүлэхийн тулд яах юм бэ, хэлэлцэх эсэхээ шийдчихээд ажлын хэсэг дээр Гончигдорж даргын саяын санал болгож байгааг өөр янз янзын шийдлүүд болгож оруулж ирэх юмуу? Тухай бүрд нь хонхоо дуугаргадаг болох юмуу, яах юм бэ? Ямар ч гэсэн өдөрт нэг хоёр удаа санал хураана гэчихээд 50 санал ярьчихаад 50 санал дээрээ тусгайлан санал хураана гээд цуглана гэвэл энэ чинь өөрөө маш хүндрэлтэй болно.

Нэгдсэн чуулганы хоёр өдрийн хуралдааныг төсөөлөхөд хэцүү байгаа юм. Тэгэхээр энийг ажлын хэсэг нухацтай яримаар байна. Амьдрал дээр буулгаад. Ажлын хэсэг рүү шилжүүлээд яахав, нэгэнт багцаараа явж байгаа юм чинь бид бие биенийхээ хуулийг дэмжээд л явуулъя. Ажлын хэсэг дээр нухацтай ярья гэдэг ийм санал байна. 

А.Бакей: -Хонх, дохионы асуудал уг нь одоогийн хуулин дээр байна. Улсын Их Хурлын чуулганы хуралдааны дэгийн тухай хуулийн 22.3.5-д хуралдаан даргалагч гэж байгаа. Санал хураалт явуулах цагийг урьдчилан товлож зарлах бөгөөд санал хураалт явуулахаас 5 минутын өмнө тусгайлан дохио өгч, гишүүдэд мэдэгдэнэ гээд. Энэ 2010 онд л.

Д.Эрдэнэбат: -Урд талын парламент энэ хуулийн талаар хийж байсан байна шүү дээ.

А.Бакей: -Ганцхан энэ хуулиа л хэрэгжүүлээгүй байхгүй юу даа.

Ингээд гишүүд саналаа хэллээ. Одоо санал хураалт явуулъя. Санал хураалтын томъёоллыг танилцуулна. Ажлын хэсэг дээр багцлаад ярина. Одоо бол хэлэлцэх эсэхийг л шийднэ шүү дээ. Багцаар нь хэлэлцэх гэж байгаа.

Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг хэлэлцэхийг дэмжье гэсэн томъёоллоор санал хураалт явуулъя. Энэ саналыг дэмжиж байгаа гишүүд гараа өргөнө үү.

Зөвшөөрсөн

8

Татгалзсан

2

Бүгд

Дэмжигдлээ.

С.Бямбацогт: -Тэгвэл намайг ажлын хэсэгт оруулчих даа.

А.Бакей: -Ажлын хэсэг аль хэдийн байгуулчихсан.

С.Бямбацогт: -Болно шүү  дээ. Чөлөөтэй орж болдог шүү дээ. Битгий ингэ л дээ.

А.Бакей: -Ийм зарчим баримталсан. Хуулийн төсөл өргөн мэдүүлсэн  гишүүдийг оруулахгүй байгаа. Хөндлөнгийн гишүүдээс.

Ингээд ажлын хэсэг саяын таван хуулийн төсөл дээр маш сайн ажиллаарай. Гишүүдийн гаргасан саналыг сайн тунгааж бодоорой.

Илтгэгч нь Батзандан гишүүн энэ асуудлаар танилцуулна.

Дараагийн асуудал. Одоо хоёр асуудал байгаа.

Зургаа дахь асуудал. Төрийн албаны тухай хуульд нэмэлт, өөрчлөлт оруулах тухай хуулийн төсөл. Улсын Их Хурлын гишүүн Су.Батболд нарын өргөн мэдүүлсэн хуулийн төсөл байгаа. Энэ хуулийн төслийн хэлэлцэх эсэхийг хэлэлцье.

Хуулийн төслийн талаарх танилцуулгыг төсөл санаачлагч Улсын Их Хурлын гишүүн Су.Батболд.

Су.Батболд: -Байнгын хорооны гишүүдийн энэ өдрийн амгаланг айлтгая. Төрийн албаны тухай хуульд нэмэлт, өөрчлөлт оруулах тухай асуудлаар Улсын Их Хурлын гишүүн миний бие болон манай холбогдох гишүүд хуулийн төслийг санаачилж өргөн барьсан байгаа. Өнөөдөр энэ асуудлаар танилцуулгыг та бүхэнд танилцуулъя.

Аливаа улс орны төрийн алба хэдий чинээ мэргэшсэн тогтвортой байх тусам тухайн оронд өрнөж байгаа улс төр, нийгэм, эдийн засгийн шинэчлэл өөрөө илүү их эрч хүчтэй явагдаж, иргэдийнхээ амьдралын чанарыг дээшлүүлэх, улс нийгмийн нийтлэг зорилгыг бодит ажил үйлс болгоход шийдвэрлэх үүрэг гүйцэтгэдэг юм.

Энэ хуулийн хамгийн эхний үзэл баримтлал бол бид мерит тогтолцоог бүрдүүлэх ийм зарчмыг хуулинд оруулж өгсөн байгаа. Анх 1883 онд АНУ-ын Ардчилсан намын сенат George Hunt Pendleton санаачилж батлуулсан намуудад төрийн албан тушаалыг хуваарилдаг тогтолцоог өөрчилсөн мерит тогтолцоог эндээс эхэлж үүссэн гэж үздэг. Мерит тогтолцоог маш олон орон Pendleton-ий  хуулийн үзэл баримтлалыг хэрэгжүүлсэн. Тухайлбал, Япон, Өмнөд Солонгос, Канад зэрэг улсууд төрийн албаа богино хугацаанд мерит тогтолцоо хэрэгжүүлсний үр дүнд хөгжлийн  тодорхой үр дүнд хүрсэн гэж бид нар үздэг.

Манай 1995 онд баталсан Төрийн албаны тухай хууль маань энэ мерит тогтолцоог үндсэнд нь хийсэн байгаа. Гэхдээ яг улс төрөөс ангид байх тэр зарчмыг бүрэн дүүрэн гүйцэд суулгаж чадаагүй. 2008 оны шинэчлэлтээр ч энэ асуудлыг хөндөөгүй. Тэгэхээр энэ асуудлыг бид нар улс төрөөс ангид байх зарчмыг суулгаж өгсөн байгаа.

Хоёрдугаарт, энэ хуулийн гол бас нэг өөрчлөлтийн нэг нь өнгөрсөн хугацаанд төрийн албаны томилгоотой, төрийн өндөр дээд албан тушаалтныг сонгох, томилохтой холбогдсон томилгоотой холбоотой асуудал нэлээн маргаан дэгдээдэг байсан. 2008 оны өөрчлөлтөөр бид нар энэ хуулинд төрийн албанд нэлээн их эрх мэдлийг төвлөрүүлсэн байсан. Засгийн газар, Төрийн албаны зөвлөл хоёрын хооронд зөрчилддөг асуудал юу вэ гэхээр Засгийн газрын хувьд бас өөрийнхөө тодорхой хэмжээний томилгоог хийх хүсэл сонирхолтой байдаг. 

Гэтэл бид нар энэ хүсэл сонирхлыг ерөнхийдөө 2008 оны хуулиар бүхэлд нь хаагаад, бүх томилгоог Төрийн албаны зөвлөл өөрөө шийднэ. Гэхдээ Засгийн газарт ямар нэгэн альтернатив хувилбаргүйгээр ганцхан хүний санал гэсэн байдлаар хийсэн байгаа.

Олон улсын туршлагыг хараад үзэхэд Засгийн газрын өөрсдийн боловсон хүчнийг томилох, сонгох тийм эрхийг бас нээлттэй үлдээх зарчим баримталдаг юм байна. Тодорхой албан тушаалууд дээр. Хэтэрхий бүгдийг нь авчихаар Засгийн газар Төрийн албаны комисс, Төрийн албаны зөвлөл хоёрын хооронд тодорхой зөрчил гарч, үүгээрээ хамаараад улс төрийн томилгоотой холбоотой асуудал гардаг. Тийм учраас энэ хуулийн хоёр дахь концепцийн юм нь Төрийн албаны зөвлөлд байсан хэт төвлөрсөн тэр томилгооны асуудлыг задалж, Төрийн албаны салбар зөвлөл болон тодорхой албан тушаалуудад өгсөн байгаа юм. 

Гэхдээ ингэж өгөхдөө мерит тогтолцоог хэрхэн хэрэгжүүлж байгаа хяналтыг нь Төрийн албаны зөвлөл өөрөө тавихаар. Тэр мерит тогтолцооны дагуу тухайн яаманд байгаа юмуу, аймаг, нийслэлд байгаа төрийн албаны салбар, зөвлөл нь нээлттэй сонгон шалгаруулалтаа хийгээд шалгалтаа аваад хүнээ томилох тэр процессоо явуулдаг. 

Хэрвээ энэ шилжүүлж өгсөн эрхийг тухайн шилжүүлж авсан албан тушаалтан болон байгууллага буруугаар хэрэгжүүлбэл эрхээ буцааж авдаг, шалгалтыг нь хүчингүй болгодог ийм тогтолцоог оруулж өгсөн байгаа. Ингэснээрээ энэ асуудлыг шийдэх бололцоотой болно гэж үзэж байгаа.

Хоёрдугаарт, Засгийн газрын тодорхой дүрэм, журмуудыг баталдаг. Жишээлбэл, Засгийн газар цалингийн хэмжээ баталдаг. Бүх шатлалын төрийн албан хаагчдын, нийгмийн баталгааны асуудлыг их шаарддаг. Энэ бүх асуудлуудад Төрийн албаны зөвлөлийн саналыг авахаар оруулсан байгаа. Төрийн албаны зөвлөл маань өөрөө ер нь Төрийн албаны хуулийн хэрэгжилтийг хангах, одоо энэ хуулийн шинэчлэлээр бол мерит тогтолцоо бүрдэж байна уу, үгүй юу гэдгийг л шалгах үүрэгтэй байгууллага учраас тэр эрх, үүргийг нь ихэвчлэнг нь хасаад, Засгийн газар тэрийгээ өөрөө баталдаг байхаар ийм зохицуулалтыг оруулж өгсөн байгаа.

Дараагийн зарчмын концепцийн нэг юм бол ер нь бусад орны төрийн алба бол яг төрийн жинхэнэ албаараа хязгаарлагддаг юм билээ. Төрийн жинхэнэ албан хаагч гэдэг бол захиргааны албан хаагчид гэсэн үг. Манай Төрийн албаны хуулинд улс төр, тусгай, захиргаа, тэгээд үйлчилгээний албан хаагч гээд дөрвөн ангиллаар явж байгаа. Гэхдээ бид энийг шууд салгахад бас хүндрэлтэй байгаа юм. Энэ хуулин дээр төрийн улс төрийн албан тушаалтныг бусад хуулиуд болон энэ хуулиар эрх зүйн хэм хэмжээг тогтооно гээд заачихсан байгаа. Төрийн үйлчилгээний албан хаагчийг мөн энэ хуулиар болон Хөдөлмөрийн тухай хуулиар зохицуулна гээд заачихсан байгаа юм.

Тэгэхээр цаашдаа бид нар энэ албан тушаалтнуудтай холбоотой эрх зүйн байдлыг нь зохицуулах үүднээс энэ хуулинд ямар юм оруулж байгаа вэ гэхээр төрийн улс төрийн албан тушаалтныг Их Хурлын тухай хууль байдаг юмуу, Ерөнхийлөгчийн тухай хууль байдаг юмуу, энэ хуулиудаар эрх зүйн байдлыг нь тогтооно. Үйлчилгээний албан хаагчдыг Хөдөлмөрийн тухай хуулиар эрх зүйн байдлыг нь тогтооно гэж өгсөн байгаа.

Ер нь цаашдаа хийх алхам маань үйлчилгээний албан тушаалтнуудыг төрийн албаны ангилал, зэрэглэлээс чөлөөлөх явдал их чухал байгаа юм. Одоо энд байгаад байгаа гол шалтгаан нь юу байсан бэ гэхээр төрийн албатай холбоотой үзүүлдэг хөнгөлөлтүүд байсан. Хамгийн гол багш, эмч нарын хүсээд байдаг юм нь төрийн албан хаагчийн нэг хүүхдийн сургалтын зардал байсан байгаа юм. 

Их, дээд сургуульд суралцагчдын Нийгмийн баталгааны тухай хуулиар бол энэ заалт маань өөрөө хүчингүй болчихсон юм. Тийм учраас энэ асуудлыг шийдэх бололцоо бас гарна гэж бодсон. Гэхдээ бид нар энэ хуулин дээр тэр заалтуудыг бүгдийг авч хаяагүй, одоохондоо Төрийн албаны хууль маань ерөнхий хууль учраас энэ дээр байж байх ёстой гэж үзэж байгаа юм. Ийм товчхон танилцуулгыг та бүхэнд хийе. Тэгээд асуух асуулт байвал хариулъя. Баярлалаа.

А.Бакей: -Батболд гишүүнд баярлалаа. Энэ хэлэлцэж буй асуудалтай холбогдуулж Төрийн албаны зөвлөлийн дарга Цогоо, Төрийн албаны зөвлөлийн гишүүн Даваа-Очир нар оролцож байна. 

Ингээд хуулийн төсөлтэй холбогдуулж асуух асуулттай гишүүд байна уу?

Д.Эрдэнэбат гишүүн, М.Энхболд гишүүн, С.Батболд гишүүн. Би өөрөө асууя.

Д.Эрдэнэбат: -Төрийн албаны тухай хуульд нэмэлт, өөрчлөлт оруулах гээд Батболд гишүүн нэлээн дээр өгсөн юм шиг байна. Миний ойлгосноор энийг уншаад байсан чинь, гол зорилго нь төрийн үйлчилгээний албан хаагчдыг л төрийн жинхэнэ албанаас нь салгая гэсэн санаа л яваад байх шиг байгаа юм. Ний нуугүй хэлэхэд энэ хуулийг хэлэлцэх эсэхийг нь хийгээд явуулчихад болж байна л даа. Гэхдээ дутуу л юм хийх гээд байгаа юм шиг санагдаад байна. Яагаад гэхээр одоо энэ хууль батлагдлаа гэж бодоход төрийн албаны үйлчилгээний албан хаагчдын эрх зүйн зохицуулалт байхгүй болчихно. Нийгмийн баталгааны тухай хуульд оруулж болох юм байна, нийгмийн баталгааг хангах тухай. Тэр чинь байхгүй. Тэгээд энэ түүхий юмыг оруулж болж байгаа юмуу үгүй юу гэдэг асуудал.

Хоёрт, тэнд Төрийн албаныхан байж байна. Би нэг юм асуух гээд. Ер нь бид нар төрийн албыг яг жинхэнэ утгаар нь хэзээ энэ хуулийг бүр шинэчилсэн найруулга хэлбэрээр оруулж ирэх энэ санал хүсэлт байна уу, үгүй юу. Үнэхээр өнөөдөр төрийн жинхэнэ албан хаагч, энэ төрийн жинхэнэ албан хаагчид орж байгаа нь тусгай алба, захиргааны алба хоёр бол төрийн жинхэнэ албан хаагч. Одоогийн нийтлэг үйлчилгээгээр үйлчилгээний албан хаагч нар бол багш, эмч нар. Хоёр дахь ангилал нь тэр. Гурав дахь ангилал нь улс төрийн. Тэгээд төрийн улс төрийн албан тушаал гэдэг зааг, ангиллыг сонгуулийн үр дүнгээр томилогддог албан тушаал гэж ойлгодог энэ зарчмыг нэгдүгээрт тодорхой болгохгүй бол улс төрийн нөхцөл байдал, талцвар энэ улс оронд хэзээ ч дуусахгүй. Нэг дэх асуудал тэр.

Хоёр дахь асуудал, төрийн жинхэнэ албан хаагчдын жинхэнэ мерит зарчмыг төрийн албан хаагч дээр барих ёстой. Энэ дээр санал нэг байна. Жинхэнэ албан хаагчид дээр. Энийг мөн адилхан яг төрийнх нь баталгааг улс төрөөс ангид байх тэр нөхцөл байдлыг баталгаажуулсан хуулийн заалт өнөөдрийн энэ хуулинд байдаггүй. Энэ хэзээ хийгдэх вэ?

Гурав дахь нь, хэрвээ багш, эмч нарыг тусад нь гаргая гэж бодож байгаа бол энэ багш, эмч нарын эрх зүйн зохицуулалтыг хөдөлмөрийн хуулиар ганц дан зохицуулж болохгүй. Өнөөдрийн Батболд гишүүний оруулж ирж байгаа Хөдөлмөрийн хуулиар зохицуулж болно гэсэн санаа бол дан ганц Хөдөлмөрийн хуулиар энэ зохицогдохгүй. Тэгэхээр төртэй ямар гэрээ хийх эрх зүйн орчноор зохицуулагдах юм бэ гэдэг нь байхгүй байгаа. Энэ гурван төсөөлөл ер нь байна уу, байхгүй юу? Байвал бид нар хэзээ хийх вэ гэсэн ийм хэдэн асуулт байна.

А.Бакей: -Хариулъя.

Су.Батболд: -Ерөөсөө хуулийн концепци дотор эд нарыг гаргачихъя гэсэн  зүйл байхгүй байгаа юм, Эрдэнэбат гишүүн ээ.

Хоёрдугаарт, энэ хуулин дээр угаасаа ийм байхгүй юу. Төрийн үйлчилгээний албан хаагчдын эрх зүйн байдлыг одоо Хөдөлмөрийн хуулиар зохицуулаад явж байгаа. Гэхдээ цалин хөлс, бусад бүх асуудлууд Хөдөлмөрийн хуулиар явж байгаа. Энэ Төрийн албаны хуулин дээрээ бүх ангилал, зэрэглэл, бүх юм нь байж байгаа юм. 

Энэ хууль болон Хөдөлмөрийн хуулиар байна гэдгийг нь авчихсан байж байгаа. Хэлэлцүүлгийн явцад байж байг гэж үзвэл байж байх ёстой. Ер нь манай төрийн албаны шинэчлэлийн хүрээнд, захиргааны шинэчлэлийн хүрээнд ярьдаг олон удаа гадна, дотны семинар, ном хийж байхад та нар төрийн албаа хэтэрхий томруулаад байна. Маш олон юу авчирчихсан байна. Уг нь олон улсад ойлгогддог хэлээрээ бол яг захиргааны буюу төрийн жинхэнэ албан хаагчдынхаа хүрээнд төрийн албаа авч явбал хүмүүст ойлгогдохдоо цэгцтэй, зүгээр байдаг юм.

Хоёр ойлголт байгаа юм. Нэг нь яг төрийн албан хаагч. Нөгөө нь төрийн үйлчилгээний хүрээнд ажил эрхлэгч гэсэн хоёр ойлголт олон улсын хэмжээнд байгаа юм. Тэгэхээр манай эмч, багш нар төрийн үйлчилгээний хүрээнд ажил эрхлэгч, гэрээгээр ажил эрхлэгч гэсэн тэр тодорхойлолтод орчихоод байгаа юм. Гэхдээ өнөөдөр яахав энийг хасах тухай асуудлыг ярихгүй байж болно. Тэр ганцхан заалт л байгаа юм. Хөдөлмөрийн хууль болон энэ хуулиар буюу Төрийн албаны хуулиар зохицуулж байна гэдгийг нь хасна гэвэл хасна. Хасахгүй гэвэл хасахгүй. Хасахгүй байлаа гэхэд цаашдаа би Төрийн албаны зөвлөл ч юмуу, судлаачдын хүрээнд энийгээ нэлээн сайн ярих хэрэгтэй. Хуучин яагаад болдоггүй байсан юм бэ гэхээр би хэлж байна. Нийгмийн баталгаатай холбоотой асуудал дээр л. Энэ төрийн албанаас гарчих л юм бол миний бүх баталгаа алга болчихно гэдэг байдлаар ханддаг байсан бол энэ баталгааг нь тэр хуулинд нь хийгээд өгчихөж болох юм гэж үзэж байгаа юм.

Хоёр дахь юм бол угаасаа Хөдөлмөрийн хуулиар зохицуулж байгаа учраас энэ алга болчихлоо гээд айгаад байх юм ерөөсөө байхгүй. Тэр өгүүлбэрийг хасна гээд хасаад явчихад угаасаа Хөдөлмөрийн хуулиараа зохицуулагддаг. Төрийн албаны хуулин дотор хэдхэн өгүүлбэр л байдаг юм. 

Ер нь цаашдаа бид нарын хүрээнд, Сайханбилэг дарга байсан бол Засгийн газрын Хэрэг эрхлэх газар дээр маш их яригддаг нэг зүйл бол бүх төрийн албан хаагчдын нийгмийн баталгааг нэг хуулиар, Нийгмийн баталгааны хуулиар гаргая гээд бид Засгийн газрын гишүүн байхдаа явж байсан юм. Тэгэхгүй бол салбарын хууль ороод ирэхээр салбарын хууль болгон нь халамжийн хууль болчихдог юм. Ард талд нь бүхэл бүтэн бүлэг яваад байдаг юм. Эмч бол төдөн сарын тэтгэмж авна, тэгээд хөдөө очвол тэгнэ, ингэнэ гээд явчихдаг. Гэтэл дараа нь Шүүхийн тухай хууль ороод ирэнгүүт шүүгчид бас тэгэх ёстой, прокурор тэгэх ёстой, цагдаа тэгэх ёстой, эмч тэгэх ёстой гээд. Тэгээд манай бүх хуулиуд салбарын хууль биш, халамжийн хууль болчихоод яваад байгаа учраас цаашдаа бид нар бас манай Төрийн байгуулалтын байнгын хороо ярьж байгаад энэ асуудлыг цэгцлээсэй. Өнөөдөр би энийг хөндөөгүй асуудал. Миний гол хөндсөн асуудал бол энэ байгаа юм.

Хоёрдугаарт, Эрдэнэбат гишүүний асуусан мерит тогтолцоог хэрхэн хэрэгжүүлэх вэ, яаж хэрэгжүүлэх вэ гэдэг л, ерөөсөө миний энэ хуулийн өөрчлөлтийн гол зарчим энэ дээр байж байгаа. Сайн уншаад үзвэл тэр бүх зүйл байж байгаа. Тэрнээс тэр үйлчилгээний албан хаагчтай холбоотой заалт бараг байхгүй гэж хэлэхэд болно.

А.Бакей: -Төрийн албаны зөвлөлийн Цогоо дарга нэмж хариулах уу?

Б.Цогоо: -Бид нар Төрийн албаны хуулинд нэмэлт, өөрчлөлт оруулах замаар боловсронгуй болгох бодит шаардлага байгаа гэж үзэж байгаа. Өнөөдрийн хувьд Батболд гишүүний болон бусад гишүүний санаачилж оруулж ирсэн энэ нэмэлт, өөрчлөлтөнд бид Төрийн албаны зөвлөлөөс уг нь саналаа өгчихсөн байгаа. 

Энэ дээр зарчмын хувьд юу гэж үзээд байгаа вэ гэхээр нэгдүгээрт, Төрийн албаны зөвлөлийн зарим үүрэг, функцыг багасгаж, жинхэнэ үндсэн чиг үүргээ гүйцэтгэх ажилд нь хандуулах ийм бодит шаардлага байна уу гэж бид нар үзээд байгаа юм. Тухайлбал, төрийн албан хаагчийн цалин, урамшил, шагнал, зэрэг дэв олгох асуудал өнөөдөр Төрийн албаны зөвлөл дээр байгаа. Энийг Засгийн газар руу шилжүүлэх ёстой гэсэн ийм юмыг бид дотроо ингэж үзэж байгаа.

Хоёрдугаарт, өнөөдрийн хуулинд байгаа заалтаар бол төрийн жинхэнэ албан хаагч, удирдах албан тушаалтныг сонгон шалгаруулах Төрийн албаны зөвлөлөөс ганцхан хүнийг нэр дэвшүүлж санал болгоно гэж байгаа юм. Энэ бол бас нэг талаасаа өрөөсгөл талтай нь үнэн. Тийм учраас энийг хоёр хүртэл юмуу, гурав хүртэл хүн дэвшүүлээд, энэ дотроосоо тэр хүнийг ажилд тавьж ажиллуулах гэж байгаа тэр субъект нь өөрөө сонгон шалгаруулах боломжтой юмуу гэсэн ийм заалтыг бид бас харж байгаа.

Нөгөө талаар бид нар юу гэж үзээд байгаа вэ гэхээр төрийн албаны салбар зөвлөлүүдийн эрх хэмжээг бас жаахан нэмэгдүүлж, хариуцлагыг нь өндөржүүлэх шаардлага байна гэж бид нар хараад байгаа юм. Ийм учраас өнөөдрийн энэ орж ирж байгаа хуулийн төслийн хүрээнд бид нар энийг алхам, алхмаар Төрийн албаны тухай хуулийг боловсронгуй болгон сайжруулаад явах нь зөв байх гэж бид дотроо Төрийн албаны зөвлөлдөө ийм л байр суурьтай байж байгаа юм.

Харин өнөөдөр энд огт яригдахгүй байгаа нэг асуудал бол төрийн тусгай албан хаагчдыг сонгон шалгаруулдаг ийм системд орох нь зөв үү, буруу юу гэдэг дээр бид ярилцаж байгаа. Энэ дээр ухаандаа Гадаад харилцааны яам гэхэд тийм гурав, дөрвөн гадаад хэлтэй, ийм доод талын минумум англи хэлтэй, тийм тофелийн хүн байна гэж шаардлага тавиад сонгон шалгаруулалтад ордог мөртлөө төрийн зарим тусгай албаны үүрэг дээр тийм жилийн гүйцэтгэх албаны туслахтай ч гэдэг юмуу, ийм шаардлагатай хүн гээд ажлын байрны тодорхойлолтыг гаргаад сонгон шалгаруулалт явуулах боломжтой юм болов уу гэж бид нар бодоод байгаа юм.

Өнөөдөр Төрийн албаны зөвлөлийн эрх хэмжээнд ийм үүрэг функц байхгүй. Тухайн байгууллагууд нь өөрсдөө тэндээ дотроо зохицуулаад явчих ийм, ийм асуудлууд, тодотгох юмнууд байгаа л юм. Тийм учраас өнөөдрийн хувьд яг ийм хоёр, гурван концепцийн чанартай асуудлын хувьд Төрийн албаны зөвлөл энийг хийх шаардлагатай гэсэн ийм л байр суурьтай байгаа.

А.Бакей: -М.Энхболд гишүүн асуулт асууя.

М.Энхболд: -Асуусан зүйлийг ярьчихлаа.

А.Бакей: -Сү.Батболд гишүүн.

С.Батболд: -Саналаа тусдаа хэлнэ биз дээ, тийм ээ. Энэ чинь бидний яриад байгаа юмны нэг л байгаа юм. Өмнөх засгийн үед л төрийн албыг яаж чанартай болгох вэ, сайжруулах вэ гээд. Бид өөрсдөө хийж байгаа өөрийн онцлогтой юмнууд байна, гадны бидний дууриагаад явж байгаа ардчилал, зах зээлийг төлөвшүүлчихсэн орнуудын туршлагыг бас харъя, судалъя. Тэр дотроо хүн ам багатай, боловсон хүчний нөөц харьцангуй хязгаарлагдмал байдаг, гэхдээ амжилттай явж байгаа улс орнуудыг үзье гээд, Канадын туршлагыг үзье гээд. Тэгээд тэр үед нь гишүүд Канад яваад, өмнөх Төрийн албаны зөвлөлийн удирдлагууд зэрэг оролцоод тал талаас нь үзэж байгаад боловсруулаад, цаг зараад ингээд боловсруулаад оруулж ирж ярьж байгаа асуудлуудын нэг шүү дээ.

Бидний нэг юм бол сонгууль, сонгуулиар өмнө нь ярьж байгаа бүх асуудал ерөөсөө буруу, бүх юм өөр нэр хаягтай болох ёстой, эсвэл шинээр харах ёстой гэдэг юм бол төрийн залгамж чанар талаасаа ч тэр, цаг хугацаа, боловсруулах талаасаа ч тэр. Ер нь ажил урагшлах талаасаа тийм зүйтэй зүйл биш байх. Яг тэр утгаараа боловсруулагдаж орж ирсэн асуудал. Яриад тунгаагаад явахаар наана, цаана нь харж үзэх юмнууд саяын үйлчилгээний ажил хариуцаж байгаа хүмүүс гээд олон юмнууд бий. Энэ бүгдийг цааш нь боловсронгуй болгоод явах асуудал гарах байх.

Энийг юу гэж үзэж байна вэ? Залгамж чанарын талаасаа ч тэр, мөн асуудлыг зөв туршлагыг авч харгалзаад боловсруулж тусгасан энэ зүйл. Тухайн үед нь Засгийн газар нь дэмжиж байсан зүйл. Энийг манай гишүүд, тэр дотроо манай Ардчилсан намын бүлэг жишээлбэл, энэ асуудал дээр яаж хандаж байгаа бол гэж нэгдүгээрт Эрдэнэбат даргаас асуух нь зохистой байна уу, үгүй юу? Ямар ч гэсэн энийг би тодруулъя.

Хоёрдугаарт нь, Төрийн албаны зөвлөлийн шинээр томилогдсон удирдлагууд байж байна. Анх томилогдож байхдаа бас энэ ер нь боловсронгуй хийж ирсэн энэ залгамж чанар, бусад орны туршлага, Канадтай хийж ирсэн зүйлүүдийн сайн талуудыг авч явах нь зүйтэй гээд. Хэрэг эрхлэхийн дарга, сайд ч гэсэн тэгж хэлсэн. Merit best тогтолцоо гээд яриад байгаа юм маань яриад л байгаа болохоос яг хуульчлаад орох санаа, агуулга нь энэ хуулинд нэлээн тодорхой болоод орчихсон байгаа шүү дээ. Энийг юу гэж үзэж байна вэ гэдэг ийм ерөнхий асуулт.

А.Бакей: -Уг нь төсөл санаачлагчаас асуух байх. Гэхдээ Эрдэнэбат гишүүн хариулах уу?

Д.Эрдэнэбат: -Ингэе. Би энэ хуульд хамгийн их улс төртэй холбоотой хууль болохоор нь онцлоод байгаа юм. Энэ өөрөө түүхий болчих вий гэж. Залгамж чанарын хувьд үнэхээр төрийн залгамж чанар, төр гэдэг юм нь төрийн албатай байсан юм гэдэгтэй хэн ч үгүйсгэхгүй. Энэ дээр зөв. Залгамж чанараа бариад явна. Ганцхан энэ хууль нь өөрөө асар том төрийн бүтцийн үйл ажиллагааны концепцийг боловсон хүчнийг тодорхойлж байгаа болохоор улс төртэй зайлшгүй холбогдоод байдаг хууль. Тийм учраас энийг жижигхэн хүрээнд хэсэгчилж үзэх нь зөв үү, буруу юу гэдгийг л би ямар ч улс төргүйгээр ярьж байгаа шүү дээ. Өнөөдөр ингээд зөв хийхийн тулд.

Яг нарийн яривал энэ хууль чинь Сонгуулийн тухай хуультай холбогдоно, Намуудын тухай хуультай холбогдоно, Засаг захиргаа, нутаг дэвсгэрийн нэгж, түүний удирдлагын тухай хуультай холбогдоно. Энэ бүх холбоосыг бид нар зөв хийж өгөхгүйгээр ингэж хэсэгчлэх нь хэр зөв бэ гэж би энэ талаас нь харж байгаа юм шүү.

Хэлэлцэх эсэхийг дэмжээд явна. Ямар ч асуудал байхгүй. Ганцхан би Батболд гишүүнд юу гэж хэлэх гээд байна вэ гэхээр та энийгээ сайн хараад хэлэлцэх эсэх асуудал дээр хэдүүлээ бүр Төрийн албаны энэ хуулийг бүх багц хуультай нь шинэчлэх юман дээр яарахгүй хийх тийм хугацаа байж болохгүй юу гэдэг энэ саналыг би хэлээд байгаа юм. Энэ их эмзэг хууль шүү гэдгийг л би хэлээд байгаа юм. Энийгээ бодооч  ээ. Өөр юм байхгүй.

А.Бакей: -Батцогт гишүүн асуулт асууя.

С.Батболд: -Би Төрийн албаны зөвлөлөөс асуусан.

А.Бакей: -Цогоо дарга Сү.Батболд гишүүний асуултад хариулах ёстой юм байна шүү.

Б.Цогоо: -Ер нь бид нар Төрийн албаны ажлыг аваад дөнгөж арваад хонож байна. Энэ хугацаанд бид нар Төрийн албаны хууль, түүнтэй холбогдсон урьд өмнө нь хийсэн материалууд, судалж байсан зүйлүүдийг үзсэн. Холбогдох материалыг ч үзсэн. Гадаад орнуудын туршлагыг зэргийг үзсэн. Ер нь миний ойлгож байгаагаар Канадын мерит системийг хүмүүс тохиолдлын журмаар сонгож аваад яриад байгаа  юм биш гэж би дотроо бодож байгаа. Энэ их удаан судлагдсан юм байна, хүн амын хувьд, нутаг дэвсгэрийн хувьд, байгаль, цаг уурын хувьд, бүх орчин нөхцөл нь Монгол улстай их төсөөтэй юм. Энэ бүх байдлыг тал, талаас нь харж үзээд. Ер нь ч мерит тогтолцоо бол их олон зуун жилийн түүхтэй. Энийг олон орон хэрэглээд төрийн албыг бэхжүүлээд, төрийн албаны тогтолцоогоо үр ашигтай ажиллуулсан ийм туршлага байгаа. Энэ орнууд дотроос хамгийн сайн хэрэгжүүлсэн нь Канад улс юм гэж ингэж харж байгаа юм билээ.

Ерөнхийдөө тэгж харагдаж байгаа. Бид нарын үзэж байгаа материалаас. Тийм учраас мерит тогтолцоог Монгол улсад хэрэгжүүлэхийн төлөө цааш нь ажиллах нь зөв юм болов уу гэж бид Төрийн албаны зөвлөлийн хүмүүс  хараад, үзээд  холбогдох хууль, эрх зүйн баримт бичгээ үүний дор нийцүүлэх гээд оролдоод явж байгаа. Энийг зүйтэй юм болов уу гэж Төрийн албаны зөвлөл үзэж байгаа юм.

А.Бакей: -Батцогт гишүүн.

Д.Батцогт: -Баярлалаа. Нийтийн албаны тухай хууль гэж нэг юм дуулдаад байсан. Одоо больсон уу, яасан бэ? Хэрвээ тэр орж ирэх гэж байгаа бол би зарим юмыг нь дэмжээд, зарим юмыг нь дэмжихгүй байгаа юм. Тухайлбал, төрийн тусгай алба гэдэг байх ёстой. Төрийн захиргааны жинхэнэ алба гэдэг бол байх ёстой. Энэ төрийн үйлчилгээний албыг тусдаа гаргая гэдэг уг санаа нь зөв шүү дээ. Нийтийн албаны тухай хууль хийх гэж байгаа бол тэр хуулийнхаа хүрээнд энэ төрийн үйлчилгээний байгууллага, албаа тэр хууль руугаа хийгээд, энийг цогцоор нь нэг мөсөн шийдэж болохгүй юу гэсэн ийм асуулт байна.

А.Бакей: -Хэнээс та асуув?

Д.Эрдэнэбат: -Нийтийн алба гээд над руу хараад яахав. Танай нам тэгж гаргах гээд байсан юм биш үү гэж асуух гээд байх шиг байна, тийм үү.

А.Бакей: -Эрдэнэбат гишүүн хариулчих.

Д.Эрдэнэбат: -Нийтийн албаны тухай хуулийг санаачлах тухай асуудлаар намын бүлэг дээр яригдаад, ажлын хэсэг зохион байгуулаад ажиллаж байгаа. Нийтийнх гэнэ үү, төрийнх гэнэ үү мэдэхгүй. Ямар ч гэсэн Төрийн албаны шинэчлэлийн асуудлаар ажлын хэсэг байгуулчихсан. Тэгэхээр Төрийн албаны шинэчлэлийн тухай асуудлаар гэдэг чинь өөрөө багц том асуудал орж байгаа байхгүй юу. Үүгээр ажлын хэсэг байгуулаад тодорхой санал гаргаад, энэ орж иртэл хугацаа болоогүй гэж бид үзсэн. Сайн боловсруулъя гээд.

Яагаад энэ өнөөдөр яригдав гэхээр Батболд гишүүн өөрөө угаасаа урьд нь өргөн барьчихсан байсан учраас энийгээ заавал оруулаач  ээ гэж Их Хуралд хүсэлт тавьсан учраас энийг өнөөдөр оруулж ирж байна гэж би ингэж ойлгож байгаа юм. 

Ер нь энэ дээр өөртэй чинь санал нэг байна. Энийг яараад байх асуудал биш юм. Цогцоор нь ярихгүйгээр, өнөөдөр би үл хүндэтгэсэн болбол би улс төржсөн болох гээд байгаа юм. Яахаараа Ардын намын оруулж ирснийг дандаа унагах гээд байгаа юм гэх. Би энэ дээр улс төрийн албан тушаалтай холбоотой хамгийн улс төрждөг хууль учраас энэ дээр их болгоомжтой хандаад, бүгдээрээ ойлголцол дээр явна шүү гэдгийг л би анхааруулж хэлээд байгаа юм. Тийм л юм байгаа. Өөр юм байхгүй.

А.Бакей: -Би нэг асуулт асуучихъя.

Су.Батболд: -Би нэмж хариулъя. Энэ ер нь эргээд харахад яг сөрөг хүчний хувьд улс төрийн өнгөнөөс нь харвал сөрөг хүчний хувьд бараг ашиггүй хууль гэж хэлж болно. Яагаад гэвэл та бүхэн өөрсдөө бүх томилгоо, юмаа хийчихсэн байгаа шүү дээ. Одоо энэ мерит тогтолцооны зарчмыг ингээд оруулаад ирвэл дараагийн, бид хэрэв 2016 онд Засгийн эрх авбал ямар ч хөдөлгөөн хийж чадахааргүй л болох ийм хууль байгаа юм. Тийм учраас би энийг улс төрийн өнгө аясаас нь битгий хараасай гэж.

Хоёрдугаарт, энэ хууль өөрөө улс төрөөс маш ангид хууль. Энэ дээр ямар нэгэн улс төрийн намын өнцгөөс нь харвал энэ хууль цаашаа явахгүй. Энэ хуулийн гол зарчим нь юу вэ гэхээр төрийн алба гэдэг юмыг л бүгдээрээ улс төрийн намын томилгоо хийдэг газар биш болгоё гэдэг тийм л зарчмыг бариад байгаа юм. Тийм л зарчим байгаа юм. Тэрнээс өөр.

Энэ төрийн албаны шинэчлэл гэдэг юмыг ерөөсөө энэ дээр л ярина уу гэхээс, заавал бүх л шинэчилсэн найруулга орж ирснээрээ тийм гоё шинэчлэл болчихно гэж хэлж болохгүй. Тийм учраас би та бүхнийг хуулиа сайн уншвал амин сүнс нь яг улс төрөөс ангид байх тэр тогтолцоо руу ороход л чиглэсэн байгаа юм гэж би хэлмээр байгаа юм.

Хоёр дахь гол юм нь анхны хэлэлцүүлгийн үеэр, би бүлгүүдийн дарга нарын хүрээнд ярьсан гэж ойлгосон. Анхны хэлэлцүүлгийн үеэр хэрэв саналууд байвал би хууль санаачлагчдын хувьд хүлээж авна. Энэ дээр тодорхой саналууд байвал би хүлээж авна. Ялангуяа Ардчилсан намын зүгээс санал гарч ирвэл хүлээж авна гэж байгаа. Би өөрийнхөө хүрээнд бодохдоо мерит тогтолцооны зарчим, сонгон шалгаруулалтын юмнуудыг манай Төрийн албаны зөвлөл, бид манай гишүүд хамтраад нэлээн сайн суулгачихсан байгаа учраас тэгж ойлгоосой гэж хүсэж, харж байна.

А.Бакей: -Би гишүүний хувьд ганц асуулт төгсгөлд нь тодруулчихъя. Ер нь Засгийн газрын ажил гэдэг чинь төрийн ажил. Төрийн бүх бодлогыг Засгийн газар төрийн албаараа дамжуулаад явуулж байгаа. Одоо мөрдөж байгаа хуулиар Төрийн албаны зөвлөлийн статус нь заримдаа Засгийн газрын статусаас дээгүүр ч юм шиг. Заримдаа Засгийн газар нь Төрийн албаны зөвлөлөөс доогуур ч юм шиг ийм ойлгомжгүй харьцаа байгаад байгаа юм. Засгийн газар болоод Төрийн албаны зөвлөлийн хооронд. 

Энэ харьцааг жишээлбэл, энэ  хуулинд зохицуулахаар тусгасан юм байна уу? Жишээлбэл, энэ хуулийн төслөөр хальт харахад төрийн албаны төв байгууллага нь дэргэдээ сургууль, академитай байна гэдэг ч юмуу. Ингээд ирэхээр дахиад нэг том тусдаа байгууллага, илүү данхайсан, Засгийн газраас ч илүү статустай ийм байх гээд байх шиг байна. Энэ хоёрын харьцаа, статусын оновчтой байдлыг бодсон юм байна уу?

Су.Батболд: -Бакей даргын асуулт үнэхээр зөв, зүйтэй асуулт байна. Загатнасан газар маажив гэдэг шиг л тийм асуулт байна. Одоогийн энэ хуулиар бол манай шинэ томилогдсон Төрийн албаны зөвлөлийнхөн судалж үзсэн байх гэж бодож байна. Төрийн албаны зөвлөлийн үйл ажиллагааг улам боловсронгуй болгох маш олон заалт орсон байгаа, энд. Хуучин хэрэггүй байсан тэр заалтуудыг бүгдийг нь авч хаясан байгаа юм. Засгийн газарт хэрэгжүүлэх ёстой юманд Төрийн албаны зөвлөл оролцохгүй байхаар тийм заалтууд орсон байгаа юм. Энэ бол Төрийн албаны зөвлөлийн үйл ажиллагаанд маш их дэмжлэг болохуйц ийм хууль байгаа.

Хоёрдугаарт, Төрийн албаны зөвлөлийг ер нь Улсын Их Хурлаас томилдог. Бусад улс орнуудын төрийн албаны комиссууд хараат бус комисс байдаг. Жинхэнэ утгаараа. Яагаад гэвэл Засгийн газар дандаа улс төрийн томилгоо хийх сонирхолтой байдаг юм. Байнга, аль ч улс оронд. Төрийн албаны зөвлөл бол тэр улс төрийн томилгоог нь дандаа тасалж, харин энэ дээр чинь жинхэнэ утгаар нь төрийн албан хаагчийг бид томилно гэж. Тэр утгаараа энэ хоёр бол байнга зөрчилдөж байдаг.

Бид нарын энэ хуулин дээр бол Төрийн албаны зөвлөлийн тэр статусыг илүү нэмэгдүүлээд, гэхдээ Засгийн газрын тэр сонирхол, хүнээ томилох гэсэн, улс төрийн томилгоо гэсэн сонирхлыг бас авч үзье. Тэр утгаараа бид нар нэг хүнийг шууд аваач ээ гэдэг байсан бол гурван хүн байя. Би зөвхөн эндээс шалгаруулаад хүн өгдөг байна гэдгийг нь болиод, энийг нь тодорхой хэмжээнд төрийн нарийн бичгийн дарга, эсвэл аймаг, нийслэлийн Засаг даргын Тамгын газрын дарга нь өөрөө сонгон шалгаруулалтаа хийдэг байг. Гэхдээ хараат бус комисс буюу Төрийн албаны зөвлөл маань тэнд нь байнгын хяналт тавьдаг, энэ мерит тогтолцоонд суурилсан тэр зарчмаар явж байна уу гэдэгт хяналт тавьдаг ийм тогтолцоо руу оруулъя гэж байгаа юм.

А.Бакей: -Баярлалаа. Гишүүд асуулт асууж дууслаа.

Санал хэлэх гишүүд: Батзандан, Батчимэг, М.Энхболд, Сү.Батболд гишүүн. Ингээд Батболд гишүүнээр санал хэлэх гишүүдийг тасаллаа.

-Батзандан гишүүн.

Ж.Батзандан: -Төрийн албаны шинэтгэл, ялангуяа захиргааны шинэтгэлийн асуудлыг Батболд гишүүн хөндөж гаргаж ирж тавьж байгаад талархалтай хандаж байна. Үнэхээр манай төрийн захиргааг нийтийн захиргаа болгож өөрчлөх, төрийн албыг нийтийн алба болгож өөрчлөх чиглэлд томоохон реформ хийхээр олон жил ярьж байгаа.

Энэ асуудлыг яг цогц утгаар нь барьж авч ажил болгож байгаа хүмүүс их цөөхөн байгаа. Ийшээ орж гар дүрж байгаа хүн бараг байхгүй байгаа. Энэ чиглэлийн реформ руу, мэдээж манай төрийн алба улс төржсөн байгаа. Төрийн албыг мэргэшсэн, хараат бус болгохын тулд Төрийн албаны зөвлөлийг байгуулсан боловч Төрийн албаны зөвлөл маань бас улс төрийн шинжтэй томилгоо хийдэг байгууллага, бүтэц болж хувирсан. Цааш нь яаж шинэчлэх вэ гэдэг асуулт гарч ирээд байгаа юм. Цааш нь тэгвэл яаж илүү их мэргэшсэн байдал руу орох вэ, төрийн албыг улс төрөөс яаж ангид байлгах вэ гэдэг.

Батболд гишүүний санал бол нэг хүнийг санал болгодог байсан бол одоо хоёр, гурвыг санал болгодог болъё гэж. Улс төрчдийн мөнхийн сонирхол бол төрийн албанд өөрсдийнхөө хүмүүсийг л шургуулах. Улс төрийн намуудын. Төрийн албаны зөвлөл бол хоёр, гурван хүн сонголт хийвэл улс төрчдөд илүү их сонголт хийх бололцоо, боломжийг илүү их олгож байгаа юм байна гэж нөгөө талаасаа харагдаад байгаа юм.

Эрдэнэбат гишүүн бас хэллээ. Илүү их төрийн албаны, төрийн захиргааны шинэтгэлийг хэдүүлээ цогц утгаар нь харъя, олон талаас нь харж, томоохон ажлын хэсэг гаргаж ажиллая. Өмнөх парламентын үед захиргаагаар мэргэшсэн ганц гайгүй хуульч бол ний нуугүй хэлэхэд Сүхбаатар гишүүн байсан. Сүхбаатар гишүүний захиргааны эрх зүйн талаар бичиж байсан ном, зохиол, бүтээлүүдийг ч би бас хүндэтгэлтэй хандаж уншдаг байсан.

Сүүлийн үед Батболд гишүүн энэ чиглэл рүү бас хуулийн төсөл санаачлаад явж байгаа юм байна. Миний бие ч бас захиргаагаар докторын зэрэг хамгаалсан хүн. Энэ чиглэлийн реформууд, Шинэ Зеландын реформыг бид мэднэ, Канадын реформыг бид мэднэ, европын олон орны төрийн захиргааны реформ бол улс орноосоо хамаараад өөр өөрийн онцлогтой ийм байгаа. Олон талаас нь ярьж байж, ажлын хэсэг байгуулж байж энэ захиргааны реформоо хэдүүлээ цогц утгаар нь хандъя. Хэн дээр ямар хуулийн төсөл явж байгаа, хэн дээр ямар санал, санаачилга явж байгааг бид өнөөдөр мэдэхгүй л байгаа. Улсын Их Хурлын гишүүд бидний хооронд ажлын уялдаа гэдэг юм үндсэндээ алга. Бид нэг Байнгын хороонд харьяалагддаг хэрнээ тан дээр ийм хуулийн төсөл явж байгааг би өнөөдөр сонсож байх жишээтэй. Энийгээ бусад гишүүдтэйгээ хамтран маягаар төрийн захиргааныхаа шинэтгэлийг нэлээн цогц утгаар нь өргөн хараад хамтарч явбал ямар вэ гэдэг саналыг өнөөдөр би бас хэлэх гэсэн юм.

А.Бакей: -Батчимэг гишүүн.

М.Батчимэг: -Би бас товчхон хэлэхэд хуулийн төслийг хэлэлцэхийг дэмжиж байна. Энэ явах ёстой хууль. Үнэхээр бид нар олон жил хүсэн хүлээсэн, ярьсан зүйл бол үнэхээр төрийн албаны шинэчлэлийн асуудал байгаа юм. Энэ асуудал өөрөө сая гишүүдийн хэлдэг аль нэг намын эрх ашгийн асуудал ерөөсөө биш. Үндсэндээ Монгол улс ийм их баялагтай, боломжтой цөөхөн хүн амтай улс орон, цаашаа бид өгсөх үү, уруудах уу гэдэг бол засаглал ямар байхаас, цаашилбал төрийн алба төлөвшиж чадах эсэхээс хамаарна гэж ойлгодог.

Цаашдаа сая хэлснээр, нэгэнт ийм том эрх ашгийн асуудал ярьж байгаа учраас аль нэг нам нь дангаараа санаачлаад, дангаараа аваад явах гэх. Нөгөө тал нь энийг эсэргүүцэх ч байдаг юмуу, ийм байдлаар улс төржих үйл явц болохгүй байх гэж бодож байна. Тэгэхээр сая Эрдэнэбат гишүүн тодорхой бодитой саналууд бас хэлсэн. Манай намын мөрийн хөтөлбөрт хүртэл туссан байж байгаа. Төрийн албыг шинэчлэх асуудлыг бид хууль санаачилж хэрэгжүүлнэ гээд. Холбогдох хуулиудтай уялдуулаад энийг өөрчлөх асуудлыг нэлээн тодорхой хүрээнд ажиллаад эхэлчихсэн, ажлын хэсэг гараад бас санал, төсөл боловсрогдчихсон явж байгааг Батболд гишүүн бас мэдэж байгаа байх. Тэгэхээр мэдээж, энэ дээр бид парламентын зөвшилцлийн асуудлыг байнга ярьдаг. Манай Монгол Ардын намын бүлэг байнга ярьж байгаа асуудал. Энэ бол чухал асуудал. Бид нарын хамгийн чухал зөвшилцөх ёстой асуудлуудын нэг бол энэ гэж ойлгож байгаа юм. 

Миний санал бол, сая би хуулийн төслийг бүхэлд нь уншиж амжаагүй байна. Гэхдээ Батболд гишүүний танилцуулгаас сонсоход санал нийлэхээр зүйл нэлээн байна. Зарчмын хувьд бас жаахан зөрүүтэй зүйлүүд сонсогдож байна. Жишээ аваад үзэхэд Төрийн албаны зөвлөлийг Улсын Их Хурлаас томилдог. Илүү хяналтын чиг үүрэгтэй байгууллага байх. Хуулийн хүрээнд хэм хэмжээ тогтоох.  Гуравдугаарт нь, маш олон орны Төрийн албаны зөвлөлд миний судалж харж байснаар шалгалт авч хүний нөөцийн санг нь бүрдүүлдэг. Засгийн газар нь тэр нөөцөөс нь өөрөө сонголтоо хийдэг. Төрийн албаны зөвлөл бол зүгээр л тофелийн оноо гэдэг шиг үнэлгээ бүрдүүлээд өгч байдаг ийм чиг үүрэгтэй газрууд хүртэл олон байгаа. 

Яг энэ Төрийн албаны зөвлөлийн, миний санал нэгдэхгүй байгаа нь жишээлбэл, Батболд гишүүний танилцуулга дотор яаман дээр юмуу, орон нутагт Төрийн албаны зөвлөлийн салбарыг байгуулах асуудал дурдаж байсан. Би ийм шаардлагагүй гэж боддог хүн. Ярилцаад ирэхээр зөрүү гарах байх. Төрийн албаны зөвлөл бол байж байгаа Төрийн албаны хууль, тогтоочихсон хэм хэмжээний хүрээнд энийг мөрдүүлэх, энийг сахиж байх л үүрэгтэй. Засгийн газар бол яг энийгээ үндэслээд төрийн албан хаагчийн эрх ашгийг хамгаалж байх үүрэгтэй. Засгийн газар хуулийн дагуу ажиллах ёстой.

Энэ хүрээндээ Төрийн албаны зөвлөл өөрөө нэгдсэн байдлаар хяналтаа хэрэгжүүлэх үүрэгтэй. Салбар байдлаар томилгоонд оролцох огт шаардлагагүй гэж би боддог байх жишээтэй. Манай нам дээр боловсрогдоод явж байгаа ажлын хэсэг дээр концепцүүд энэ мэтийн жаахан, жаахан ч гэдэг юмуу, их, бага хэмжээний зөрүү гарна. Гэхдээ ер нь зарчмын чиг хандлага адилхан байгаа гэж бодож байгаа. Мерит зарчимд үндэслэсэн, төрийн албыг бий болгох.

Санал бол, одоо хэлэлцэх эсэхийг нь шийдчихээд, тэртэй тэргүй энэ нь өөрөө зөвшилцлөөр ойлголцлоор явах асуудал учраас удахгүй манайхаас хаврын чуулганы хугацаанд багтаад энэ ажиллаж байгаа ажлын хэсэг маань өргөн барих байх. Тэгэхээр цаашдаа бид нар ойлголцлын үндсэн дээр ажлын хэсгээ нэгтгээд, нэгтгэсэн, өргөтгөсөн ажлын хэсгийн зохион байгуулалтанд ороод ингээд явна гэдгийг өнөөдөр зарчмын хувьд  ойлголцоод тэгээд хэлэлцэх эсэхийг нь дэмжээд явчихвал яасан юм бэ гэсэн ийм л саналтай байна.

А.Бакей: -Баярлалаа. М.Энхболд гишүүн.

М.Энхболд: -Би энэ хууль санаачлагчдын нэг нь байгаа юм. Би гол нь түрүүн асуух гээд больчихдог нь манай Төрийн албаны зөвлөлийн шинэ удирдлагууд сонгогдохын өмнө Их Хурал, Байнгын хорооны хурлаар орохдоо хуучин, одоогийн мөрдөж байгаа хуулийг нэлээн судалсан, бусад орнуудын туршлагыг судалсан талаараа бид нарт ярьж байсан.

Томилогдсоноос хойш яг эрхэлж байгаа ажилтай чинь холбогдуулаад Их Хуралд өргөн баригдсан энэ хуулийн төсөлтэй танилцаад, тодорхой зүйлүүдийг нь дэмжээд энэ хуулийн төслийг ер нь хэлэлцэж шийдвэрлэх нь бас буруу биш юм гэдэг ийм итгэл ойлголттой болжээ гэж та бүхний асуултад хариулж байгаа байдлаас ойлголоо. Тийм учраас харьцангуй хөндлөнгийн байр сууринд байж байгаад орж ирж байгаа хүмүүс энэ хуулийн төслийг тодорхой хэмжээнд дэмжиж байгаа нь энэ хуулийн төслийг бас цагаа олсон, зөв хуулийн төслийг өргөн барьж хэлэлцүүлэхээр тавьж байна гэж бодож байгаа юм. 

Ер нь төрийн алба, одоогийн мөрдөж байгаа хуулийг 2008 онд ч гэсэн ярихдаа улс төрийн нөлөөллөөс ангид, улс төрийн намын шахалт, дарамт байдаггүй, жинхэнэ мэргэжлийн, дадсан, сурсан ийм хүнийг л сонгодог, шалгаруулдаг болгоно гээд тэр хуулийг гаргаж байсан шүү дээ. Одоо ч мөн тэрийгээ ярьж байна. Тэгээд ямар ч хууль гаргасан тэр маань яг амьдрал дээр төдийлөн хэрэгжиж өгөхгүй байна. Тийм учраас би сүүлийн саруудын болж байгаа үйл явдлыг харахад манай Төрийн албаны зөвлөлийн гишүүд, удирдлагууд бодох байх. Зарим нэгэн аймагт салбарын зөвлөлийн даргыг хөөгөөд явуулчихсан байгаа. Ямар нэгэн хууль, заалтгүйгээр таарч тохирохгүй болоод ч юмуу, яагаад ч юм “чи яв гээд”. Тэгэхээр энэ хуулийг бид өргөн барьж хэлэлцүүлж, тодорхой эрх зүйн шинэтгэл, өөрчлөлт хийж байж, дахин цаашаа төрийн албанд ажиллах хүмүүсийн, Төрийн албаны салбар зөвлөлд ажиллаж байгаа хүмүүсийн итгэл үнэмшлийг бий болгох ийм арга хэмжээ авах талаасаа энэ хуулийг хэлэлцэх нь зүйтэй гэж бодож байгаа юм. Мэдээж хэрэг, Улсын Их Хурал хууль хэлэлцэнэ гэдэг бол оруулсан төслөө тэр чигт нь батална гэсэн үг биш. Гишүүдийн санал, ямар чамбай болгох, бүр илүү сайн болгох ийм санаа, оноонуудыг авах нь ойлгомжтой. 

Ингээд энэ хуулийг аль болохоор түргэн хэлэлцээд, Их Хурлын гишүүдийн санаа, оноог тусгаад энэ нэмэлт, өөрчлөлт орсны дагуу манай Төрийн албаны зөвлөлийн шинэ удирдлагууд ч гэсэн үйл ажиллагаагаа явуулах шинэ нөхцөл байдлыг бүрдүүлээд өгөх нь зөв байх.

Өмнөх хууль дээр учир дутагдал бас бий. Тэр ганц хүнээр шахдаг, тулгадаг. Ерөөсөө, яг ажил хийж байгаа хүнд түр орлон гүйцэтгэгчээр жишээлбэл манай өнөөдрийн Засгийн газар дүүрчихсэн байгаа. Яг Засгийн газарт ажиллаж байгаа хүнд бас түр орлон гүйцэтгэгч тавихаас өөр аргагүй ийм нөхцөл байдал байдаг л даа. Хариуцлага тооцох юмнууд байдаг. Тэгэхэд л Төрийн албаны одоо мөрдөж байгаа хуулиар чинь хариуцлага тооцож халах ч эрх бараг байхгүй шахам. Нэгэнт л дүгнэлт гаргаад тавьсан бол гүйцээ гэсэн ийм хатуу заалтууд бий л дээ. Энэ дээр харьцангуй уян хатан болгох ийм зүйлүүд энэ хуулинд орсон. Энийг гишүүд дэмжих байх гэж бодож байна. Би хэлэлцье гэсэн саналтай.

А.Бакей: -Сүхбаатарын Батболд гишүүн.

С.Батболд: -Ерөнхийдөө санал сонсоод хэлэлцье гэж байгаа юм байна. Тэгээд хамт оруулаад хавар өргөтгөсөн байдлаар ярья гэсэн саналууд ч байх шиг байна. Хууль санаачлагчид нь харах биз.

Уг нь энэ хуулийг юуны өмнө хэрэгжүүлэх, энэ их давалгаа, улс төрийн халаа, солио явж байгаа асуудлыг бас бодолцох л ёстой байсан байх. Гэхдээ одоо асуудал нэлээн, томилгоо, халаа солионы асуудал нэлээн зүг, чиг нь гараад болж байгаа байлгүй. Тийм учраас цаашдын улс орны төрийн албаны, мөн тогтвортой байдлынхаа эрх ашгийн үүднээс хамтраад ойлголцоод хэлэлцээд явна гэсэн энэ саналыг би дэмжиж байна.

А.Бакей: -Баярлалаа. Гишүүд саналаа хэлж дууслаа. Гишүүдийн саналд тулгуурлаад хэлэлцэх эсэхийг шийдсэний дараа бид Байнгын хорооноос санаачлаад тусдаа ажлын хэсэг байгуулна гэж бодож байна.

Санал хураалт явуулъя. Төрийн албаны тухай хуульд нэмэлт, өөрчлөлт оруулах тухай хуулийн төслийг хэлэлцэхийг дэмжье гэсэн томъёоллоор санал хураалт явуулъя. Энэ саналыг дэмжиж байгаа гишүүд гараа өргөнө үү. Хоёр гишүүн дэмжинэ гэсэн байгаа. Бямбацогт гишүүн.

Зөвшөөрсөн

Дэмжигдлээ. Баярлалаа.

Ажлын хэсгийнхэнд баярлалаа.

Байнгын хорооноос энэ асуудлаар гарах санал, дүгнэлтийг Улсын Их Хурлын нэгдсэн хуралдаанд Батзандан гишүүн танилцуулах уу?

-Сүхбаатарын Батболд гишүүн танилцуулъя.

Одоо хамгийн сүүлчийн асуудал. Улсын Их Хурлын 2013 оны хаврын ээлжит чуулганаар хэлэлцэх асуудлын тухай.

Жагсаалтыг та бүхэнд тараасан гэж байгаа.

С.Бямбацогт: -Энийг бүлгүүд дээр эцэслэж ярьж чадаагүй шүү дээ.

А.Бакей: -Дараагийн 7 хоногт амжих уу? Завсарлахаас өмнө.

Одоо хэлэлцье. Хэлэлцэх эсэх дээрээ та нар санал өгчихнө биз дээ. Би танилцуулъя.

Байнгын хороо энэ асуудлаар намуудын бүлэг, бие даагч гишүүдээс санал авсан байгаа. 

2013 оны 01 дүгээр сарын 03-ны өдөр  холбогдох бүх намуудын бүлэг, бүх Байнгын хороод, бие даагч гишүүд, Ерөнхийлөгчийн Тамгын газар, Засгийн газрын Хэрэг эрхлэх газар бүгдэд нь саналаа ирүүлээч гэж бичиг ирүүлсэн. 01 дүгээр сарын 03-нд шүү дээ. 15-ны дотор ирүүлээч гэж. Тэгээд ирсэн саналыг нэгтгээд та бүхэнд танилцуулж байгаа.

Монгол Улсын Их Хурлын тухай хуулийн 15 дугаар зүйлийн 15.2 дахь хэсэгт заасны дагуу Улсын Их Хурлын чуулган завсарлахаас өмнө дараагийн ээлжит чуулганаар хэлэлцэх асуудлын талаар урьдчилан хэлэлцэж, Улсын Их Хурлын тогтоол баталдаг. Хуулийн дагуу.

Төрийн байгуулалтын байнгын хорооноос албан бичиг явуулж Улсын Их Хурлын 2013 оны хаврын ээлжит чуулганаар хэлэлцэх асуудлын талаар хууль санаачлагчдаас урьдчилсан саналыг нь авч тогтоолын төслийг боловсруулсан болно. 

Улсын Их Хурлын 2013 оны хаврын ээлжит чуулганаар хэлэлцэх асуудлын жагсаалтад тусгуулахаар Монгол Улсын Ерөнхийлөгчөөс 9 санал, Аюулгүй байдал, гадаад бодлогын байнгын хорооноос 4 санал, Байгаль орчин, хүнс, хөдөө аж ахуйн байнгын хорооноос 18 санал, Нийгмийн бодлого, боловсрол, соёл, шинжлэх ухааны байнгын хорооноос 14 санал, Төрийн байгуулалтын байнгын хорооноос 6 санал, Төсвийн байнгын хорооноос 5 санал, Эдийн засгийн байнгын хорооноос 7 санал, Улсын Их Хурал дахь Ардчилсан намын бүлгээс 7 санал, Улсын Их Хурал дахь Монгол Ардын намаас 23 санал, Улсын Их Хурал дахь МАХН, МҮАН-ын Шударга ёс эвслийн бүлгээс 34 санал, Монгол Улсын Засгийн газраас 88 төсөл санал болгосноос гадна Улсын Их Хурлын гишүүдээс 29 саналыг тусгайлан ирүүлснээр нийтдээ 244 төслийн саналыг хүлээж авч нягталж үзлээ.

Улсын Их Хурлын 2013 оны хаврын ээлжит чуулганаар хэлэлцэх асуудлын тухай тогтоолын төслийг боловсруулахдаа дараах зарчмыг баримталж, төслүүдийг нэр зааж тусгасан болно.

1.Өргөн мэдүүлээгүй боловч хуулиар хэлэлцэхээр заасан хууль тогтоолын төслүүд байдаг. Энийг гишүүд сайн мэдэж байгаа. Энэ бол та бүхэнд тараасан жагсаалтын 1-5 дугаарт бичигдсэн байна.

2.Улсын Их Хуралд өргөн мэдүүлсэн болон хэлэлцүүлгийн шатанд байгаа төслүүдээс холбогдох Байнгын хороод нь эхний ээлжинд хэлэлцүүлэхээр санал болгосон төслүүд байгаа. Жагсаалтын 6-14-т бичсэн байгаа шүү.

3.Тогтоолд зааснаас бусад хэлэлцүүлгийн шатанд байгаа болон Улсын Их Хуралд өргөн мэдүүлсэн хууль, Улсын Их Хурлын бусад шийдвэрийн төслийг ээлжит чуулганаар хэлэлцэх асуудлаар дараалалд оруулахдаа Байнгын хороодын саналыг үндэслэсэн, мөн Улсын Их Хурлын даргын дэргэдэх зөвлөлөөр хэлэлцүүлэн шийдвэрлүүлэхийг Улсын Их Хурлын даргад даалгахаар тусгасан болно.

Улсын Их Хурлын 2013 оны хаврын ээлжит чуулганаар хэлэлцэх асуудлын жагсаалтад Улсын Их Хурлын гишүүдээс санал болгосон 5 төсөл, Монгол Улсын Засгийн газраас санал болгосон 10 төсөл. Нийтдээ 14 төслийг бас багтаасан болно.

2013 оны 01 дүгээр сарын 25-ны өдрийн байдлаар Улсын Их Хуралд өргөн мэдүүлэгдсэн нийт 65 хууль, тогтоолын төсөл байгаагаас хэлэлцүүлгийн шатанд 21 төсөл, хэлэлцэж эхлээгүй 44 төсөл бас байгаа юм байна. Одоогоор боловсруулах шатандаа байгаа Улсын Их Хуралд өргөн мэдүүлээгүй байгаа төслүүдийг 2013 оны хаврын чуулганаар хэлэлцэх асуудлын дараалалд оруулахгүйгээр үлдээлээ. Нэгэнт өргөн мэдүүлэгдээгүй байгаа учраас. Гэхдээ энэ бол жагсаалтын бусад  гэсэн хамгийн сүүлийн боломж байгаа. Энэ дээр завсарлагааны хугацаанд өргөн мэдүүлбэл “бусад” гэдгээрээ өргөн мэдүүлэгдээгүй, гэхдээ бэлэн болж байгаа төслүүд орох боломжтой байна.

Ингээд анхаарал тавьсанд баярлалаа.

-Асуух асуулт байна уу?

С.Бямбацогт: -Танилцуулгатай одоо л танилцаж байна. Тийм болохоор манай бүлгийн гишүүдээс гаргасан нэлээн олон санал байгаа юм байна. 90-н хэдэн санал гэсэн үү?

А.Бакей: -23 гэсэн.

С.Бямбацогт: -Тэрнээс хэд нь ороогүй юм, ямар үндэслэлээр орсон, ороогүй юм бол гэдгээ бас нэлээн ярих шаардлага байна. Өнөөдөр бид энийг батлахгүйгээр хойшлуулж байгаад 1 дэхэд бүлгийн хурлаар ярилцаад ирэх 7 хоногтоо хэлэлцүүлье гэсэн саналтай байна.

Д.Эрдэнэбат: -Ирэх 7 хоногт хэлэлцэж амжих уу?

С.Бямбацогт: -Амжина.

О.Тунгалаг: -Хэрвээ хоёр удаагийн хэлэлцүүлэг болбол Байнгын хороо хоёр, гурав хуралдах бол.

Д.Эрдэнэбат: -Ойлголцвол анхны хэлэлцүүлгээр л явуулчихна шүү дээ.

А.Бакей: -Та нөхөд анхны хэлэлцүүлгээр дэмжинэ гэвэл өнөөдөр хойшлуулаад.

Д.Эрдэнэбат: -Бакей гишүүн ээ, ийм байгаа юм. Би манай бүлгээс байгаа бэлнийг нь л.  Тэр чинь хамгийн гол нь өргөн баригдсан буюу бэлэн болсон хууль гээд байгаа. Хоёр зааг хэлээд байсан, юу гэсэн билээ?

А.Бакей: -Хэлэлцүүлгийн шатанд байгаа, өргөн мэдүүлэгдсэн, хуулиар заавал хэлэлцэх ёстой. Өргөн мэдүүлээгүй боловч.

Д.Эрдэнэбат: -Хуулиар заавал хэлэлцдэг нь юу байх ёстой вэ?

А.Бакей: -Төсвийн тухай хууль ч гэдэг юмуу, тийм юмыг заавал хэлэлцэнэ шүү дээ.

Д.Эрдэнэбат: -Энэ гурав л байх ёстой юмуу.

А.Бакей: -Тийм.

Д.Эрдэнэбат: -Энэ дээр ийм байгаа юм. Жишээлбэл, Намуудын тухай хуульд өөрчлөлт оруулъя гээд хоёр заалт Засгийн газар дээр гацчихсан байгаа. Энийг яах ёстой байсан юм бэ? Энэ бас тодорхойгүй болчихоод байна.

С.Бямбацогт: -Өргөн баригдаагүй байгаа бол.

Д.Эрдэнэбат: -Тэнд гацсан юм бидний буруу биш шүү дээ. Өргөн барьчихсан шүү дээ. Манай гишүүд боловсруулаад Засгийн газарт өгчихсөн байхгүй юу. Тэгээд хариу ирээгүй байна шүү дээ.

С.Батболд: -30 хоносон юмуу?

Д.Эрдэнэбат: -30 хоноогүй л байна. Тэгээд тэрийг ямар хууль гэж үзэх юм бэ? Оруулчихмаар байна шүү дээ. Намуудын тухай хуулийг.

А.Бакей: -Эрдэнэбат дарга аа, бид нэг л зарчим баримтлаад байгаа. Яагаад гэхээр үнэхээр өргөн мэдүүлэгдээгүй бол баахан жагсаалт гаргачихъя гэж бодъё. 15 биш, 40, 50. Сүүлдээ өргөн мэдүүлэгдээгүй юм чинь, зарчим бариагүй болохоор хэцүү шүү дээ. Нэг л зарчим барихаас өөр аргагүй болчихоод байна. Бусад гэдэг дээр өргөн мэдүүлсний дараа багтаагаад явчихна.

Д.Эрдэнэбат: -Би бас ойлгоод байна л даа. Нарийн учир гэснээс, энийг чинь хүмүүс уншдаг. Энэ парламент ирэх хаврын чуулганаар улс төр, нийгэм, эдийн засгийн шинжтэй ямар зүйлийг анхаарч үзэх гэж байна вэ гэдгийг дохио өгөөд байдаг байхгүй юу. Тэгэхээр бид нар энэ дээр ийм зарчмын чанартай хуулиудыг бодлогын хувьд оруулж болдоггүй юмуу гээд байгаа юм.

А.Бакей: -Хуулиар болохгүй байна. Өргөн мэдүүлээгүй бол болохгүй байна.

Д.Эрдэнэбат: -За за, баллачихдаг юм байна, наад хууль чинь.

А.Бакей: -Өөр яах вэ. Хуулиа л дагана шүү дээ. Хойшлуулахаар болов уу, хэлэлцэхээр болчихов уу?

С.Бямбацогт: -1 дэхэд ярилцаад.

А.Бакей: -Тэгвэл хойшлуулахаар боллоо. Дараа нь анхны хэлэлцүүлгээр баталж өгнө шүү, нөхөд минь.

Ингээд өнөөдрийн хуралдаан өндөрлөлөө. Эрхэм гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

